ಬದಲಾಗುತ್ತಿರುವ ಕಾಲಘಟ್ಟದಲ್ಲಿ ಶಾಸ್ತ್ರೀಯ ಸಂಗೀತ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ – ಕನ್ನಡಿಗ – ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ. ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರಿಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಬದಲಾಗುತ್ತಿರುವ ಕಾಲಘಟ್ಟದಲ್ಲಿ ಶಾಸ್ತ್ರೀಯ ಸಂಗೀತ’ ಎಂಬ ಕಿರುಹೊತ್ತಿಗೆ ಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ.ನಾಗರಾಜರಾವ ಹವಾಲ್ದಾರ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮರಿಗೆಪ್ಪ
ಕುಲಪತಿ
ಬದಲಾಗುತ್ತಿರುವ ಕಾಲಘಟ್ಟದಲ್ಲಿ ಶಾಸ್ತ್ರೀಯ ಸಂಗೀತ (೧)
ಕಾಲಗತಿಯ ಲಯದಲ್ಲಿ ಬದಲಾವಣೆ ಒಂದು ಸ್ವಾಭಾವಿಕ, ನಿರಂತರ ಪ್ರಕ್ರಿಯೆ. ಈ ನಿಯಮ ಜನಜೀವನ, ಸಮಾಜ, ಪ್ರಕೃತಿ, ಬೆಟ್ಟ, ಗುಡ್ಡ, ಕಾಡು, ನದಿ, ಸಂಗೀತ ಎಲ್ಲದಕ್ಕೂ ಅನ್ವಯ. ಕಾಡನ್ನು ಕಡಿದು ನಾಡು ಕಟ್ಟಲು ಹೊರಟಿರುವ ಮಾನವನ ತವಕ; ಕೆರೆ ಕೊಳ್ಳಗಳನ್ನು ಬತ್ತಿಸಿ, ಮಣ್ಣು ತುಂಬಿ, ತಗ್ಗಿನಲ್ಲಿ ಮನೆ ಕಟ್ಟಿ, ಮಳೆಗಾಲದಲ್ಲಿ ಮನೆಗೆ ನೀರು ನುಗ್ಗಿದಾಗ ವರುಣನ ಅವಕೃಪೆ, ಪ್ರಕೃತಿಯ ವಿಕೋಪ, ಎನ್ನುವ ಮಾನವ ಜನಾಂಗದ ಪ್ರಲಾಪ ಸರ್ವೇ ಸಾಮಾನ್ಯವಾಗಿದೆ. ಮನುಕುಲದ ಮೇಲೆ ಸೇಡು ತೀರಿಸಿಕೊಳ್ಳುವ ಉದ್ದೇಶ, ಅವಶ್ಯಕತೆ, ಕ್ಷುಲ್ಲಕತನ ಖಂಡಿತ, ಇದ್ಯಾವೂ ಪ್ರಕೃತಿಗಿಲ್ಲ. ನಾಗರೀಕತೆ, ಬೆಳವಣಿಗೆ, ಸಮಾಜೋದ್ಧಾರ ಇಂತಹ ಕಲ್ಪನೆಗಳಿಗೆ ಬಲಿಯಾಗಿ, ಈ ಪ್ರಕ್ರಿಯೆಯಲ್ಲಿ ಬರುವ ಫಲಿತಾಂಶಗಳಿಗೆ ನಾವು ಬದಲಾವಣೆ ಎಂಬ ಪಟ್ಟ ಕಟ್ಟಿದ್ದೇವೆ. ಇದರರ್ಥ ಬದಲಾವಣೆ ಆಗಬಾರದು, ಚಕ್ಕಡಿಯೇ ಇರಲಿ, ಬಸ್ಸು – ಕಾರು ಬೇಡ, ಬೆರಳಚ್ಚು ಯಂತ್ರವಿರಲಿ ಕಂಪ್ಯೂಟರ್ ಬೇಡವೆಂದಲ್ಲ. ಬದಲಾವಣೆ ಯಾವಾಗಲೂ ಒಳ್ಳೆಯ ಕಾರಣಕ್ಕಿರಬೇಕು, ಅದರಿಂದ ಜೀವನವಿನ್ನು ಹಸನವಾಗಿರಬೇಕು, ಮನಃಶಾಂತಿ ಹೆಚ್ಚಿರಬೇಕು, ಮನುಕುಲದ ಸಂತಸವನ್ನು ದ್ವಿಗುಣಗೊಳಿಸುವ ಯಾವುದೇ ಬೆಳವಣಿಗೆ ಸ್ವಾಗತಾರ್ಹ.
ಇನ್ನು ಬದಲಾವಣೆಯ ಮಾನದಂಡವನ್ನು ಅತ್ಯಂತ ಪುರಾತನ ಕಾಲ ಪ್ರಕಾರವಾದ ಶಾಸ್ತ್ರೀಯ ಸಂಗೀತಕ್ಕೂ ಒರೆ ಹಚ್ಚಿ ನೋಡೋಣ. ನಮ್ಮ ಎಲ್ಲಾ ಪ್ರಕಾರಗಳೂ ಹಳೆಯದಾದರೂ, ಜೀವಂತವಾದವುಗಳು, ನಿರಂತರ ಕ್ರಿಯಾಶೀಲ, ಚಿಂತನಶೀಲ, ಪ್ರತಿಭಾನ್ವಿತ ಮನಸುಗಳ ಮೂಸೆಯಿಂದ ಹೊರಬರುವ ಒಂದು ಪ್ರವಾಹ. ಹೀಗಾಗಿ ಸಂಗೀತದಲ್ಲೂ ಬದಲಾವಣೆ ಅನಿವಾರ್ಯ. ಬದಲಾವಣೆ ಎಂದಾಕ್ಷಣ, ನಮ್ಮ ರಾಗ – ತಾಳಗಳ ಮೂಲ ರೂಪ, ವ್ಯಾಕರಣ ಬದಲಾಗಿಲ್ಲ; ಆಗುವುದೂ ಇಲ್ಲ. ಈ ಶಾಸ್ತ್ರೀಯ ಸಂಗೀತ ಒಂದು ವಿಶ್ವ ಭಾಷೆ ಹಾಗೂ ಕಾಲ, ದೇಶ, ಜಾತಿ, ಕುಲದ ಗಡಿಯನ್ನು ಮೀರಿದ ಒಂದು ಸರ್ವಕಾಲಿಕ ಸತ್ಯ. ಮಿಯಾ ತಾನಸೇನನ ಕಾಲದಲ್ಲಿ ಹಾಡಿದ ‘ದರ್ಬಾರಿ ಕಾನಡಾ’ ರಾಗ ಇಂದಿಗೂ ಸುಂದರ, ಪ್ರಸ್ತುತ, ನಿತ್ಯ ನೂತನ. ಆ ರಾಗದಲ್ಲಿ ಬಳಸುವ ಸ್ವರಗಳು, ವಾದಿ, ಸಂವಾದಿ, ಅಂದು – ಇಂದು ಮುಂದೆಂದೂ ಒಂದೇ. ಹಾಗಾದರೆ ಇದು ಬರೀ ಪುನರಾವರ್ತನೆಯೇ….? ಇದರಲ್ಲಿ ಹೊಸದೇನು ಬಂತು? ಎನ್ನುವ ಅನುಮಾನ ಕಾಡಬಹುದು.
ಎಲ್ಲಾ ಕ್ಷೇತ್ರಗಳಲ್ಲೂ ಬದಲಾವಣೆ ಹೇಗೆ ಅನಿವಾರ್ಯವೋ, ಹಾಗೆಯೇ ಒಂದು ಹಂತದವರೆಗೆ ಆಯಾ ಕ್ಷೇತ್ರಗಳಲ್ಲಿ ಪುನರಾವರ್ತನೆಯೂ ಅನಿವಾರ್ಯವೇ. ಕನ್ನಡ ಸಾಹಿತ್ಯದ ಅಧ್ಯಾಪಕ ವಿದ್ಯಾರ್ಥಿಗಳೊಡನೆ ಪಂಪ, ರನ್ನ, ರತ್ನಾಕರವರ್ಣಿಯನ್ನು ಉದಾಹರಿಸಲೇಬೇಕು; ಓದಲೇಬೇಕು. ಇತಿಹಾಸದ ವಿದ್ಯಾರ್ಥಿಯಾದರೆ ಅಶೋಕ, ಸಮುದ್ರಗುಪ್ತ, ಅಲೆಗ್ಸಾಂಡರ್, ನೆಪೋಲಿಯನ್, ಹಿಟ್ಲರ್, ಮುಸಲೋನಿ, ಮಹಾತ್ಮಗಾಂಧಿಯ ಬಗ್ಗೆ ಓದಲೇಬೇಕು. . ಈ ವ್ಯಕ್ತಿಗಳ ಜೀವನ ಚರಿತ್ರೆಯಿಂದ ಸ್ಫೂರ್ತಿ, ಮಾರ್ಗದರ್ಶನ ಪಡೆಯುವುದು ಬದಲಾವಣೆ; ಆದರೆ ಇವರ ಬಗ್ಗೆ ಅಧ್ಯಯನ ಪುನರಾವರ್ತನೆ (Reception) ಅಲ್ಲ. ಹಾಗೆಯೇ ತಾನಸೇನ ಹಾಡಿದ ದರಬಾರಿ, ಉಸ್ತಾದ್, ಬಡೇ ಗುಲಾಂ ಅಲೀ ಖಾನ್, ಭಾರತರತ್ನ ಪಂ. ಭೀಮಸೇನ ಜೋಷಿ, ಗಂಗೂಬಾಯಿ ಹಾನಗಲ್ ಇವರೆಲ್ಲರೂ ಹಾಡಿರುವ ‘ದರಬಾರಿ’ ಇವರ ಶಿಷ್ಯವೃಂದ ಹಾಡುವ ‘ದರಬಾರಿ’ ರಾಗದಲ್ಲಿ ನಿತ್ಯನೂತನ ಚೇತನವಿದೆ. ಬೇರೊಂದು ದೃಷ್ಟಿಕೋನವಿದೆ. ಬೇರೆ ಬೇರೆ ರೀತಿಯ ಸ್ವರಸಂಚಾರಗಳಿವೆ, ಭಾವವಿದೆ, ಸಂವೇದನೆಯಿದೆ. ಇದು ಬದಲಾವಣೆಯ ಇನ್ನೊಂದು ಮುಖ. ಆದರೆ ಖಂಡಿತ ಪುನರಾವರ್ತನೆಯಲ್ಲ. ಆದರೆ ದರಬಾರಿ ಕಾನಡಾ ರಾಗದ ಆರೋಹ – ಅವರೋಹ, ವಾದಿ – ಸಂವಾದಿ ಸ್ವರಗಳೂ ಅಂದು ಇಂದು ಮುಂದೆಂದೂ ಅದೇ ಆಗಿರುತ್ತದೆ; ಬದಲಾಗುವುದಿಲ್ಲ.
ಸ್ವಾತಂತ್ರ್ಯ ಪೂರ್ವ ಹಾಗೂ ಸ್ವಾತಂತ್ರ್ಯೋತ್ತರ ದಿನಗಳಿಗೆ ಹೋಲಿಸಿದಲ್ಲಿ ಶಾಸ್ತ್ರೀಯ ಸಂಗೀತದ ಪೋಷಕರ, ಕೇಳುಗರ, ಕಲಿಯುವವರ ಸಾಮಾಜಿಕ ಹಿನ್ನಲೆ, ಸಂಖ್ಯೆ ಇದೆಲ್ಲಾ ಗಣನೀಯವಾಗಿ ಬದಲಾಗಿದೆ. ಮೊದಲು ರಾಜಾಶ್ರಯಕ್ಕೇ ಅಂಟಿಕೊಂಡಿದ್ದ ಸಂಗೀತ ಈಗ ಪ್ರಜಾಪ್ರಭುತ್ವ ದಿನಗಳಲ್ಲಿ ಆಶ್ರಯವನ್ನ ಬೇರೆಡೆ ಅರಸಿದೆ. ಉದ್ಯಮಿಗಳು, ಕಾರ್ಪೊರೇಟ್ ಪ್ರಾಯೋಜಕತ್ವ, ಸರಕಾರಿ ಸ್ವಾಮ್ಯದ ಸಂಸ್ಕೃತಿ ಇಲಾಖೆಗಳು, ಇವರು ಆಯೋಜಿಸುವ ಉತ್ಸವಗಳು, ಆಕಾಶವಾಣಿ, ದೂರದರ್ಶನ, ಖಾಸಗಿ ವಾಹಿನಿಗಳು (ಇವುಗಳಲ್ಲಿ ಸಂಗೀತಕ್ಕೆ ಪ್ರಾಧಾನ್ಯತೆ ಕಡಿಮೆ; ಅಥವಾ ಇಲ್ಲವೇ ಇಲ್ಲ ಎನ್ನಬಹುದು) ಇವರುಗಳ ಸಹಕಾರ, ಪ್ರೋತ್ಸಾಹವನ್ನು ಕಲೆ, ಕಲಾವಿದ ಆವಲಂಬಿಸಿದ್ದಾನೆ. ಈ ಬದಲಾವಣೆಗೆ ಹೊಂದಿಕೊಳ್ಳಲು, ಸಂಗೀತ ತನ್ನದೇ ಆದ ರೀತಿ ಗತಿಯಲ್ಲಿ ಹೊಸ ಅವಿಷ್ಕಾರಗಳನ್ನು ಮಾಡುತ್ತಾ ಬಂದಿದೆ. ರಾಜಾಶ್ರಯದ ದಿನಗಳಲ್ಲಿ, ಒಬ್ಬನೇ ಕಲಾವಿದ ರಾತ್ರಿ ೧೦ ರಿಂದ ಬೆಳಗಿನ ಜಾವ ೬ ಗಂಟೆಯವರೆಗೆ ಹಾಡಿದ ನಿದರ್ಶನಗಳಿವೆ. ಅಲ್ಲಿ ಸಂಗೀತ ಕೇಳುವ ರಸಿಕನೂ ಸಹ ಒಂದು ಮಟ್ಟದ ಸಂಸ್ಕಾರವಂತನಾಗಿರಬೇಕಿತ್ತು.
ಹಿರಿಯ ತಬಲವಾದಕ ಪಂಡಿತ್. ಡಿ.ಎಸ್. ಗರೂಡ್ ಹೇಳುತ್ತಾರೆ “ನಾನು ಭೀಮಸೇನ್ ಜೋಶಿಯವರನ್ನು ಬಾಲ್ಯದ ದಿನದಿಂದ ಭಾರತರತ್ನ ಪ್ರಶಸ್ತಿ ಬರುವವರೆಗೂ ಕಂಡಿದ್ದೇನೆ. ಅವರು ಪ್ರವರ್ಧಮಾನಕ್ಕೆ ಬರುತ್ತಿದ್ದ ಕಾಲದಲ್ಲಿ ನಾನೇ ತಬಲಾ ಸಾಥಿ. ರಾತ್ರಿ ೯ ಗಂಟೆಗೆ ಪ್ರಾರಂಭ ಮಾಡಿ, ಬೆಳಗಿನವರೆಗೂ ಕಾರ್ಯಕ್ರಮ ಆಯಾ ಸಮಯ, ಋತುಮಾನಕ್ಕೆ ಸಂಬಂಧಪಟ್ಟಂತೆ ರಾಗಗಳನ್ನ ಆರಿಸಿ ಹಾಡ್ತಿದ್ರು. ಮಧ್ಯದಲ್ಲಿ ಹಚ್ಚಿದ ಅವಲಕ್ಕಿ ಮತ್ತು ಚಹಾ ಸಲುವಾಗಿ ೧೦ ನಿಮಿಷಗಳ ವಿರಾಮ. ಇಡೀ ಕಾರ್ಯಕ್ರಮಕ್ಕೆ ಇಡೀ ತಂಡಕ್ಕೆ ಸಿಗ್ತಾ ಇದ್ದದ್ದು ಮೂರರಿಂದ ಏಳು ರೂಪಾಯಿಗಳು ಮಾತ್ರ. ಅವರೆಂದೂ ದುಡ್ಡಿನ ಸಲುವಾಗಿ ಹಾಡಲಿಲ್ಲ. ಸಂಗೀತದ ಸಲುವಾಗಿ ಸಂಗೀತ ಹಾಡಿದ್ರು; ಅವರು ನಿಜವಾದ ಭಾರತರತ್ನ ಎಂದರು. ಆದರೆ ಈಗಿನ ‘ಬದಲಾವಣೆ’ ಯ ಮಾನದಂಡ ಅಳವಡಿಸಿದರೆ, ಈಗ ಒಬ್ಬ ಕಲಾವಿದನಿಗೆ ಹಾಡಲು ಸಿಗುವ ಸಮಯ ಗರಿಷ್ಠ ಎರಡು ಗಂಟೆಗೆ ಬಂದಿಳಿದಿದೆ. ಸಂಭಾವನೆಯಲ್ಲಂತೂ ಅಜಗಜಾಂತರ ವ್ಯತ್ಯಾಸ.
ಯಾವುದೇ ಶಾಸ್ತ್ರೀಯ ಸಂಗೀತದ ಕಲಾ ಪ್ರಕಾರದ ಉದ್ದೇಶ ಕೇವಲ ಮನರಂಜನೆಯಲ್ಲ. ಅದು ಕಲಾವಿದನನ್ನು ಶ್ರೋತೃವನ್ನು, ಸಮಾಜವನ್ನು ಅಂತರ್‌ಮುಖಿಯಾಗಿಸಬೇಕು. ಇದೇ ಕಾರಣಕ್ಕೆ ಪುರಂದರದಾಸರು “ಕಲಿಯುಗದಲಿ ಹರಿನಾಮವ ನೆನೆದರೆ ಕುಲ ಕೋಟಿಗಳು ಉದ್ಧರಿಸುವವು” ಅಂದರು. ತ್ಯಾಗರಾಜರು “ಸಂಗೀತ ಜ್ಞಾನಮು ಭಕ್ತಿ ವಿನಾ” ಅಂದರು ದಾಸರು ಮತ್ತೊಂದೆಡೆ “ತಾಳ ಮೇಳಗಳಿದ್ದು ಪ್ರೇಮವಿಲ್ಲ ಗಾನ” ಎಂದು ಉದ್ಗರಿಸಿದರು. ಇದರರ್ಥ ತಾಳ – ಮೇಳ – ವ್ಯಾಕರಣ ಶುದ್ಧತೆಯೇ ಸಂಗೀತದ ಮೂಲ ಉದ್ದೇಶವಲ್ಲ. ಆತ್ಮ ನಿವೇದನೆ, ಆತ್ಮ ಸಮರ್ಪಣೆ ಸಂಗೀತದ ಗುರಿ ಎಂದಿದ್ದಾರೆ. ಈ ಹಿನ್ನೆಲೆಯಲ್ಲಿ ಬೇರೆಯ ಕೆಲವು ಜನಪ್ರಿಯ ಪ್ರಕಾರಗಳಿಗೆ ಹೋಲಿಸಿದರೆ ಸಾರ್ವಜನಿಕ ಉತ್ಸವ ಹಾಗೂ ವೇದಿಕೆಯಲ್ಲಿ ಶಾಸ್ತ್ರೀಯ ಕಲೆಗಳನ್ನ ನೋಡುವ ಪ್ರೋತ್ಸಾಹ ನೀಡುವ, ಆಯೋಜಿಸುವ ದೃಷ್ಟಿ ಬದಲಾಗಿದೆ. ರಾಜಾಶ್ರಯದಿಂದ ಸಂಸ್ಕೃತಿ ಇಲಾಖೆಯ ಉತ್ಸವಗಳ ವೇದಿಕೆಗೆ ವರ್ಗಾವಣೆ ಪಡೆದಿರುವ ಶಾಸ್ತ್ರೀಯ ಸಂಗೀತ ಕೆಲವೊಮ್ಮೆ ಗಲಿಬಿಲಿಗೆ ಒಳಗಾಗುವ ಪ್ರಸಂಗಗಳೂ ನಡೆದಿವೆ. ಆಯಾ ಜಿಲ್ಲೆಯ ಐತಿಹಾಸಿಕ ಹಿನ್ನಲೆಯನ್ನು ಸ್ಮರಿಸುವ ನೆಪದಲ್ಲಿ ಆರಂಭವಾಗುವ ಉತ್ಸವಗಳು ಕೆಲವೊಮ್ಮೆ ಸಂಪೂರ್ಣ ರಾಜಕೀಯ ವೇದಿಕೆಗಳಾಗಿ ರೂಪಾಂತರಗೊಳ್ಳುತ್ತವೆ. ಅಲ್ಲಿ ಸೇರಿರುವ ಸಾಮಾನ್ಯ ಜನಸಮೂಹ ಹಾಗೂ ಅವರ ಅಭಿರುಚಿಗೆ ಮಣೆ ಹಾಕುವ ದೃಷ್ಟಿಯಿಂದ ಸಿನೇಮಾ ಸಂಗೀತ ಅದರಲ್ಲೂ ಪರಭಾಷಾ ಹಿನ್ನೆಲೆ ಗಾಯಕ ಗಾಯಕಿಯರನ್ನು ಆಹ್ವಾನಿಸುವುದು ಇತ್ತೀಚಿನ ಬೆಳವಣಿಗೆ – ಬದಲಾವಣೆ ಅಂತಾನೂ ಕರೆಯಬಹುದು. ಕೆಲವೊಮ್ಮೆ ಆಯೋಜಕರು ಈ ಜನಪ್ರಿಯ ಕಲಾವಿದ – ಹಾಗೂ ಜನಸಾಮಾನ್ಯ ಜೋಡಿಗೆ ಪುಷ್ಟಿ ಕೊಡುವ ದೃಷ್ಟಿಯಿಂದ, ಶಾಸ್ತ್ರೀಯ ಸಂಗೀತ ಕಲಾವಿದರ ಕಾಲಾವಕಾಶದಲ್ಲಿ ಸಮಯದ ಕಡಿತವನ್ನು ಮಾಡಿದ ಎಷ್ಟೋ ನಿದರ್ಶನಗಳಿವೆ. ಶಾಸ್ತ್ರೀಯ ಸಂಗೀತ, ಇಂತಹ ಜನಸಾಗರದಲ್ಲಿ ರಂಜಿಸೊಲ್ಲ. ಅರ್ಥವಾಗೊಲ್ಲ ಅಂದರೆ, ಇದನ್ನ ಅರ್ಥಮಾಡಿಸುವ ಸಾಮಾಜಿಕ ಹೊಣೆಗಾರಿಕೆ ಆಯೋಜಕರು ಹಾಗೂ ಕಲಾವಿದ ಇಬ್ಬರದೂ ಆಗಿರುತ್ತದೆ. ಈ ಪ್ರಯತ್ನ ಶಾಸ್ತ್ರೀಯ ಸಂಗೀತಗಾರನ ಸಮಯ ಹೆಚ್ಚು ಮಾಡುವುದರಿಂದ ಆಗುತ್ತದೆಯೇ ಹೊರತು ಸಮಯ ಕಡಿಮೆ ಮಾಡುವುದರಿಂದ ಅಲ್ಲ!!! ಇನ್ನು ಜನಪ್ರಿಯ ಹಾಡುಗಳಲ್ಲಿ ಸಂಗೀತ ಪ್ರಕಾರಗಳಲ್ಲಿ ಇರುವ ಅರ್ಥ, ಉದ್ದೇಶ ದೇವರಿಗೇ ಪ್ರೀತಿ. “ಹುಡುಗ ಹುಡುಗ……. ಕಂಜೂಸು ಬುದ್ಧಿ ಬೇಕಾ” ಎನ್ನುವಲ್ಲಿ ಯಾವ ಸಂಗೀತ, ಸಾಹಿತ್ಯದ ಮೌಲ್ಯವಿದೆ!
ಸೂಕ್ಷ್ಮವಾಗಿ ಗಮನಿಸಿದರೆ ಸಂಗೀತ ನಡೆಯುವ ವಾತಾವರಣ, ನಡೆಸುವ ವ್ಯವಸ್ಥೆ ಬದಲಾಗಿದೆಯೇ ಹೊರತು, ಸಂಗೀತವೇ ಅಮೂಲಾಗ್ರವಾಗಿ ಬದಲಾಗಿಲ್ಲ. ಕೇವಲ ಎರಡು ಮೂರು ದಶಕಗಳ ಹಿಂದೆ ಮೈಸೂರು ದಸರಾ ಉತ್ಸವದ ದರ್ಬಾರ್ ಹಾಲ್‌ನ ಕಚೇರಿಗಳಲ್ಲಿ ಅತ್ಯಂತ ಹಿರಿಯ ಶ್ರೇಣಿಯ, ಕರ್ನಾಟಕ – ಹಿಂದೂಸ್ತಾನಿ ಸಂಗೀತ ಕಲಾವಿದರ ಗಾಯನದ ವಾದನವಿರುತ್ತಿತ್ತು. ಅಲ್ಲಿ ಅವಕಾಶ ಪಡೆಯುವ ಕಲಾವಿದರು ಕನಿಷ್ಠ ೨೦ ರಿಂದ ೩೦ ವರ್ಷದಷ್ಟು ಕಲಿಕೆ – ಕಾರ್ಯಕ್ರಮ – ಸಾಧನೆಯ ಹಿನ್ನೆಲೆಯಿಂದ ಬಂದವರಾಗಿರುತ್ತಿದ್ದರು. ಬರೀ ಕಲಾವಿದರಷ್ಟೇ ಏಕೆ, ಕೇಳುಗರೂ ಸಹ ಪ್ರವೇಶ ಪತ್ರ, ಆಹ್ವಾನ ಪತ್ರ – ಪಾಸು ಪಡೆಯಲೂ, ಸಹ ಅವರ ಆಸಕ್ತಿ ಅಭಿರುಚಿಯನ್ನು ಗಮನಿಸಲಾಗುತ್ತಿತ್ತು.
ರಾಜರ ಪ್ರೋತ್ಸಾಹ ಶ್ರೀಮಂತರ ಮನೆಯಲ್ಲಿ ಬೈಠಕ್‌ಗಳಿಂದ ಗಣೇಶನ ಹಬ್ಬ, ನಾಡಹಬ್ಬ, ರಾಜ್ಯೋತ್ಸವ, ರಾಮನವಮಿ ಹೀಗೆ ಮುಂತಾದ ಸಂದರ್ಭಗಳಲ್ಲೂ ಸಂಗೀತ ಬೇರೆ ಬೇರೆ ಬಡಾವಣೆಗಳಲ್ಲಿ, ರಸ್ತೆಗಳಲ್ಲೂ ನಡೆಯುತ್ತಿತ್ತು. ಅಜೀಂ ಪ್ರೇಮಜೀ ಪೌಂಡೇಷನ್ ಮುಖ್ಯಸ್ಥ, ಪುಣೆಯ ಮೂಲಕ ಶ್ರೀ ದಿಲೀಪ್ ರಾಂಜೇಕರ್ (ಇವರು ನನ್ನ ಬಳಿ ಶಾಸ್ತ್ರೀಯ ಸಂಗೀತಾಭ್ಯಾಸ ಮಾಡಿದ್ದಾರೆ) ಹೇಳುತ್ತಾರೆ “ಮೂವತ್ತು – ಮೂವತ್ತೈದು ವರ್ಷದ ಹಿಂದೆ ಪುಣೆಯಲ್ಲಿ ಗಣೇಶ ಹಬ್ಬವಾದರೆ ಒಂದು ವಾರದ ಮಟ್ಟಿಗೆ ಪ್ರತಿ ದಿನವೂ ಒಂದೊಂದು ಕಡೆ ಭೀಮಸೇನ ಜೋಶಿ, ಮಲ್ಲಿಕಾರ್ಜುನ ಮನಸೂರ್, ವಸಂತರಾವ್ ದೇಶಪಾಂಡೆ, ಕಿಶೋರಿ ಅಮೋನಕರ್, ಜಿತೇಂದ್ರ ಅಭಿಷೇಕಿ ಮುಂತಾದ ದಿಗ್ಗಜರ ಸಂಗೀತ ನಡೆಯುತ್ತಿತ್ತು” ಆದರೆ ಈಗೆಲ್ಲಾ ಆರ್ಕೆಸ್ಟ್ರಾ ಸಂಗೀತ ಬೀಡುಬಿಟ್ಟಿದೆ. ಈ ಸಾರ್ವಜನಿಕ ಬೃಹತ್ ವೇದಿಕೆಗಳಲ್ಲಿ ಝಗಮಗಿಸುವ ಬೆಳಕಿನಲ್ಲಿ ಪ್ರಖ್ಯಾತ ಜನಪ್ರಿಯ ಹಿನ್ನೆಲೆ ಗಾಯಕ – ಗಾಯಕಿಯರು ಯಥಾಶಕ್ತಿ ಡಾನ್ಸ್ ಮಾಡುತ್ತಾ (ಕುಣಿಯುತ್ತಾ) ಹಾಡುವುದನ್ನು ಗಮನಿಸಬಹುದು. ಇತ್ತೀಚಿನ ಮತ್ತೊಂದು ಬೆಳವಣಿಗೆಯೆಂದರೆ, ಈಗ ಜನಪ್ರಿಯ ಹಾಡುಗಳ ಸಂಗೀತ ಹಿನ್ನೆಲೆ ಸಂಗೀತದ Track Recording ಕ್ಯಾರಿಯೋಕೆ CDಗಳೂ ಉಪಲಬ್ದ ಇರುವುದರಿಂದ ಎಷ್ಟೋ ಬಾರಿ ಈ ಕಲಾವಿದರು ವೇದಿಕೆಯ ಮೇಲೆ ಹಾಡುವುದೇ ಇಲ್ಲ. ಕೇವಲ “ತುಟಿ ಅಲುಗಾಡಿಸಿ” (Lip Sync) ಹಾಡುವವರಂತೆ ನಟಿಸಿ, ಕುಣಿದು, ಸಂಭಾವನೆ ಪಡೆದು ಹೋದ ಪ್ರಸಂಗಗಳೂ ದಾಖಲಾಗಿವೆ. ಈ ತರಹದ ಪೂರ್ವ ಧ್ವನಿಮುದ್ರಿತ, ಸಿನೇಮಾ ಹಾಡುಗಳಿಗೆ ಗಾಯಕರಿಗೆ ಮಾತ್ರ ಈ Track ಹಾಡುಗಾರಿಕೆ ಸಾಧ್ಯ. ಏಕೆಂದರೆ ಒಮ್ಮೆ ಧ್ವನಿಮುದ್ರಿತ ಹಾಡು, ಅದರ ಅವಧಿ, ಹಿನ್ನೆಲೆ ಸಂಗೀತ ಎಂದೂ ಬದಲಾಗುವುದಿಲ್ಲ. ಆದರೆ ಶಾಸ್ತ್ರೀಯ ಸಂಗೀತ ಈ ತರಹವಲ್ಲ. ಅದೇ ಕಲಾವಿದ, ಅದೇ ರಾಗ, ಕೃತಿ, ರಚನೆಯನ್ನು ಪ್ರತಿಬಾರಿಯೂ ಬೇರೆ ಬೇರೆ ತರಹ ಹಾಡುತ್ತಾನೆ; ಹಾಡಬಲ್ಲ. ಆದರೂ ಜನಪ್ರಿಯ ಹಾಡುಗಾರಿಕೆಯ ಮಧ್ಯೆ ನಮ್ಮ ಸಂಪ್ರದಾಯಬದ್ಧ ಸಂಗೀತಗಾರರು ಅವಕಾಶ ವಂಚಿತರಾಗುವ ಸಂಧರ್ಭ ನಿರ್ಮಾಣವಾಗುವುದು ಸ್ವಾಗತಾರ್ಹ ಬದಲಾವಣೆಯಲ್ಲ.
ಪ್ರಸಾರ ವಾಹಿನಿಗಳು
ಈಗ ಆರ್ಥಿಕ, ಸಾಮಾಜಿ, ತಾಂತ್ರಿಕ ಪ್ರಗತಿಯು ಶರವೇಗದಲ್ಲಿ ಸಾಗಿದೆ. ಕೇವಲ ಆಕಾಶವಾಣಿ ಹಾಗೂ ಕೇಂದ್ರೀಯ ದೂರದರ್ಶನಗಳಲ್ಲದೆ ಅಸಂಖ್ಯಾತ ಖಾಸಗಿ ಚಾನಲ್‌ಗಳು ನಾಯಿ ಕೊಡೆಯಂತೆ ತಲೆ ಎತ್ತುತ್ತಿವೆ. ಅವುಗಳ ಪ್ರಸಾರದ ಸಮಯ, ಕಾರ್ಯಕ್ರಮದ ಗುಣಮಟ್ಟದ ಮೇಲೆ ಯಾವುದೇ ತರಹದ ನಿಯಂತ್ರವಿಲ್ಲ. ಹಾಗೆಯೇ ಶಾಸ್ತ್ರೀಯ ಸಂಗೀತಕ್ಕೆ ಮೀಸಲಾದ ಯಾವುದೇ ಚಾನೆಲ್ ಅಥವಾ ವಾಹಿನಿ ಇಲ್ಲದಿರುವುದು ಬಹಳ ಯೋಚನೆ ಮಾಡಬೇಕಾದ ವಿಷಯ. “ಕೋತಿಗೆ ಹೆಂಡ ಕುಡಿಸಿದ ಹಾಗೆ” ಎನ್ನುವ ಗಾದೆ ಮಾತು ನಾವೆಲ್ಲ ಕೇಳಿದ್ದೇವೆ. ಆದರೆ ಇತ್ತೀಚೆಗೆ ಒಂದು ಚಾನಲ್‌ನವರು ಅಕ್ಷರಶಃ ಒಂದು ಕೋತಿ ವಿಸ್ಕಿ ಕುಡಿಯುತ್ತಾ, ಸಿಗರೇಟು ಸೇದುತ್ತಾ, ಚಿಕನ್ ತಿನ್ನುತ್ತಾ ಇರುವ ದೃಶ್ಯಾವಳಿಗಳನ್ನು ಬಾರಿ ಬಾರಿ ಸಾಕಷ್ಟು ಸಮಯ ಪುನರಾವರ್ತನೆ ಮಾಡಿ ಬಿತ್ತರಗೊಳಿಸಿದರು. ಇದರ ಹಿಂದೆ ಯಾವ ಸಾಮಾಜಿಕ ಸಾಂಸ್ಕೃತಿಕ ಮೌಲ್ಯ ಅಡಗಿತ್ತೋ ನನಗಂತೂ ಅರ್ಥವಾಗಲಿಲ್ಲ. ಇದೇ ಸಮಯದಲ್ಲಿ ಇಬ್ಬರು ಸಂಗೀತಗಾರರನ್ನು ಆಹ್ವಾನಿಸಿ ರಾಗ – ತಾಳದ ಬಗ್ಗೆ ಚರ್ಚೆ ನಡೆಸಿ ಸೋದಾಹರಣ ಕಾರ್ಯಕ್ರಮ, ನಂತರ ಗಾಯನ ವಾದನ ಏರ್ಪಡಿಸಿದ್ದರೆ ಕಲಾವಿದರಿಗೂ ಅವಕಾಶ ನೀಡಿದ ಹಾಗೆ ಆಗ್ತಿತ್ತು. ಹಾಗೆಯೇ ಆಸಕ್ತ ರಸಿಕರಿಗೆ ಮಾಹಿತಿ ಮನರಂಜನೆ ನೀಡಿದ ಸಮಾಧಾನವೂ ವಾಹಿನಿಯವರಿಗೂ ಆಗ್ತಿತ್ತು. ಇನ್ನೊಂದು ಕಡೆ ೩೦ ನಿಮಿಷ ಶಾಸ್ತ್ರೀಯ ಸಂಗೀತ ಪ್ರಸಾರದ ಮಧ್ಯೆ ೧೫ ನಿಮಿಷಗಳಾದ ಮೇಲೆ ‘ ಕರ್ನಾಟಕ ರಾಜ್ಯ ಲಾಟರಿ’ಯ ಜಾಹೀರಾತು ಬರುತ್ತಿತ್ತು. ನಂತರ ಸಂಗೀತ ಮುಂದುವರೀತಿತ್ತು. ಹಿಂದೂಸ್ತಾನಿ ಕಲಾವಿದರು ಒಂದೇ ರಾಗವನ್ನು ೩೦ ನಿಮಿಷಕ್ಕೂ ಹೆಚ್ಚು ಹಾಡುವುದರಿಂದ ೧೫ ನಿಮಿಷಗಳ ನಂತರ ‘ಬ್ರೇಕ್’ ಕೊಡುವ, ತೆಗೆದುಕೊಳ್ಳುವ ಪ್ರಮೇಯವೇ ಇಲ್ಲ. ಹಾಗಿದ್ದಾಗ ಸಂಗೀತದ ಮಧ್ಯ ರಾಜ್ಯ ಲಾಟರಿ ಹೊಡೆದರೆ, ಯಾರ ಬೊಕ್ಕಸಕ್ಕೆ ತುಂಬುತ್ತಿತ್ತೋ ಊಹೆಗೆ ನಿಲುಕದ ವಿಷಯ. ಈ ೨೪/೭ ನಿರಂತರ – ಅಸಂಖ್ಯಾತ ವಾಹಿನಿಗಳು, ಚಾನೆಲ್‌ಗಳ ಭರಾಟೆಯ ಮಧ್ಯೆ ಒಂದು ಸಾರ್ವಜನಿಕ ಸಂಗೀತ ಕಾರ್ಯಕ್ರಮ ಆಯೋಜಿಸಬೇಕಾದರೆ ಅಂದು ಯಾವುದಾದರೂ ಕ್ರಿಕೆಟ್ ಪಂದ್ಯ ಬಿತ್ತರಗೊಳ್ಳಲಿದೆಯೇ? ಹಾಗಿದ್ದರೆ ಕಾರ್ಯಕ್ರಮದ ದಿನಾಂಕವನ್ನು ಬದಲಿಸಬೇಕಾದ ಎಚ್ಚರವಹಿಸುವ ಕಾಲ ಬಂದಿದೆ. ಹಾಗೆಯೇ ಶಾಸ್ತ್ರೀಯ ಸಂಗೀತದ ಪ್ರಸಾರ, ಚರ್ಚೆ, ಸೋದಾಹರಣ ಕಾರ್ಯಕ್ರಮ, ಪ್ರಾತ್ಯಕ್ಷಿಕೆ, ಸಂದರ್ಶನ ಹಲವಾರು ಮನಸ್ಪರ್ಶಿ ಮೂಲಿಕೆಗಳಿಗೆ ಮೀಸಲಾದ ಚಾನೆಲ್ ಸರಕಾರದಿಂದಲೋ, ಖಾಸಗಿಯವರಿಂದ ಬರುವುದಾದರೆ ಅದೊಂದು ಸ್ವಾಗತಾರ್ಹ ಬದಲಾವಣೆ – ಬೆಳವಣಿಗೆಯಾದೀತು. ಈ ನಿಟ್ಟಿನಲ್ಲಿ ಹಲವಾರು ವಿಶ್ವವಿದ್ಯಾಲಯಗಳು ಪುಸ್ತಕ ಮುದ್ರಣ, ಧ್ವನಿಮುದ್ರಣ ಯೋಜನೆಗಳನ್ನು ಹಮ್ಮಿಕೊಂಡಿರುವುದು ಆಶಾದಾಯಕ.
ಶಾಸ್ತ್ರೀಯ ಸಂಗೀತದ ಕಲಿಕೆ : ಅಂದು – ಇಂದು
ಮೂಲತಃ ಇದೊಂದು ಶ್ರವಣ ವಿದ್ಯೆ. ಸಂಗೀತ ಕಲಿಯುವ ವಿದ್ಯಾರ್ಥಿ ಹೆಚ್ಚು ಹೆಚ್ಚು ಸಂಗೀತ ಕೇಳಿದಷ್ಟೂ ಅವನ ಕಲಿಕೆಯ ಪ್ರಕ್ರಿಯೆ ಮಾಗುತ್ತಾ ತ್ವರಿತಗತಿಯಲ್ಲಿ ಸಾಗುತ್ತದೆ. ಇದೇ ಕಾರಣಕ್ಕೆ ಪರಂಪರಾಗತವಾಗಿ ಸಂಗೀತವನ್ನು ಗುರುಕುಲ ಪದ್ಧತಿಯಲ್ಲಿ ಪೀಳಿಗೆಯಿಂದ – ಪೀಳಿಗೆಗೆ ಹಸ್ತಾಂತರ ಮಾಡಲಾಗಿದೆ. ನನ್ನ ಗುರುಗಳಾದ ಪಂ. ಪಂಚಾಕ್ಷರಿ ಮತ್ತೀಗಟ್ಟಿಯವರು, ಅವರ ಗುರುಗಳಾದ ಪಂ. ಮಲ್ಲಿಕಾರ್ಜುನ ಮನ್ಸೂರರ ಜೊತೆ ಕಳೆದ ದಿನಗಳನ್ನ ಮೆಲುಕು ಹಾಕುತ್ತ ಹೇಳಿದರು “ನಮ್ಮ ಗುರುಗಳು ಭಾಳ ಕಾಳಜಿಯಿಂದ ಕಲಿಸ್ತಿದ್ರು. ಯಾವುದಾದರೂ ರಾಗದ ‘ಸ್ಥಾಯಿ’ (ರಚನೆಯ ಆರಂಭದ ಸಾಲುಗಳು) ಕಲಸಾಕ ಚಾಲೂ ಮಾಡಿದ್ರ ಅದನ್ನ ಅಷ್ಟೇ ಹೇಳಿ ಹೊರಗಿನಿಂದ ಖೋಲಿ ಬಾಗಿಲು ಹಾಕ್ಕೊಂಡು ಬಿಡ್ತಿದ್ರು. ನಾನು ಅದನ್ನ ಅಭ್ಯಾಸ ಮಾಡೀ – ಮಾಡೀ ಮನದಟ್ಟು ಮಾಡಿಕೊಂಡಿದ್ದನ್ನ ಹೊರಗಿಂದ ಕೇಳಿ ಅವರಿಗೆ ಸಮಾಧಾನ ಆದ ಮ್ಯಾಲೆ ಬಾಗಿಲಾ ತೆಗದು ಒಳಗ ಬಂದು ಮುಂದಿನ ಸಾಲು ಹೇಳಿಕೊಡ್ತಿದ್ರು”, ಅಂದರು ಈ ತರಹದ ಕಲಿಕೆಯ ಪದ್ಧತಿಯಿಂದ ವಿದ್ಯಾರ್ಥಿಗೆ ಆ ಬಂದಿಷ್‌ನ ಸಾಹಿತ್ಯ, ಅದರ ಅರ್ಥ, ಸ್ವರಸಂಚಾರ, ಸೂಕ್ಷ್ಮತೆಗಳು ಮನದಾಳಕ್ಕೇ, ಹೃದಯದಲ್ಲೇ ಮನೆ ಮಾಡ್ತಿದ್ದವು. ಹೀಗಾಗಿ ಆಗಿನ ಕಾಲದ ಸಂಗೀತಗಾರರು ನೂರಾರು ಬಂದಿಷ್‌ಗಳನ್ನ ಸುಂದರ ಸ್ವರಗುಚ್ಛಗಳನ್ನ, ರಾಗದ ರೂಪವನ್ನ ಬಿಂಬಿಸುವ ಸ್ವರಸಂಚಾರಗಳನ್ನ ಕರಗತ ಮಾಡಿಕೊಂಡುಬಿಡ್ತಿದ್ರು. ಎಂದಿಗೂ ಸಾಹಿತ್ಯವನ್ನು ಮರೆಯುವ ಪ್ರಸಂಗವೇ ಇರ್ತಿರಲಿಲ್ಲ.
ಸಂಗೀತ ಕಲಿಯೋದು – ಕಲಿಸೋದು ಅಂದರೆ ಕೇವಲ ರಾಗ – ತಾಳ – ವ್ಯಾಕರಣ ಬಂದಿಷ್ ಅಷ್ಟೇ ಅಲ್ಲ. ಅದೊಂದು ಅಜೀವ ಪರ್ಯಂತ, ಗಾಢವಾದ ಪರಸ್ಪರ ಸಂಬಂಧ. “ಒಳ್ಳೆಯ ಗುರು ಹಾಗೂ ಒಳ್ಳೆಯ ಶಿಷ್ಯ ಸಿಗುವುದು ಗುರು – ಶಿಷ್ಯ ಇಬ್ಬರಿಗೂ ಅದೃಷ್ಟದ ವಿಷಯ” ಅನ್ನೋದು ಸಂಗೀತದ ವಲಯದಲ್ಲಿ ಕೇಳಿಬರುವ ಮಾತು. ಯಾವುದೇ ಪೂರಕವಾದ ಅಥವಾ ವಿಪರೀತ ಪರಿಸ್ಥಿತಿಯಲ್ಲಿ ತಾನು ಕಲಿತು, ಸಾಧಿಸಿ, ಮನವರಿಕೆ ಮಾಡಿಕೊಂಡ ವಿದ್ಯೆಯನ್ನು, ಸಂಪೂರ್ಣ ಮನಬಿಚ್ಚಿ, ಮನ ಮುಟ್ಟುವಂತೆ, ಎದೆ ತಟ್ಟುವಂತೆ ಹೇಳಿಕೊಡೋದು ಗುರುವಿನ ಕರ್ತವ್ಯ ಹಾಗೂ ಸವಾಲು. ಹಿಂದಿನ ಕಾಲದಲ್ಲಿ ಶಿಷ್ಯ ಗುರುಗಳ ಮನೆಯಲ್ಲೇ ಇರುತ್ತಿದ್ದ. ತಂದೆ, ಪಾಲಕ, ಪೋಷಕ, ಸ್ನೇಹಿತ, ಮಾರ್ಗದರ್ಶಕ ಎಲ್ಲಾ ಗುರುವೇ. ಒಂದು ಕಾಲೇಜಿನಲ್ಲಿ ಪ್ರಾಧ್ಯಾಪಕ ಹಾಗೂ ವಿದ್ಯಾರ್ಥಿ ಸಂಬಂಧಕ್ಕೂ ಇಲ್ಲಿನ ಗುರು – ಶಿಷ್ಯರ ಅವಿನಾಭಾವ ಸಂಬಂಧಕ್ಕೂ ಅತೀ ಸೂಕ್ಷ್ಮವಾದ ವ್ಯತ್ಯಾಸವಿದೆ. ಶಿಷ್ಯನ ಪ್ರಗತಿ ಹಾಗೂ ಯಶಸ್ಸಿನಲ್ಲಿ ತಮ್ಮ ಅಮರತ್ವ, ಪರಂಪರೆಯ ಮುಂದುವರಿಕೆಯನ್ನು ಗುರು ನೋಡುತ್ತಿರುತ್ತಾನೆ. ಅದೇ ರಾಗ, ಅದೇ ಬಂದಿಷ್, ಈ ಹಿಂದೆ ಕಲಿತದ್ದೇ; ಆದರೆ ಅದರಲ್ಲೇ ಮತ್ತೇನೋ ಹೊಸತನ, ಹೊಳಪು, ತಿರುವು, ಮಜಲುಗಳನ್ನ ಕಾಣುತ್ತಿರುತ್ತಾನೆ. ಸೂಕ್ಷ್ಮಗ್ರಾಹಿ ಶಿಷ್ಯ ತಾಲೀಮಿನಲ್ಲಿ ದಿನಗಳು – ವರ್ಷಗಳು ಕಳೆದಂತೆ ಗುರು ದೊಡ್ಡವನಾಗೇ, ಗೊಮ್ಮಟನಂತೇ ಬೃಹದಾಕಾರವಾಗಿ ಕಾಣಿಸ್ತಾ ಹೋಗುತ್ತಾನೆ.
ಕಿರಾನಾ ಘರಾನಾದ ಮೇರು ಗಾಯಕ ಉಸ್ತಾದ್ ಅಬ್ದುಲ್ ಕರೀಂ ಖಾನ್ ಅವರು ಪ್ರೀತಿಯ ಶಿಷ್ಯ ರಾಮಭಾವು ಕುಂದಗೋಳಕರ್ ಉರುಫ್ ಸವಾಯಿ ಗಂಧರ್ವ, ಶಿಷ್ಯನ ಶಿಸ್ತು, ಪ್ರಾಮಾಣಿಕತೆ, ಸಾಧನೆ, ಪ್ರಗತಿ ಎಲ್ಲದರಲ್ಲೂ ಉಸ್ತಾದರಿಗೆ ಸಮಾಧಾನ, ಭರವಸೆ ಹಾಗೂ ನಂಬಿಕೆ ಇತ್ತು. ಆದರೆ ಶಿಷ್ಯ ಮಾತ್ರ ಗುರುಸೇವೆ, ಕಲಿಯೋದರ ಕಡೆನೇ ಗಮನ ಹರಿಸಿದ್ದ. ಒಂದು ದಿನ ಗುರು ಅಬ್ದುಲ್ ಕರೀಂಖಾನರ ಕಾರ್ಯಕ್ರಮ. ವೇದಿಕೆ ಸಜ್ಜಾಗಿದೆ. ತಂಬೂರಿ ಶೃತಿಯಾಗಿದೆ; ಶಿಷ್ಯ ರಾಮಭಾವು ಒಂದು ತಂಬೂರಿ ನುಡಿಸ್ತಾ ಇದ್ದಾರೆ; ಇದ್ದಕ್ಕಿದ್ದ ಹಾಗೆ ಆಯೋಜಕರು ಬಂದು ಖಾನ ಸಾಹೇಬರರ ಕೈಗೆ ಒಂದು ಕಾಗದಾ ಕೊಡ್ತಾರೆ. ಸರಕ್ಕನೇ ಖಾನ್ ಸಾಹೇಬರು ಮೇಲೆದ್ದರು “ರಾಮಭಾವು ನನ್ನ ಸಂಬಂಧಿಕರಿಗೆ ಆರೋಗ್ಯ ಸರಿಯಿಲ್ಲ; ನಾನು ಈಗಲೇ ಅವರನ್ನು ನೋಡಲಿಕ್ಕೆ ಹೋಗಬೇಕು. ಇಷ್ಟೊಂದು ಜನ ಇಲ್ಲಿ ಸೇರಿದ್ದಾರೆ; ಇವತ್ತು ನೀನೇ ಹಾಡಬೇಕು. ನಾನು ಹೊರಡಬೇಕು, ಹೊರಡತೀನಿ” ಎಂದು ಅಪ್ಪಣೆ ಕೊಡಿಸಿ ಹೊರಟೇಬಿಟ್ರು. ಗುರುವಿನ ಮುಂದೆ ನಾನಿನ್ನೂ ಅಂಬೆಗಾಲಿಡುವ ಮಗು ಎಂದು ತಿಳಿದಿದ್ದ ರಾಮಭಾವುಗೆ ಬೇರೆ ದಾರಿಯಿರಲಿಲ್ಲ. ಒಂದು ತರಹದ ದುಗುಡದಲ್ಲೇ ಕಾರ್ಯಕ್ರಮ – ಗಾಯನ ಪ್ರಾರಂಭ ಮಾಡಿದ್ರು. ಸುಂದರವಾಗಿ, ಸುಮಧುರವಾಗಿ, ಸಂಪ್ರದಾಯ ಬದ್ಧವಾಗಿ, ಅವ್ಯಾಹತವಾಗಿ ಗಾಯನ ನಡೀತಿದೆ. ಬೆಳಗಿನ ಜಾವ ೪ ಗಂಟೆಯ ಹೊತ್ತಿಗೆ ಭೈರವಿ ‘ಜಮುನಾಕೇ ತೀರ್’ ಆರಂಭವಾಯ್ತು. ಮುಂದಿನ ಸಾಲಿನಲ್ಲಿ ಕಂಬಳಿ ಹೊದ್ದು ಕುಳಿತಿದ್ದ ವ್ಯಕ್ತಿಯ ಕಣ್ಣಲ್ಲಿ ಧಾರಾಕಾರ ನೀರು. ಅರ್ಧ ತೆರೆದ ಕಣ್ಣಿನಿಂದ ಹಾಡುತ್ತಿದ್ದ ರಾಮಭಾವು ಅವರ ಸಲುವಾಗೇ ಹಾಡುವಂತೆ ಮನದುಂಬಿ ಹಾಡಿದ. ಕಾರ್ಯಕ್ರಮ ಮುಗಿದ ಕೂಡಲೇ ಕಂಬಳಿ ತೆಗೆದು ವೇದಿಕೆಗೆ ಬಂದು, ಮಾರು ವೇಷದಲ್ಲಿದ್ದ ಗುರು ಅಬ್ದುಲ್ ಕರೀಂ ಖಾನ್ “ಬೇಟಾ ಇನ್ನು ಮುಂದೆ ನಮ್ಮ ಘರಾನೆಯ ಸಂಪೂರ್ಣ ಜವಾಬ್ದಾರಿ ನಿನ್ನದು. ನೀನು ಎಲ್ಲೆಡೆ ಹಾಡಬೇಕು. ನಿನ್ನ ಆಳ, ನಿನ್ನ ಶಕ್ತಿ ನಿನಗೇ ಮನವರಿಕೆ ಆಗಲೆಂದು ನಾನೇ ಆಯೋಜಿಸಿದ ಕಾರ್ಯಕ್ರಮವಿದು” ಎಂದು ಶಿಷ್ಯನನ್ನು ಮನದುಂಬಿ ಹರಸಿದರು. ಇದು ಗುರು – ಶಿಷ್ಯ – ಸಂಗೀತ ಪರಂಪರೆಯ ಬೆಳವಣಿಗೆಗೆ ಒಂದು ಜೀವಂತ ನಿದರ್ಶನ.
ಸಂಗೀತ ಕಲಿಯಲು ಇರುವ ಆಸೆ, ಉತ್ಸಾಹ (desire) ಬೇರೆ. ಆದರೆ ಕಲಿಕೆಗೆ ಪೂರಕವಾಗಿ ಇರಬೇಕಾದ ಪ್ರತಿಭೆ (talent) ಶ್ರದ್ಧೆ, ಸಂಸ್ಕಾರ, ಸಾಧಿಸುವ ಛಲ ಇವು ಬೇರೆ. ಕೆಲವೊಮ್ಮೆ ಆಸೆಯನ್ನು ಪ್ರತಿಭೆಯೆಂದು ತಪ್ಪು ತಿಳಿಯುವ ಸಂದರ್ಭ ಉಂಟು. ಇದನ್ನೆಲ್ಲ ದೂರ ಮಾಡಲೆಂದೇ ಹಿಂದಿನ ಕಾಲದಲ್ಲಿ ಈ ಗುರು – ಶಿಷ್ಯರ ಕಲಿಸುವ, ಕಲಿಯುವ ಆರಂಭ, “ಗಂಡಾ ಬಂಧನ” ಸಮಾರಂಭ ಎಂದಿತ್ತು. ಊರಿನ ಹಿರಿಯರು, ಹಿತೈಷಿಗಳು ಎಲ್ಲರೂ ಇದರಲ್ಲಿ ಹಾಜರ್. ಈ ದೊಡ್ಡ ಸಮಾರಂಭದ ಉದ್ದೇಶ ಇಷ್ಟೇ. ಯಾರೂ ಆರಂಭ ಶೂರತ್ವಮಾಡೀ ಸುಮ್ಮನೇ ಇರೋಹಾಗಿಲ್ಲ. ಆ ಸಮಾರಂಭ ಆದ ಕೆಲದಿನಗಳ ನಂತರ ಯಾರಾದರೂ ದಾರೀಲಿ ಸಿಕ್ಕಿದರೆ, ಗುರು ಅಥವಾ ಶಿಷ್ಯನಿಗೆ ಕೇಳ್ತಿದ್ರು ಏನಪ್ಪಾ ನಿಮ್ಮ ಕಲಿಕೆ – ಬೋಧನೆ ಎಲ್ಲಿಯವರೆಗೆ ಬಂತು? ಅಂದಾಗ ಇಬ್ಬರ ಹತ್ತಿರಾನೂ ಉತ್ತರ ಇರಬೇಕಾಗ್ತಿತ್ತು. ಒಟ್ಟಿನಲ್ಲಿ ಕಲಿಯೋದು – ಕಲಿಸೋದು ಒಂದು ಸಾಂಸ್ಕೃತಿಕ ಜವಾಬ್ದಾರಿ ಆಗಿತ್ತೇ ಹೊರತು ಕೇವಲ ತೋರಿಕೆಯ ವಸ್ತುವಾಗಿರಲಿಲ್ಲ.
ಈ ಗುರುಕುಲ ಪದ್ಧತಿಯಿಂದ ಕಾಲ – ದೇಶದ, ಸಮಾಜದ ಬದಲಾವಣೆಯ ಜೊತೆಗೆ, ಸಂಗೀತ ಕಲಿಕೆಯ ವಾತಾವರಣವೂ, ಸಂದರ್ಭಗಳೂ, ಪದ್ಧತಿಯೂ ಬದಲಾಗಿದೆ. ಖಾಂದಾನಿ – ಅನುವಂಶಿಕ ಕಲಿಸುವಿಕೆಯಿಂದ, ಗುರುಕುಲದಿಂದ ಈಗ ಕಾಲೇಜು, ವಿಶ್ವವಿದ್ಯಾಲಯ, ಸಂಗೀತ ಶಾಲೆಗಳು, ಇಂಟರ್‌ನೆಟ್, ಫೋನಿನ ಮೂಲಕವೂ ಸಂಗೀತ ಕಲಿಕೆ ಆರಂಭವಾಗಿದೆ. ಕೊಲ್ಕತ್ತಾದಲ್ಲಿ Indian Tobacco Campany ಅವರ ಪ್ರಾಯೋಜಕತ್ವದಿಂದ ಸಂಗೀತ ರಿಸರ್ಚ್ ಅಕಾಡೆಮಿಯ ಗುರುಕುಲವೂ ಇದೆ. ಈಗ ಸಂಗೀತ ಕಲಿಯುವವರ ಆಸೆ, ಆದರ್ಶ, ಉದ್ದೇಶ, ಗುರಿಗಳೂ ಬದಲಾಗಿವೆ. ಸಂಗೀತ ಕಲಿಯಲು ಪ್ರಾರಂಭ ಮಾಡಿದವರೆಲ್ಲಾ ಉಸ್ತಾದಜೀ – ಪಂಡಿತಜೀ ಆಗುವರು ಅಥವಾ ಆಗಲೇಬೇಕೆಂಬ ಭರವಸೆ – ಕಾನೂನು ಎರಡೂ ಇಲ್ಲ. ಕೆಲವರು ಸಂಗೀತ ಮೇಷ್ಟ್ರು ಆಗಿ ಸ್ಕೂಲಿನಲ್ಲಿ ನೌಕರಿ ಮಾಡುವಷ್ಟು ಸಂಗೀತ ಕಲೀತಾರೆ.
ಕೆಲ ದಿನಗಳ ಹಿಂದೆ ಸ್ತ್ರೀಯರು ಸಂಗೀತವನ್ನೇ ಸಂಪೂರ್ಣ ಜೀವನ – ವೃತ್ತಿಯಾಗಿಸುವುದು ಸಮಾಜದಲ್ಲಿ ಅಷ್ಟೊಂದು ಸ್ವಾಗತಾರ್ಹವಾಗಿರಲಿಲ್ಲ. ಈ ದಿಸೆಯಲ್ಲಿ ಡಾ. ಗಂಗೂಬಾಯಿ ಹಾನಗಲ್, ಎಂ.ಎಸ್. ಸುಬ್ಬಲಕ್ಷ್ಮೀ, ಎಂ.ಎಲ್. ವಸಂತಕುಮಾರಿ, ಕಿಶೋರಿ ಅಮೊನಕರ್, ಪರವೀನ್ ಸುಲ್ತಾನಾ, ಡಾ. ಪ್ರಭಾ ಆತ್ರೆ ಮುಂತಾದವರ ಸಾಧನೆ, ಹಾಕಿ ಕೊಟ್ಟ ಹಾದಿ, ಸಾವಿರಾರು ಸುಪ್ತ ಪ್ರತಿಭೆಗಳಿಗೆ ಆಶಾಕಿರಣವಾಯಿತು. ಸ್ಫೂರ್ತಿಯಾಯಿತು. ತಂದೆ – ತಾಯಿ, ಬಂಧು – ಬಳಗ, ನಾವೇ ನಿರ್ಮಿಸಿದ ಸಮಾಜ, ಅದರ ಚೌಕಟ್ಟು ಸಂಗೀತಗಾರ್ತಿಯರನ್ನು ನೋಡುವ ದೃಷ್ಟಿ. ನೀಡುವ ಗೌರವ ಎಲ್ಲಾ ಬದಲಾಯಿತು. ಆದರೆ ಈ ಮುಂಚೆ ಮಹಿಳೆ ಸಂಗೀತ ಕಲಿಯುವುದೆಂದರೆ ಕೇವಲ ಮದುವೆಗೆ ಮುಂಚೆ, ಗಂಡು ಹೆಣ್ಣಿನ ಮನೆಯವರು ಪರಸ್ಪರ ಭೇಟಿಯಾದಾಗ ಒಂದು ಹಾಡು ಹಾಡಿಸುವಷ್ಟು, ನುಡಿಸುವಷ್ಟು ಮಾತ್ರ ಸಾಕಿತ್ತು. ಸಮಾಜದಲ್ಲಿ ಗೌರವದ ಸ್ಥಾನ ಎನ್ನುವ ‘ಭ್ರಮೆಯನ್ನ’ ಹೊರತುಪಡಿಸಿದರೂ, ಸ್ತ್ರೀಯರಿಗೆ ಸಂಗೀತ ಸಾಧನೆ, ಪುರುಷರಿಗಿಂತ ಹೆಚ್ಚು ಸವಾಲಿನ ವಿಷಯ. ಬಾಲ್ಯದಲ್ಲಿ ಕಲಿಕೆ ಸಂಗೀತವನ್ನು ಮುಂದುವರೆಸಲು ಮದುವೆಯಾದ ನಂತರ ಗಂಡ, ಅತ್ತೆ, ಮಾವ ಎಲ್ಲರೂ ಪ್ರೋತ್ಸಾಹಿಸಬೇಕು. ಕಾರ್ಯಕ್ರಮಗಳಿಗೆ ಪ್ರಯಾಣ ಮಾಡುವುದಾದರೆ ಜೊತೆಗೆ ಮತ್ತೊಬ್ಬರು ಬೇಕು. ಗರ್ಭಿಣಿ, ಮಕ್ಕಳು, ಸಂಸಾರದ ಹಂತಗಳು, ಜವಾಬ್ದಾರಿ ಹೆಚ್ಚಿದಂತೆಲ್ಲ, ಪ್ರತಿದಿನವೂ ಕುಳಿತು ಸಾಧನೆ, ತಾಲೀಮು ಮಾಡುವುದು ಅತ್ಯಂತ ಕಷ್ಟದ ಕೆಲಸ. ಸ್ತ್ರೀಯರ ಈ ಸಮಸ್ಯೆಯನ್ನು ಕೇವಲ ಒಬ್ಬ ಸಂಗೀತಗಾರ ಮಾತ್ರ ಊಹಿಸಿಕೊಳ್ಳಲು ಸಾಧ್ಯ. ಈ ಹಿನ್ನಲೆಯಲ್ಲಿ ನಮ್ಮೆಲ್ಲಾ ಹಿರಿಯ – ಕಿರಿಯ ಸಂಗೀತ ವಿದೂಷಿಯರ ಸಾಧನೆ ಖಂಡಿತವಾಗಿಯೂ ಸ್ತುತ್ಯಾರ್ಹ.
ಈಗ ಸಮಾಜ, ಕಾಲ, ದೇಶ ಹಾಗೂ ದೃಷ್ಟಿಕೋನ ಬದಲಾಗಿದೆ. ಹಲವಾರು ಯುವ ಕಲಾವಿದೆಯರು ವೇದಿಕೆಯ ಮೇಲೆ ಬರುತ್ತಿದ್ದಾರೆ. ಸಮಾಜದ ಎಲ್ಲ ವರ್ಗದ ಕುಟುಂಬದವರೂ ಸಂಗೀತವನ್ನ ಒಂದು ಗೌರವಾನ್ವಿತ ವೃತ್ತಿಯೆಂಬುದನ್ನ ಅರಿತಿದ್ದಾರೆ. ತಂದೆ – ತಾಯಿಯರೇ ಹೆಣ್ಣು ಮಕ್ಕಳನ್ನ ಪ್ರೋತ್ಸಾಹಿಸುತ್ತಾರೆ. ಮದುವೆ ನಂತರದ ಸಾಧನೆಗೂ ಪೂರಕವಾದ ವಾತಾವರಣ ನಿರ್ಮಾಣವಾಗಿದೆ. ನಮ್ಮವರೇ ಆದ ಸಂಗೀತ ಕಟ್ಟಿ ಕುಲಕರ್ಣಿ, ಮೇಘನಾ ಕುಲಕರ್ಣಿ, ಕಲ್ಕತ್ತೆಯ ಕೌಶಿಕಿ ಚಟರ್ಜಿ ಮುಂತಾದವರು ಯುವ ಗಾಯಕಿಯರಿಗೆ ಸ್ಪೂರ್ತಿದಾಯಕರಾಗಿದ್ದಾರೆ.
ರಾಜಕೀಯ, ಕ್ರೀಡೆ ಅದರಲ್ಲೂ ಕ್ರಿಕೆಟ್, ಸಾಫ್ಟ್‌ವೇರ್, ವೈದ್ಯಕೀಯ ವೃತ್ತಿ, ಸ್ವಂತ ಉದ್ಯಮ (ಯಾವುದೇ ಪ್ರಮಾಣದ್ದಿರಲಿ) ಸಿನೇಮಾ ರಂಗ ಹೀಗೆ ಕೆಲವು ಕ್ಷೇತ್ರಗಳಲ್ಲಿ ಕಡಿಮೆ ಸಮಯದಲ್ಲಿ ಗಳಿಸಬಹುದಾದ ಹೆಸರು, ಹಣವನ್ನು ಗಮನಿಸಿದರೆ (ಪ್ರತಿಯೊಬ್ಬರು ಅಲ್ಲ) ಸಂಗೀತ ಕ್ಷೇತ್ರದಲ್ಲಿ ಅದೇ ಸಾಧನೆ ಮಾಡಲು ಹೆಚ್ಚು ಶ್ರಮ, ನಿಷ್ಠೆ, ಸಂಯಮ, ಸಾಧನೆ, ತಾಳ್ಮೆ ಬೇಕಾಗಬಹುದು. ಇಷ್ಟೆಲದರ ಮಧ್ಯೆಯೂ ಶಾಸ್ತ್ರೀಯ ಸಂಗೀತವನ್ನೇ ನಂಬಿ ಜೀವನ ನಡೆಸುವ ಹಲವಾರು ಯುವ ಪ್ರತಿಭೆಯ ದಂಡೇ ಸಜ್ಜಾಗಿದೆ. ಇದೊಂದು ಆಶಾದಾಯಕ ಬೆಳವಣಿಗೆ. ಇದೇ ಕೆಲ ದಶಕಗಳ ಹಿಂದೆ ಸಂಗೀತಗಾರರಿಗೆ ಮದುವೆಯಾಗಲು ಜೀವನ ಸಂಗಾತಿ ಸಿಗುತ್ತಿರಲಿಲ್ಲ. ಬಾಡಿಗೆಗೆ ಮನೆ ಕೊಡಲು ಮಾಲೀಕರು ಹಿಂದೇಟು ಹಾಕುತ್ತಿದ್ದರು. ಬಾಡಿಗೆ ಕೊಡ್ತಾನೋ ಇಲ್ಲವೋ, ಮಗಳನ್ನ ಸಾಕ್ತಾನೋ ಇಲ್ಲವೋ, ಇವೆಲ್ಲ ಸಮಾಜದ ಹಿತ ಚಿಂತಕರ ಕಾಳಜಿಯಾಗಿದ್ದವು!
ನಲವತ್ತು ವರ್ಷಗಳ ಹಿಂದೆ ನಡೆದ ಘಟನೆ. (ಉದ್ದೇಶಪೂರ್ವಕವಾಗಿ ಊರಿನ ಹಾಗೂ ಗುರುವಿನ ಹೆಸರನ್ನು ಬದಲಾಯಿಸಲಾಗಿದೆ) ಪಂ. ರಾಮನಾಥ ಮಿಶ್ರ ಬಲು ದೊಡ್ಡ ಸಂಗೀತಗಾರರು. ಅಷ್ಟೇ ಒಳ್ಳೆಯ ಗುರು ಎಂದು ಪ್ರಖ್ಯಾತರಾಗಿದ್ದರು. ಲಖನೌದಲ್ಲಿ ಹೆಚ್ಚಾಗಿ ಸಂಗೀತ ಕಲಿಯೋರಿಗೆಲ್ಲ ಅವರದೇ ಶ್ರೀರಕ್ಷೆ. ಅವರ ಹತ್ತಿರ ತಾಲೀಮು ಪಡೆದ ವಿದ್ಯಾರ್ಥಿಗಳು ಡಾಕ್ಟರ್, ಇಂಜಿನಿಯರ್, ಲಾಯರ್, ಅಧ್ಯಾಪಕರೂ ಆಗಿದ್ದರು. ಶ್ರದ್ಧೆಯಿಂದ ಸಂಗೀತ ಅಭ್ಯಾಸಾನೂ ಮುಂದುವರೆಸಿದ್ದರು. ಚೆನ್ನಾಗಿ ಹಾಡ್ತಿದ್ರು. ಪರಂಪರೆ ಮುಂದುವರೆದಿತ್ತು. ಆದರೆ ಗುರುಗಳ ಹೆಸರನ್ನ ಅಜರಾಮರಗೊಳಿಸುವ ತವಕ ವಿದ್ಯಾರ್ಥಿ ವೃಂದದ್ದು. ಹೇಗೆ ಮಾಡೋದು? ಅದೊಂದು ಪ್ರಶ್ನೆ. ಅದಕ್ಕೆ ಉತ್ತರ ಹುಡುಕಲು ಒಂದು ದಿನ ಎಲ್ಲಾ ವಿದ್ಯಾರ್ಥಿಗಳು ಸಭೆ ಸೇರಿದರು. ಸಾಕಷ್ಟು ಚರ್ಚೆಯಾದ ಮೇಲೆ ಒಂದು ನಿರ್ಧಾರಕ್ಕೆ ಬಂದರು. ರೈಲ್ವೇ ಸ್ಟೇಷನ್ ಮುಂದೆ ಗುರುಗಳ ಪುತ್ಥಳಿಯನ್ನ ಅಮೃತ ಶಿಲೆಯಲ್ಲಿ ಕೆತ್ತಿಸಿ ನಿಲ್ಲಿಸಿಬಿಡೋದು. ಊರಿಗೆ ಹೋದವರು, ಬಂದವರು ಎಲ್ಲಾ ಮೊದಲು ನೋಡೋದೇ ಅವರನ್ನ. ಹೀಗಾಗಿ ಎಲ್ಲರ ಬಾಯಲ್ಲೂ ಅವರದೇ ಹೆಸರು. ಇದರ ಖರ್ಚು – ವೆಚ್ಚ ವಿಚಾರಿಸಲಾಗಿ ಅಂದಿನ ಕಾಲಕ್ಕೆ ರೂಪಾಯಿ ೪೦,೦೦೦/ – ಎಂದಾಯ್ತು. ಸಾರ್ವಜನಿಕರಲ್ಲಿ ಚಂದಾ ಎತ್ತಿ ವಿದ್ಯಾರ್ಥಿಗಳು ಸ್ವಲ್ಪ ಕೈಯಿಂದ ಹಣ ಹಾಕಿ ಪ್ರತಿಮೆ ಮಾಡಿಸಲಿಕ್ಕೆ ಸಿದ್ಧತೆ ನಡೆಸಿಕೊಂಡರು. ಆದರೆ ಮುಖ್ಯವಾಗಿ ಗುರುಗಳ ಪರವಾನಿಗೆ ಬೇಕಲ್ಲ? ಎಲ್ಲಾ ಒಟ್ಟಾಗಿ ಗುರುಗಳ ಹತ್ತಿರ ಬಂದರು. “ಗುರುಗಳೇ ನಿಮ್ಮ ಹೆಸರು ಚಿರಸ್ಥಾಯಿಗೊಳಿಸಲಿಕ್ಕೆ ಈ ತರಹದ ಯೋಜನೆ ಹಾಕಿಕೊಂಡಿದ್ದೇವೆ” ಅಂತ ಅರಿಕೆ ಮುಂದಿಟ್ಟರು. ಗುರುಗಳು ಒಂದು ನಿಮಿಷ ಮೌನವಹಿಸಿ ಆಮೇಲೆ ಹೇಳಿದರು “ನೋಡ್ರಪ್ಪಾ, ನನ್ನ ಹೆಸರಿನ ಬಗ್ಗೆ ನಿಮ್ಮ ಕಾಳಜಿ ನೋಡಿ ಸಂತಸವಾಯ್ತು. ಆದರೆ ನೀವು ಅದಕ್ಕೆ ಖರ್ಚು ಮಾಡೋ ಹಣದ ಕೇವಲ ಅರ್ಧಭಾಗ ಮಾತ್ರ ನನ್ನ ಹೆಂಡತಿಗೆ ಕೊಡ್ರಿ. ಅದರಿಂದ ನನಗೆ ಮನೆ ಖರ್ಚಿನ ಜವಾಬ್ದಾರಿ, ಚಿಂತೆ ಇರೋಲ್ಲ. ನಿಮಗೆಲ್ಲಾ ಇನ್ನೂ ಹೆಚ್ಚು ಪಾಠ ಹೇಳಿಕೊಡಬಹುದು. ನೀವು ಚೆನ್ನಾಗಿ ಕಲಿತು ಹಾಡುವುದರಿಂದ ನನ್ನ ಹೆಸರು, ನನ್ನ ಗುರುಗಳ ಹೆಸರು ಹಾಗೂ ಪರಂಪರೆ ಅಜರಾಮರವಾಗುತ್ತೆ. ಪ್ರತಿಮೆ ನಿಲ್ಲಿಸೋದರಿಂದ ಅಲ್ಲ. ಅಷ್ಟೂ ಮೀರಿ ನಿಮಗೆ ಆಸೆಯಿದ್ರೆ ಆ ಪ್ರತಿಮೆ ಇಡೋ ಜಾಗದಲ್ಲಿ ಹಗಲು ಹೊತ್ತು ಮಳೆ – ಬಿಸಿಲು ಏನೇ ಇದ್ದರೂ ನಾನೇ ನಿಲ್ತೀನಿ. ರಾತ್ರಿಯೆಲ್ಲಾ ಪಾಠ ಹೇಳ್ತೀನಿ. ಇದರಿಂದ ನಿಮ್ಮ ಹಾಡು, ನನ್ನ ಹೆಸರು ಎಲ್ಲಾ ಕ್ಷೇಮ, ಚಿರಸ್ಥಾಯಿ” ಅಂತ ಮಾರ್ಮಿಕವಾಗಿ ಹೇಳಿದರು. ಇಂತಹ ನಿಸ್ವಾರ್ಥ ಗುರುಗಳಿಂದ ಕಾಲ ಬದಲಾದರೂ ಅವರ ನೆಲೆ, ದೂರದೃಷ್ಟಿ ಯಾವುದೂ ಬದಲಾಗಿಲ್ಲ. ಪರಂಪರೆ ಮುಂದುವರೆದಿದೆ.
ಆದರೆ ಸಂಗೀತಗಾರರ ಆರ್ಥಿಕ ಪರಿಸ್ಥಿತಿ, ಜೀವನ ಶೈಲಿ, ಸಾಮಾಜಿಕ ಸ್ಥಾನಮಾನ, ಈಗೆಲ್ಲಾ ಬದಲಾಗಿದೆ. ಈಗ ಸಂಗೀತಗಾರರು ವಿಮಾನದಲ್ಲಿ ಹಾರಾಡುತ್ತಾರೆ. ಬೃಹತ್ ವೇದಿಕೆಗಳಲ್ಲಿ ಹಾಡುತ್ತಾರೆ. ಗಮನಾರ್ಹವಾದ ಸಂಭಾವನೆ ಪಡೆಯುತ್ತಾರೆ. ಸಮಾಜದಲ್ಲಿ ಗೌರವದಿಂದ ಜೀವನ ನಡೆಸುತ್ತಾರೆ. ಈಗ ಸಂಗೀತ ಕಲಿಯುವವರ ಸಂಖ್ಯೆ ಹಾಗೂ ಉದ್ದೇಶಗಳೂ ಬಹುಮುಖವಾಗಿದೆ. ನನ್ನ ಮನಃಶಾಂತಿಗೆ, ಸಮಾಧಾನಕ್ಕೆ ಹೆಚ್ಚು ಅರ್ಥಪೂರ್ಣವಾಗಿ ತಿಳಿದು ಹಾಡೋ ಉದ್ದೇಶದಿಂದ ಕಲಿಯೋರು ಕೆಲವರು, ಕೇಳುವ ಸಂಗೀತವನ್ನು ಹೆಚ್ಚು ಆಸ್ವಾದಿಸಲು, ಅರ್ಥ ಮಾಡಿಕೊಳ್ಳಲು, ಅದರ ಗಕ್ಷ್ಮತೆ, ಸಂಕೀರ್ಣತೆ, ಸೌಂದರ್ಯದ ಆಳವನ್ನು ತಿಳಿಯುವ ಉದ್ದೇಶದಿಂದ ಮತ್ತಷ್ಟು ಜನ ಸಂಗೀತ ಕಲೀತಾರೆ. ಈಗಿನ ಕಾಲದ Rat Race ಜೀವನದ ಒತ್ತಡದಿಂದ ಝರ್ಝರಿತರಾಗಿ, ಮಾನಸಿಕ ಸಮತೋಲನ ಹದವಾಗಿರಿಸಲು ಸಮಾಜದ ಮತ್ತೊಂದು ವರ್ಗ ಸಂಗೀತದ ಕಡೆ ವಾಲುತ್ತಾ ಇದೆ. ಸಂಗೀತದ ಔಷಧೀಯ ಗುಣಗಳನ್ನ ಅರಸಿ, ಅದರ ಕಲಿಕೆ, ಜನ ಮುಂದಾಗಿದೆ.
ಈ ಅಂಶಗಳಿಗೆ ಪೂರಕವಾಗುವಂತೆ ನಮ್ಮ ನಾಡಿನ ಶ್ರೇಷ್ಠ – ಹಿರಿಯ ಸಂಗೀತಗಾರರಾದ ಮೈಸೂರು ವಾಸಿಗಳಾದ ಪಂ. ಇಂಧುದರ್ ನಿರೋಡಿ ಪ್ರತಿಕ್ರಿಯೆ ನೀಡಿದ್ದು ಹೀಗೆ “೧೯೨೦ರಲ್ಲಿ ಪಂ. ಪಲುಸ್ಕರ್ ಹಾಗೂ ಭಾತಖಂಡೆ ಅವರ ಪ್ರಯತ್ನದಿಂದ ರಾಜರುಗಳಿಗೆ ಮೀಸಲಾಗಿದ್ದ ಸಂಗೀತ ಜನಸಾಮಾನ್ಯರಿಗೆ ತಲುಪಿತು. ಗಂಧರ್ವ ಮಹಾವಿದ್ಯಾಲಯದಂತಹ ಸಂಸ್ಥೆಗಳಿಂದ ಸಂಗೀತದಲ್ಲಿ ಆಸಕ್ತಿ ಇದ್ದ ಎಲ್ಲರಿಗೂ ಕಲಿಯುವ ಅವಕಾಶ ಸಿಕ್ಕಿತು. ಸಂಗೀತಕ್ಕಾಗಿ ಸಂಗೀತ, ಪಾಂಡಿತ್ಯಪೂರ್ಣ ಸಂಗೀತದಿಂದ, ಅವಶ್ಯಕತೆಗೆ ಬೇಕಾದಷ್ಟು, ಸಂದರ್ಭಕ್ಕೆ ಬೇಕಾದಷ್ಟು ಸಂಗೀತವನ್ನು ಹೇಳುವ, ಕೇಳುವ, ಕಲಿಯುವ, ಕಲಿಸುವ ಒಂದು ವರ್ಗ ನಿರ್ಮಾಣವಾಗಿದೆ. ಎಲ್ಲೋ ಒಂದು ಕಡೆ ಸೌಂದರ್ಯ ಹಾಗೂ ಭಾವಪೂರಿತ ಸಂಗೀತದಿಂದ ಹೆಚ್ಚು ಬುದ್ಧಿ ಉಪಯೋಗಿಸಿ (Intellectual) ಹಾಡುವ ಸಂಗೀತ ವಿಕಸನಗೊಂಡಿದೆ. ಇದೊಂದು ತರಹದ ಸಕಾರಾತ್ಮಕ ಹಾಗೂ ನಕಾರಾತ್ಮಕ ಬೆಳವಣೆಗೆಯೂ ಸಹ” ಅಂದರು. ತಾನಸೇನರ ಜೊತೆಗೆ ‘ಕಾನ್‌ಸೇನ್’ ಅಂದರೆ ಕೇಳುವವರ ಸಂಖ್ಯೆಯೂ ಬೆಳೆದಿದೆ, ಬೆಳೀಬೇಕು. ಮತ್ತು ಸಮಾಜದ ಒಟ್ಟಾರೆ ಜನಸಂಖ್ಯೆಗೆ ಹೋಲಿಸಿ ನೋಡಿದರೆ ಈ ಪ್ರಬುದ್ಧ ಕಲಾಪ್ರಕಾರದ ಆರಾಧಕರು, ಸಾಧಕರು, ಕೇಳುಗರು ಎಂದಿಗೂ ಸಂಖ್ಯೆ ಹಾಗೂ ಅನುಪಾತದ ದೃಷ್ಟಿಯಿಂದ ಕಡಿಮೆಯೇ ಅನ್ನುವುದು ನಿರ್ವಿವಾದ.
ತಂತ್ರಜ್ಞಾನ ಹಾಗೂ ಸಂಗೀತ
ಬೆಳೆಯುತ್ತಿರುವ ಹಾಗೂ ಬದಲಾಗುತ್ತಿರುವ ತಂತ್ರಜ್ಞಾನ ನಮ್ಮ ಜೀವನವನ್ನು ಸಂಪೂರ್ಣವಾಗಿ ಆವರಿಸಿಕೊಂಡಿದೆ. ಇದಕ್ಕೆ ನಮ್ಮ ಸಾಂಪ್ರದಾಯಿಕ ಕಲೆಗಳೂ ಹೊರತಾಗಿಲ್ಲ. ಇದು ಸಾಧಕರಿಂದ ವಿದ್ಯಾರ್ಥಿಗಳವರೆಗೆ ತನ್ನದೇ ಆದ ರೂಪದಲ್ಲಿ ಸಹಕರಿಸುತ್ತ ಬಂದಿದೆ. ಇದರಲ್ಲಿ ಬಹು ಮುಖ್ಯವಾದದ್ದು ಧ್ವನಿಮುದ್ರಣದ ಸವಲತ್ತು (Recording Facility). ನನ್ನ ಗುರುಗಳಾದ ಪಂ. ಪಂಚಾಕ್ಷರಿಸ್ವಾಮಿ ಮತ್ತೀಗಟ್ಟಿ ಹಾಗೂ ಪಂ. ಮಾಧವ ಗುಡಿಯವರು ಅವರ ಗುರುಗಳು, ಅವರ ಸಮಕಾಲೀನರು ಹೀಗೆ ಆ ಮಹನೀಯರು ಕಲಿಕೆಯ ದಿನಗಳ ಕಡೆ ಹಿನ್ನೋಟ ಹರಿಸಿದರೆ ಆಗ ಪಾಠವನ್ನು ಧ್ವನಿ ಮುದ್ರಿಸಿಕೊಳ್ಳುವ ಸವಲತ್ತು, ಸಲಕರಣೆ ಹಾಗೂ ಅನುಮತಿ ಯಾವುದೂ ಇರಲಿಲ್ಲ. ಗುರುಗಳು ಹೇಳಿಕೊಟ್ಟ ಒಂದು ಬಂದಿಷ್, ಒಂದು ಸಂಕೀರ್ಣ ಸ್ವರಸಮೂಹದ ರಚನೆಯನ್ನು ಬರೆದುಕೊಂಡು, (ಬರೆಯಲು ಬಂದರೆ, ಗುರು ಅನುಮತಿ ನೀಡಿದರೆ ಮಾತ್ರ) ಅಲ್ಲಿ ಅದು ಮನವರಿಕೆ, ಕಂಠಸ್ಯ ಆಗುವವರೆಗೆ ಹಾಡಿ , ಅಭ್ಯಾಸ ಮಾಡಿ, ಗುರು ಒಪ್ಪಿಗೆಯಿಂದ ತಲೆದೂಗಿದ ಮೇಲೆ ಒಂದು ಕ್ಲಾಸು ಮುಗಿಯುತ್ತಿತ್ತು. ಈ ಮೊದಲೇ ಹೇಳಿರುವಂತೆ ಸಂಗೀತ ಶ್ರವಣ ವಿದ್ಯೆ, ಇಂದಿನ ದಿನಗಳಲ್ಲಿ ಗುರು – ಶಿಷ್ಯ ಒಟ್ಟಾರೆ ಎಲ್ಲೆಡೆ ಸಮಯದ ಅಭಾವ ಇರುವುದರಿಂದ ಎಷ್ಟೋ ಕಡೆ ಕಲಿಕೆಯ ಸಮಯದಲ್ಲಿ ಧ್ವನಿಮುದ್ರಕ ಸಾಧನಗಳನ್ನ ಬಳಸಬೇಕಾಗಿದೆ. ಇದರಿಂದಾಗಿ ಆ ಪಾಠವನ್ನು ಮನೆಗೆ ಹೋದ ಮೇಲೂ ವಿದ್ಯಾರ್ಥಿ ನೂರಾರು ಬಾರಿ ಮತ್ತೆ ಮತ್ತೆ ಕೇಳಿ ಮನನ ಮಾಡಿಕೊಂಡು ಸಾಧನೆಯ ಸಮಯ ಹಾಗೂ ದಾರಿಯನ್ನು ಸುಗಮಗೊಳಿಸಬಹುದಾಗಿದೆ.
ನನ್ನದೇ ಅನುಭವ ಹಂಚಿಕೊಳ್ಳುವುದಾದರೆ ೧೯೯೬ರಿಂದ ೨೦೦೧ರವರೆಗೆ ಗುರುಗಳಾದ ಪಂ. ಮತ್ತೀಗಟ್ಟಿಯವರು ಬೆಂಗಳೂರಿನ ನನ್ನ ಮನೆಗೆ ಬಂದು ನಮ್ಮೊಡನೆಯೇ ಇದ್ದು, ದಿನಕ್ಕೆ ಎರಡು ರಾಗಗಳನ್ನ, ರಚನೆಯನ್ನ, ಹೇಳಿಕೊಡುತ್ತಿದ್ದರು. ಸಂಗೀತದ ವಲಯದಲ್ಲಿ ಇದು ಹುಬ್ಬೇರಿಸುವ ವಿಷಯವೇ. ಆದರೆ ಇದಕ್ಕೆ ಸಹಕಾರಿಯಾಗಿದ್ದು ನನ್ನ ಹತ್ತಿರವಿದ್ದ ಕ್ಯಾಸೆಟ್ ರೆಕಾರ್ಡರ್. ಹೀಗಾಗಿ ಮಂದಾರ, ಬಹದ್ದೂರಿ ತೋಡಿ, ಮಾರವಾ ಥಾಟ್ ಬಿಭಾಸ್, ಕೌಶಿ ಕಾನಡಾ, ಮುದ್ರಿಕಾ ಕಾನಡಾ, ಜಯ ಜಯ ಬಿಲಾವಲ್‌ನಂತಹ ಕ್ಲಿಷ್ಟ ಸಂಕೀರ್ಣ, ಅಪರೂಪದ ರಾಗಗಳನ್ನ ಧ್ವನಿಮುದ್ರಣದ ಸಹಾಯದಿಂದ ಬಾರಿ ಬಾರಿ ಕೇಳಿ, ಅಭ್ಯಾಸ ಮಾಡಿ, ಬೇಗ ಕಲಿಯಲು ಅನುಕೂಲವಾಯ್ತು. ಈಗ ನನ್ನಲ್ಲಿರುವ ಧ್ವನಿಮುದ್ರಿಕೆಯನ್ನ ಮುಂದಿನ ಪೀಳಿಗೆಗೂ ಬಳುವಳಿಯಾಗಿ ನೀಡಬಹುದು. ಇಂತಹ ತಂತ್ರಜ್ಞಾನದ ಕೊಡುಗೆ ಒಂದೆಡೆಯಾದರೆ, ನನ್ನ ಗುರುಗಳ ಔದಾರ್ಯ ಹಾಗೂ ತೆರೆದ ಮನಸ್ಸಿನ ಪ್ರೀತಿ, ನನ್ನ ಕಲಿಕೆಯ ಮೇಲಿನ ಭರವಸೆ ಇದೆಲ್ಲವೂ ಕಾರಣವಾಯ್ತು. ನಾನು ಅವರಿಂದ ಈ ತರಹದ ೬೦ ರಾಗಗಳನ್ನ ಕಲಿತು ಅಭ್ಯಾಸ, ಚಿಂತನೆ, ಮಂಥನ, ಸಾಧನೆ ಮುಂದುವರೆಸಿದ್ದೇನೆ. ಈ ನಿಟ್ಟಿನಲ್ಲಿ ಎಲ್ಲೋ ಒಂದೆಡೆ ತಂತ್ರಜ್ಞಾನದ ಕೊಡುಗೆಯನ್ನು ಕಡೆಗಣಿಸುವಂತಿಲ್ಲ.
ಅಂತರ್ಜಾಲದ ಮೂಲಕವೂ ಈಗ ಸಂಗೀತ ಕಲಿಕೆ ಪ್ರಾರಂಭವಾಗಿದೆ. ಇದೇ ಸಂದರ್ಭದಲ್ಲಿ ದೂರವಾಣಿಯ ಬಳಕೆಯನ್ನು ಉಲ್ಲೇಖಿಸಬಹುದು. ಇದು ಸ್ವಲ್ಪ ಅತಿಯಾಯಿತೇನೋ ಅನ್ನಿಸಬಹುದು. ಸಂಗೀತಗಾರನಾಗಿ, ವಿದ್ಯಾರ್ಥಿಯಾಗಿ ಈ ಬೆಳವಣಿಗೆಯನ್ನು ನಾನು ಗಮನಿಸಿದ್ದು ಹೀಗೆ. ಮೊದಲ ಸ್ವರದಿಂದ, ಮೊದಲನೆಯ ದಿನದಿಂದಲೇ ಸಂಗೀತವನ್ನು ಈ ತರಹದ ಮಾಧ್ಯಮದ ಮೂಲಕ, ತಂತ್ರಜ್ಞಾನದ ಮೂಲಕ ಕಲಿಯಲು – ಕಲಿಸಲು ಖಂಡಿತಾ ಸಾಧ್ಯವಿಲ್ಲ. ಯಾವುದೇ ವಿದ್ಯಾರ್ಥಿ ಒಂದಿಷ್ಟು ವರ್ಷ, ಒಂದು ಹಂತದವರೆಗೆ, ಆ ಗುರುವಿನ ಹತ್ತಿರ ಮುಖತಃ, ವ್ಯಕ್ತಿಗತವಾಗಿ ಸಂಗೀತ ಕಲಿತಾಗ ಮಾತ್ರ ಫೋನ್ ಹಾಗೂ ಇಂಟರ್‌ನೆಟ್ ಸಹಾಯಕಾರಿಯಾಗಬಹುದು.
ಮೊದಲಿನ ವರ್ಷಗಳಲ್ಲಿ ಸ್ವರ – ಲಯ – ಗಾಯನ ಪದ್ಧತಿ, ಹಾವ – ಭಾವ (Body Language) ಮುಂತಾದ ವಿಷಯಗಳು ಗುರು ಶಿಷ್ಯರ ಮಧ್ಯೆ ಪರಸ್ಪರ ಸಂವಹನಗೊಂಡಿರುತ್ತವೆ. ಆ ವಿದ್ಯಾರ್ಥಿನಿಯ ಮನಸ್ಥಿತಿ, ಸಾಂಸ್ಕೃತಿಕ ಹಿನ್ನೆಲೆ, ಅವರ ಧ್ವನಿಯ ಶಕ್ತಿ, ಸರಳತೆ ಹಾಗೂ ಏನಾದರೂ ಇದ್ದಲ್ಲಿ ಅವಗುಣಗಳ ಸಮೇತ (Strength and weakness of the voice) ಗುರು ಒಂದು ತೀರ್ಮಾನಕ್ಕೆ ಬಂದಿರುತ್ತಾನೆ. ಅಲ್ಲಿಂದ ಯಾವುದೇ ಕಾರಣಕ್ಕೆ ಪರಸ್ಪರ ಭೇಟಿಯಾಗಿ, ವ್ಯಕ್ತಿಶಃ ಪಾಠ ಮುಂದುವರೆಸಲು ಸಾಧ್ಯವೇ ಇಲ್ಲ ಅನ್ನುವ ಪರಿಸ್ಥಿತಿ ನಿರ್ಮಾಣವಾದಾಗ ಫೋನ್ ಅಥವಾ ಅಂತರ್ಜಾಲಕ್ಕೆ ಮೊರೆ ಹೋಗಬಹುದು. ಮತ್ತೊಮ್ಮೆ ಸಂಗೀತ ಶ್ರವಣವಿದ್ಯೆ ಎನ್ನುವ ಅಂಶವನ್ನು ಸ್ಮರಿಸಿದಲ್ಲಿ ಕಲಿಕೆಯ ದೃಷ್ಟಿಯಿಂದ ಆಗಬೇಕಾದದ್ದು ಇಷ್ಟೇ. ಗುರಿವಿನ ಹಾಡುಗಾರಿಕೆ, ಧ್ವನಿ ಸ್ಪಷ್ಟವಾಗಿ ಶಿಷ್ಯನಿಗೆ ಕೇಳಬೇಕು. ಹಾಗೆಯೇ ಶಿಷ್ಯನು ಪುನರಾವರ್ತಿಸಿದ್ದು ಗುರುವಿಗೆ ಕೇಳಬೇಕು. ಅಲ್ಲಿಂದ ಮಾತು, ಹಾಡು, ಚಿಂತನೆ ಅನುಮಾನ ಹೀಗೆ ಎಲ್ಲವನ್ನೂ ತಕ್ಕ ಮಟ್ಟಿಗೆ ಪರಿಹರಿಸಿಕೊಳ್ಳಬಹುದು. ಕಲಿಕೆಯ ಕ್ರಮ ಮುಂದುವರೆಯುತ್ತದೆ.
ಗುರುಕುಲವಾಸದಲ್ಲೇ, ಗುರುಮೇಖೇನ, ನೇರವಾಗಿ ಕಲಿಯುವ ಸಂಪ್ರದಾಯ, ಸನ್ನಿವೇಶ, ವಾತಾವರಣ ಎಂದಿಗೂ ಸ್ವಾಗತಾರ್ಹ ಹಾಗೂ ಆದರ್ಶಪ್ರಾಯ. ಆದರೆ ಕಾಲ – ದೇಶ, ಸಂದರ್ಭಗಳ ಒತ್ತಡದಲ್ಲಿ ಕಲಿಕೆ ಸಂಪೂರ್ಣವಾಗಿ ನಿಲ್ಲುವ ಬದಲು ಈ ಮೂಲಕ ಕೊಂಡಿ ಕಳಚದಂತೆ ಎಚ್ಚರವಹಿಸಬಹುದು. ಮೊದಲಷ್ಟು ಆರಂಭದ ವರ್ಷಗಳಲ್ಲಿ ಭಧ್ರಬುನಾದಿ, ತಾಲೀಮಿನ ನಂತರ ತಂತ್ರಜ್ಞಾನದ ಮೊರೆ ಹೋಗಬಹುದು. ಈ ಕಲಿಕೆಯ ಮಧ್ಯೆಯೂ ವರ್ಷದಲ್ಲಿ ಒಂದು ತಿಂಗಳಷ್ಟು ಗುರು – ಶಿಷ್ಯ ಮುಖಾಮುಖಿ ಭೇಟಿ ಮಾಡಿ, ಈ ಹಿಂದೆ ಕಲಿತಿದ್ದನ್ನೆಲ್ಲಾ ಪರಿಷ್ಕರಿಸಿ, ಶೋಧಿಸಿ, ತಂತ್ರಜ್ಞಾನದಲ್ಲಿ ಉಂಟಾಗಿದ್ದ ಅಡಚಣೆ, ಓರೆ – ಕೋರೆಗಳನ್ನ ಸರಿಪಡಿಸಿದ್ದಲ್ಲಿ, ಈ ಶ್ರವಣ ವಿದ್ಯೆಯನ್ನ, ಶ್ರವಣ ಮಾಧ್ಯಮ ತಂತ್ರಜ್ಞಾನದ ಮೂಲಕ ಒಂದು ಹಂತದವರೆಗೆ ಮುಂದುವರೆಸಬಹುದು.
ಬದಲಾಗುತ್ತಿರುವ ಕಾಲಘಟ್ಟದಲ್ಲಿ ಶಾಸ್ತ್ರೀಯ ಸಂಗೀತ (೨)
ಇಲೆಕ್ಟ್ರಾನಿಕ್ ವಾದ್ಯಗಳು
ನಮ್ಮ ಶಾಸ್ತ್ರೀಯ ಸಂಗೀತದಲ್ಲಿ “ಸ್ವರಃ ಮಾತಾ – ಲಯಃ ಪಿತಾ” ಎಂಬ ಉವಾಚವಿದೆ. ಸ್ವರದ ಸಂಕೇತವಾಗಿ ತಂಬೂರಿ ಇದ್ದರೆ, ತಬಲಾ ಲಯ – ತಾಳದ ಸಂಕಿತವಾಗಿದೆ. ಹಾಗೆಯೇ ಸಹವಾದ್ಯವಾಗಿ ಹಾರ್ಮೋನಿಯಂ, ವಯೋಲಿನ್, ಸಾರಂಗಿಯನ್ನೂ ಬಳಸುತ್ತಾರೆ. ಆದರೆ ಕಲಿಕೆಯ ಹಂತದಿಂದ ಹಿಡಿದು ವೇದಿಕೆಯವರೆಗೂ ಕಡ್ಡಾಯವಾಗಿ ಇರಲೇಬೇಕಾದ ವಾದ್ಯಗಳೆಂದರೆ ತಂಬೂರಿ, ತಬಲ; ಕರ್ನಾಟಕ ಸಂಗೀತದಲ್ಲಿ ಮೃದಂಗ, ಸುಮಾರು ಕಳೆದ ೨೫ ವರ್ಷಗಳಿಂದ ಇಲೆಕ್ಟ್ರಾನಿಕ್ ತಂಬೂರಿ – ತಬಲದ ಅವಿಷ್ಕಾರ, ಬಳಕೆ ಪ್ರಾರಂಭವಾಗಿದೆ. ಒಂದು ನಿಜವಾದ ತಂಬೂರಿಯನ್ನ ಶುದ್ಧವಾಗಿ, ಸರಿಯಾಗಿ ಶೃತಿಗೊಳಿಸುವುದೇ ಒಂದು ದೊಡ್ಡ ಸವಾಲು. ಸರಿಯಾಗಿ ತಂಬೂರಿ ಶೃತಿಗೊಳಿಸಲು ಬಂದರೆ ಹೆಚ್ಚು ಕಡಿಮೆ ಅವನೊಬ್ಬ ಸಂಗೀತಗಾರನಾದಂತೆಯೇ ಸರಿ.
ನಾನು ‘ಸಂಗೀತರತ್ನ’ ಪದವಿಯ ಪರೀಕ್ಷೆಗೆ ಹೋದಾಗ ಪಂ. ಮಲ್ಲಿಕಾರ್ಜುನ ಮನ್ಸೂರ್ ಅವರು ಪರೀಕ್ಷಕರಾಗಿದ್ದರು. ಅಂದಿನ ಪರೀಕ್ಷೆಯಲ್ಲಿ ೫೦ ಅಂಕಗಳು ಧ್ರುಪದ್ ಗಾಯನಕ್ಕೆ; ಉಳಿದ ೫೦ ಅಂಕಗಳು ನಿಗದಿತ ಸಮಯದಲ್ಲಿ, ತಂತಿಯನ್ನು ಸಂಪೂರ್ಣ ಸಡಿಲವಾಗಿಸಿದ್ದ ತಂಬೂರಿಯನ್ನು ಮತ್ತೆ ಶೃತಿಗೊಳಿಸುವುದು. ಗಾಯಕನ ಗಂಟಲು, ವಾದಕನ ಬೆರಳುಗಳು ಸ್ವರಸ್ಥಾನವನ್ನು ನಿಖರವಾಗಿ ನುಡಿಸದೇ – ಹಾಡದೇ ಇರಬಹುದು. ಆದರೆ ಪರಿಪೂರ್ಣವಾಗಿ ಶೃತಿಗೊಳಿಸಿದ ತಂಬೂರಿ ಸಂಪೂರ್ಣ ಸತ್ಯ ಹಾಗೂ ಶುದ್ಧ ಸ್ವರಗಳನ್ನ ಝೇಂಕರಿಸುತ್ತದೆ. ಒಳ್ಳೆಯ ಕಲಾವಿದನಿಗೆ ತಂಬೂರಿಯೇ ಆಧಾರ ಹಾಗೂ ಸ್ಫೂರ್ತಿ. ಈ ವಾದ್ಯದ ಸೂಕ್ಷ್ಮತೆ, ಗಾತ್ರ ಹಾಗೂ ಪ್ರಯಾಣದಲ್ಲಿ ಕೊಂಡೊಯ್ಯುವ ಅನಾನುಕೂಲ ಈ ಅಂಶಗಳೂ ಒಂದು ಪರ್ಯಾಯ ವಾದ್ಯದ ಅವಿಷ್ಕಾರಕ್ಕೆ ಪ್ರಚೋದನೆಯಾದವು. ಇದೇ ಇಲೆಕ್ಟ್ರಾನಿಕ್ ತಂಬೂರಿ.
ಹಲವಾರು ವರ್ಷಗಳ ಸತತ ಪ್ರಯತ್ನ, ಸಂಶೋಧನೆಯ ಫಲವಾಗಿ, ಮೂಲವಾದ್ಯದ ನಾದ ಝೇಂಕಾರಕ್ಕೆ ಅತೀ ಸಮೀಪದ ಹೋಲಿಕೆಯುಳ್ಳ ನಾದ ಹೊಮ್ಮಿಸುವ ತಂಬೂರಿಗಳು ಬಂದಿವೆ. ಇದು ಸಂಗೀತಗಾರರ ಸಾಧನೆಗೆ ಅನುಕೂಲವಾಗಿದೆ. ಇದರ ಗಾತ್ರ ಚಿಕ್ಕದಿರುವುದರಿಂದ ಎಲ್ಲಿಗಾದರೂ ಕೊಂಡೊಯ್ಯಬಹುದು. ಈ ಕಾಂಕ್ರೀಟ್ ಜಂಗಲ್‌ನಿಂದ ದೂರ ಹೋಗಿ ಮನ ಮಿಡಿದರೆ, ತುಡಿದರೆ, ನದೀ ತೀರಕ್ಕೆ ಹೋಗಿ ಸಂಗೀತಾಭ್ಯಾಸ ಮಾಡಬಹುದು. ಪಾಠ ಹೇಳುವಾಗ ಒಂದೇ ವಾದ್ಯವನ್ನು ಬೇರೆ ಬೇರೆ ಶೃತಿಗೂ ಹೊಂದಿಸಬಹುದು. ಇದು ಈ ಉಪಕರಣ ಸಂಗೀತಗಾರನಿಗೆ ಮಾಡುವ ಅತೀ ದೊಡ್ಡ ಉಪಕಾರ. ಆದರೆ ಒಂದು ಇಡೀ ಕಾರ್ಯಕ್ರಮವನ್ನೇ ತಂಬೂರಿ ಇಲ್ಲದೇ, ಇಲೆಕ್ಟ್ರಾನಿಕ್ ವಾದ್ಯದ ಬಳಕೆಯಿಂದಲೇ ಹಾಡುವುದು ಆಕ್ಷೇಪಾರ್ಹ. ಹಾಗೆಯೇ ಈ ವಾದ್ಯಗಳು ಬಳಕೆಗೆ ಬಂದ ಮೇಲೆ, ಹಲವಾರು ಯುವ ಕಲಾವಿದರು ತಂಬೂರಿ ಶೃತಿ ಮಾಡುವಲ್ಲಿ, ನಡೆಸುವಲ್ಲಿ ಪ್ರಾವೀಣ್ಯತೆ ಕಳೆದುಕೊಂಡಿರುವುದು ಚಿಂತೆಗೀಡುಮಾಡುವ ವಿಷಯ.
ತಬಲಾ : ಒಳ್ಳೆಯ ಗಾಯಕ – ಗಾಯಕಿಯಿದ್ದರೆ ತಂಬೂರಿ ಮತ್ತು ಒಳ್ಳೆಯ ತಬಲಾ ಕಲಾವಿದನಿದ್ದರೆ ಕಾರ್ಯಕ್ರಮ ನಡೆಸಿಬಿಡಬಹುದು. ಇನ್ನಳಿದ ಸಹ ವಾದ್ಯಗಾರರ ಬಗ್ಗೆಯೂ ಅಷ್ಟೇ ಗೌರವ ಭಾವನೆಯಿದೆ. ಅನಿವಾರ್ಯ ಕಾರಣಗಳಿಗೆ ಅವರು ಸಿಗದಿದ್ದಲ್ಲಿ ತಂಬೂರಿ – ತಬಲಾ ಹಾಡಿಗೆ ಬೇಕೆಬೇಕು. ಹೀಗಿರುವಾಗ ಇಲೆಕ್ಟ್ರಾನಿಕ್ ತಬಲಾ ‘ತಾಳಮಾಲಾ’ದ ಅವಿಷ್ಕಾರ ವಿದ್ಯಾರ್ಥಿ ವೃಂದಕ್ಕೆ ಒಂದು ವರವಾಗಿ ಪರಿಣಮಿಸಿದೆ. ಆರಂಭದ ದಿನದ ಕಲಿಕೆಯ ನಂತರ ತಬಲಾದ ಜೊತೆಗೆ ಅಭ್ಯಾಸ ಮಾಡಬೇಕಾಗುತ್ತದೆ. ನಗರ ಪ್ರದೇಶಗಳಲ್ಲಿ ವಾಸಿಸುವವರಿಗೆ ಒಂದು ಮನೆಯಿಂದ ಇನ್ನೊಂದು ಮನೆಗೆ ಹೋಗುವುದೇ ಒಂದು ಯಾಗ ಮಾಡಿದಂತೆ. ಈ ಹಿನ್ನೆಲೆಯಲ್ಲಿ ಕಲಾವಿದನಿಗೆ ‘ಲಹರಿ’ ಬಂದಾಗ ಕೂತು ಹಾಡ್ಲಿಕ್ಕೆ, ಅಭ್ಯಾಸ ಮಾಡ್ಲಿಕ್ಕೆ ಹೊಸ ಪ್ರಯೋಗ, ರಾಗ ಸಂಯೋಜನೆ ಮಾಡ್ಲಿಕ್ಕೆ ತಾಳಮಾಲ ಅತ್ಯಂತ ಸಹಕಾರಿ ಸಾಧನ. ಹಾಗೆಯೇ ತಬಲಾ ಕಲಾವಿದರ ಲಯ ಜ್ಞಾನ ಬೆಳೆಯುವುದಕ್ಕೆ ಲಯ ಹಾಗೂ ಸ್ವರ ನೀಡುವ ‘ಸುನಾದಮಾಲ’ ಸಹಾ ಮನೆಯ ತರಬೇತಿಗೆ ಉತ್ತಮ ಸಾಧನ. ಆದರೆ ಈ ವಾದ್ಯಗಳಿಂದಲೇ ಕಚೇರಿ ನೀಡುವುದು. ನಿಜವಾದ ವಾದ್ಯ ಕಲಾವಿದ ವಾದ್ಯಗಳೊಡನೆ ಹಾಡಿದ ಪ್ರಭಾವ ಹಾಗೂ ಸಂತಸ ಯಾವುದನ್ನೂ ನೀಡುವುದಿಲ್ಲ.
ಶಾಲೆ – ಕಾಲೇಜು – ಶಿಕ್ಷಣ ವ್ಯವಸ್ಥೆಯಲ್ಲಿ ಸಂಗೀತ
ಗುರುಕುಲ ಪದ್ಧತಿಯಲ್ಲಿ ಸಂಗೀತ ಕಲಿಯುವ ವ್ಯವಸ್ಥೆ ಅಪರೂಪವಾಗುತ್ತಿದ್ದಂತೆ, ರಾಜಾಶ್ರಯದಿಂದ ಪ್ರಜಾಪ್ರಭುತ್ವದ ದಿನಗಳಲ್ಲಿ ಶಾಲೆ – ಕಾಲೇಜು – ವಿಶ್ವವಿದ್ಯಾಲಯಗಳಲ್ಲಿ ಸಂಗೀತ ಬೋಧನೆ ಒಂದು ಆಶಾಕಿರಣವಾಗಿದೆ. ಆದರೆ ಈ ಪದ್ಧತಿಯಿಂದ ದೇಶದ ಹಾಗೂ ರಾಜ್ಯದೆಲ್ಲೆಡೆ ಎಂತಹ ಕುಗ್ರಾಮದಲ್ಲಿಯೂ ಸಂಗೀತ ಬೋಧಕರು ಇರುವ ಕಾಳಜಿವಹಿಸಬೇಕು.
ನಮ್ಮ ದೇಶದ ಸಂಸ್ಕೃತಿ ಹಾಗೂ ಇತಿಹಾಸದಷ್ಟೇ ಪುರಾತನವಾದದ್ದು ನಮ್ಮ ಸಂಗೀತ ಸಹ. ಆದರೆ T.V. ನಮ್ಮ ದೇಶಕ್ಕೆ ಬಂದು ೩೫ ರಿಂದ ೪೦ ವರ್ಷ ಆಗಿರಬಹುದು. ಇಂದು ಎಂತಹ ಹಳ್ಳಿಯಲ್ಲೂ ನೀವು ಖಂಡಿತಾ T.V. ನೋಡಲು ಸಿಗಬಹುದು. ಆದರೆ ದೊಡ್ಡ ಜಿಲ್ಲಾ ಪ್ರದೇಶದಲ್ಲೂ ಕೆಲವೊಮ್ಮೆ ಸಂಗೀತಗಾರರು ಹಾಗೂ ತಂಬೂರಿ ಸಿಗದೇ ಇರಬಹುದಾದಂತಹ ವಿಪರ್ಯಾಸ ಇಂದು ಎದುರಿಸುತ್ತಿದ್ದೇವೆ. ಎಷ್ಟೋ ಜನಕ್ಕೆ ತಂಬೂರಿ ಹಾಗೂ ವೀಣೆಯಲ್ಲಿ ವ್ಯತ್ಯಾಸ ಗೊತ್ತಿಲ್ಲ. ಇಂದಿನ ಕೆಲ ವಿದ್ಯಾರ್ಥಿಗಳಿಗೆ ನಾಡಗೀತೆ – ರಾಷ್ಟ್ರಗೀತೆ ಯಾವುದು, ಅದರ ರಚನಕಾರರು ಯಾರು, ಅದರ ಪ್ರಾಮುಖ್ಯತೆ ಏನು? ಯಾವುದೂ ಗೊತ್ತಿಲ್ಲ.
ಈ ಹಿನ್ನಲೆಯಲ್ಲಿ ಪ್ರತಿಯೊಂದು ಶಾಲಾ ಕಾಲೇಜುಗಳಲ್ಲಿ ಸುಶಿಕ್ಷಿತ – ಅರ್ಹ ಸಂಗೀತಗಾರರು ನೇಮಕವಾಗಬೇಕಿದೆ. ಇದರಿಂದ ಎಲ್ಲರೂ ಸಂಗೀತಗಾರರು ಆಗುತ್ತಾರೆ ಎನ್ನುವ ಭರವಸೆ ಏನೂ ಇಲ್ಲ. ಎಲ್ಲ ಶಾಲಾ – ಕಾಲೇಜಿನಲ್ಲೂ ದೈಹಿಕ ಶಿಕ್ಷಣದ ಅಧ್ಯಾಪಕರು ಇರುತ್ತಾರೆ. ಕ್ರಿಕೆಟ್, ಪುಟ್ಬಾಲ್ ಹೀಗೆ ಮುಂತಾದ ಆಟಗಳನ್ನು ಆಡಿಸುತ್ತಾರೆ. ಇದಕ್ಕೆ ಪೂರಕವಾಗಿ ಸಲಕರಣೆ, ಉಪಕರಣಗಳೂ ಇರುತ್ತವೆ. ಅದರರ್ಥ ಪ್ರತಿಯೊಂದು ಹಳ್ಳಿಯಿಂದ P.T. ಉಷಾ ಅಥವಾ ರಾಹುಲ್ ದ್ರಾವಿಡ್ ಹುಟ್ಟುತ್ತಾರೆ ಎಂದಲ್ಲ. ಹಾಗೆಯೇ ಮಕ್ಕಳ ಮಾನಸಿಕ ಭಾವನಾತ್ಮಕ ವಿಕಸನಕ್ಕೆ ಸಂಗೀತ, ನಾಟಕ, ನೃತ್ಯ, ಸಾಹಿತ್ಯ ಮುಂತಾದವು ಅನಿವಾರ್ಯ ಅಂಗಗಳಾಗಿವೆ. ಇಂದಿನ ಬದಲಾಗುತ್ತಿರುವ ಕಾಲಘಟ್ಟದಲ್ಲಿ ಶಾಲಾ ವಾರ್ಷಿಕೋತ್ಸವದಲ್ಲಿ ಬರೀ ಸಿನೇಮಾ ಹಾಡಿಗೆ ಡಾನ್ಸ್ ಮಾಡುವುದೇ ಸಂಸ್ಕೃತಿಯ ದ್ಯೋತಕ ಹಾಗೂ ಹೆಗ್ಗಳಿಕೆಯ ವಿಷಯವಾಗಿದೆ. ಈ ತಪ್ಪು ಕಲ್ಪನೆ ಪಿಡುಗನ್ನ ಕೂಡಲೇ ಹೋಗಲಾಡಿಸಬೇಕಾಗಿದೆ.
ಭದ್ರತೆಯ ಕಾರಣಗಳಿಗಾಗಿ ಇತ್ತೀಚಿನ ದಿನಗಳಲ್ಲಿ ‘ಕಾಲೇಜ್ ಡೇ’ ಸಮಾರಂಭಗಳು ಅಧಿಕೃತವಾಗಿ ರದ್ದುಗೊಂಡಿವೆ. ಈ ಯುವ ಜನ ವೇದಿಕೆಯಲ್ಲಿ ತಾವು ಕಲಿತ ಸಂಗೀತ ಹಾಡಿ ತಮ್ಮ ಆತ್ಮಸ್ಥೈರ್ಯವನ್ನು ದ್ವಿಗುಣಗೊಳಿಸಿಕೊಳ್ಳುವ ಅವಕಾಶದಿಂದ ಮಕ್ಕಳು ವಂಚಿತರಾಗಿದ್ದಾರೆ. ನಾನು ಕಾಲೇಜಿನಲ್ಲಿದ್ದಾಗ, ವಿಶ್ವವಿದ್ಯಾಲಯದಲ್ಲಿದ್ದಾಗ, ಅಂತರ ಕಾಲೇಜು ಸ್ಪರ್ಧೆಗಳಲ್ಲಿ ಶಾಸ್ತ್ರೀಯ ಸಂಗೀತಕ್ಕೆ ಸ್ಪರ್ಧೆಯಲ್ಲಿ ಒಂದು ಅಭ್ಯರ್ಥಿಗೆ ಮೂವತ್ತು ನಿಮಿಷಗಳ ಕಾಲಾವಕಾಶ ಇರುತ್ತಿತ್ತು. ಶಾಸ್ತ್ರೋಕ್ತವಾಗಿ ಒಂದು ರಾಗವನ್ನು ಅಭ್ಯಾಸ ಮಾಡಿ, ಎಲ್ಲ ಅಂಶಗಳನ್ನು ಬಿಂಬಿಸುವಂತೆ ಹಾಡಲು ಒಂದು ಸುವರ್ಣಾವಕಾಶವಿತ್ತು. ಈಗ ಶಾಸ್ತ್ರೀಯ ಸಂಗೀತದ ಸ್ಪರ್ಧೆಯನ್ನ ಆರು ನಿಮಿಷಕ್ಕೆ ಇಳಿಸಲಾಗಿದೆ. ಪ್ರಾಮಾಣಿಕವಾಗಿ ಆರು ನಿಮಿಷದಲ್ಲಿ ಎರಡು ತಂಬೂರಿ, ತಬಲಾವನ್ನು ಶೃತಿ ಮಾಡಲು ಸಾಧ್ಯವಿಲ್ಲ. ಇನ್ನು ಸ್ಪರ್ಧೆಗೆ ಬಂದ ತೀರ್ಪುಗಾರರು (ಕೆಲವೊಮ್ಮೆ) ಮಧ್ಯೆ ಮಧ್ಯೆ ಮೊಬೈಲ್ ದೂರವಾಣಿ ಕರೆಯನ್ನ ಸ್ವೀಕರಿಸಿ ಒಂದೆರೆಡು ms ಸಂದೇಶವನ್ನೂ ಕಳುಹಿಸಿದರೆ, ಅಷ್ಟರಲ್ಲಿ ಅಭ್ಯರ್ಥಿಯ ಹಾಡೇ ಮುಗಿದಿರುತ್ತದೆ. ಇದೆಲ್ಲಾ ಸಣ್ಣ ವಿಷಯಗಳಾಗಿ ಕಂಡರೂ, ಬದಲಾಗುತ್ತಿರುವ ಮೌಲ್ಯ, ದಿನಗಳ ಮಧ್ಯೆ, ಈ ಎಚ್ಚರಿಕೆ, ಕಾಳಜಿ, ಸಂಗೀತಕ್ಕೆ ಪೂರಕವಾಗಬಹುದು.
ಪ್ರಪಂಚದಲ್ಲಿ ಎಷ್ಟೋ ರಾಷ್ಟ್ರಗಳು ಇನ್ನೂ ಸೂಕ್ತವಾದ ಭಾಷೆ ಹಾಗೂ ಸಂವಿಧಾನವನ್ನು ರೂಪಿಸಿಕೊಳ್ಳುತ್ತಿರುವಾಗ ಅನಾದಿ ಕಾಲದಿಂದ ಎರಡು ಸುಂದರ, ಪರಿಪೂರ್ಣ ಮನಮೋಹಕ ಶಾಸ್ತ್ರೀಯ ಸಂಗೀತ ಪದ್ಧತಿಗಳನ್ನೂ ಹೊಂದಿರುವ ದೇಶ ಭಾರತ. ಎರಡೂ ಸಂಗೀತ ಪದ್ಧತಿಗಳಲ್ಲಿ ಮೇರು ಕಲಾವಿದರನ್ನೂ ನೀಡಿದ ಹೆಮ್ಮೆಯ ರಾಜ್ಯ ಕರ್ನಾಟಕ. ಹೀಗಿರುವಾಗ ಬೆಂಗಳೂರು ವಿಶ್ವವಿದ್ಯಾಲಯದಲ್ಲಿ ಹಿಂದೂಸ್ತಾನಿ ಸಂಗೀತ ಹಾಗೂ ಕರ್ನಾಟಕ ವಿಶ್ವವಿದ್ಯಾಲಯದಲ್ಲಿ ಕರ್ನಾಟಕ ಸಂಗೀತ ಕಲಿಕೆಗೆ ಅವಕಾಶ ಇಲ್ಲದಿರುವುದು ವಿಪರ್ಯಾಸ. ಇನ್ನು ಉತ್ತರ ಭಾರತದ ವಿಶ್ವವಿದ್ಯಾಲಯಗಳಲ್ಲಿ ಪರಿಸ್ಥಿತಿ ಊಹೆಗೆ ಬಿಟ್ಟಿದ್ದು.
ಹಿಂದೊಮ್ಮೆ ಕ.ವಿ.ವಿ. ಧಾರವಾಡದಲ್ಲಿ ಪಂ. ಮನ್ಸೂರ್ ವಿಭಾಗದ ಮುಖ್ಯಸ್ಥರಾಗಿದ್ದರು. ಪಂ. ಪಂಚಾಕ್ಷರಿ ಸ್ವಾಮೀ ಮತ್ತಿಗಟ್ಟಿ, ಪಂ. ಸಂಗಮೇಶ್ವರ ಗುರವ್, ಪಂ. ಬಸವರಾಜ್ ರಾಜಗುರು, ಡಾ. ಗಂಗೂಬಾಯಿ ಹಾನಗಲ್ ಅವರಂತಹ ದಿಗ್ಗಜ ಸಂಗೀತಗಾರರು ಉಪನ್ಯಾಸಕರಾಗಿದ್ದರು. U.G.C. ಇವರ ಸಲುವಾಗಿ ವಿಶೇಷ ವ್ಯವಸ್ಥೆ ಮಾಡಿ ರಿಯಾಯಿತಿ ನೀಡಿ, ಸೇವೆಗೆ ಅವಕಾಶ ಮಾಡಿದ್ದರು. ಇನ್ನು ಮುಂದೆಯೂ ಇಂತಹಾ ನಿದರ್ಶನಗಳು ಹೆಚ್ಚಾಗಬೇಕು. ಬನಾರಸ್‌ನಲ್ಲಿ ಪಂ. ಓಂಕಾರನಾಥ ಠಾಕೂರ್, ಡಾ.ಎನ್. ರಾಜಮ್, ಡಾ.ಎಂ.ಆರ್. ಗೌತಮ್ ಅವರಂತ ಸಂಗೀತಗಾರರಿದ್ದರು. ಹೀಗೆ ವೃತ್ತಿಪರ ಸಂಗೀತಗಾರರಿಂದ ಮುಂದಿನ ಯುವ ಪೀಳಿಗೆ ಕಾಲೇಜುಗಳಲ್ಲೂ ತಾಲೀಮು ಪಡೆಯುವ ಕಾಲ ಮತ್ತೆ ಬರಬೇಕಾಗಿದೆ.
ಚಲನಚಿತ್ರ ಹಾಗೂ ದೃಶ್ಯ ಮಾಧ್ಯಮ ವಾಹಿನಿಗಳಲ್ಲಿ ಸಂಗೀತ
ಬದಲಾವಣೆ ಯಾವ ಕ್ಷೇತ್ರಕ್ಕೂ ಹೊರತಾಗಿಲ್ಲ. ಹಿಂದಿನ ಕಾಲದಲ್ಲಿ ಹೊನ್ನಪ್ಪ ಭಾಗವತರ್ ಅವರಂತಹ ನುರಿತ, ಕಲಿತ ಸಂಗೀತಗಾರರೇ ನಟರಾಗುತ್ತಿದ್ದರು. ಕುಂದನಲಾಲ್ ಸೈಗಲ್, ಡಾ. ರಾಜಕುಮಾರ್ ಇವರೆಲ್ಲಾ ಉತ್ತಮ ಗಾಯಕ ನಟರಿಗೆ ಮೇರು ಉದಾಹರಣೆಗಳು. ಸಿನೇಮಾ ಸಂಗೀತವೂ ಶಾಸ್ತ್ರೀಯ ಸಂಗೀತದ ಆಧಾರ ಹಾಗೂ ಚೌಕಟ್ಟಿನಲ್ಲೇ ಮೂಡಿಬರುತ್ತಿತ್ತು. ಸಂಗೀತ ಪ್ರಧಾನ ಚಿತ್ರಗಳೇ, ಸಂಗೀತಗಾರರ ಜೀವನವನ್ನ ಆಧರಿಸಿದ ಕಥೆಗಳು ಹೇರಳವಾಗಿ, ಮಧುರ ಗೀತೆಗಳನ್ನ ರಸಿಕರಿಗೆ ನೀಡುವ ಕಾಲ ಬಂದಿತ್ತು.
ಉಸ್ತಾದ್ ಅಮೀರ್ ಖಾನ್, ಪಂ. ಪಲೂಸ್ಕರ್, ಪಂ. ಭೀಮಸೇನ್ ಜೋಶಿ, ಎಂ.ಎಸ್.ಸುಬ್ಬಲಕ್ಷ್ಮೀ, ಎಸ್.ಪಿ. ಬಾಲಸುಬ್ರಮಣ್ಯಂ, ಡಾ. ಎಂ. ಬಾಲಮುರಳಿಕೃಷ್ಣ ಇಂತಹ ದಿಗ್ಗಜ ಸಂಗೀತಗಾರರು ಚಲನಚಿತ್ರ ಗೀತೆಗಳಿಗೆ ಕಂಠದಾನ ಮಾಡಿದ ಕಾಲವೂ ಇತ್ತು. ಉಸ್ತಾದ್ ಅಲ್ಲಾ ರಖಾ ಖಾನ್, ಪಂ. ಶಿವಕುಮಾರ್ ಶರ್ಮಾ, ಪಂ. ಹರಿಪ್ರಸಾದ್ ಚೌರಾಸಿಯಾ, ಪಂ. ರವಿಶಂಕರ್ ಹಾಗೂ ಉಸ್ತಾದ್ ಝಕೀರ್ ಹುಸೇನ್ ಇವರೆಲ್ಲಾ ಸಂಗೀತ ನಿರ್ದೇಶನ ಮಾಡಿದ್ದಾರೆ. ಉಸ್ತಾದ್ ರಯೀಸ್ ಖಾನ್, ಉಸ್ತಾದ್ ಅಲಿ ಅಕ್ಬರ್ ಖಾನ್, ಪಂ. ಎಂ.ನಾಗೇಶ್, ವಿದ್ವಾನ್‌ಸ ಚಿಟ್ಟಿಬಾಬು, ಕಂಪ್ಲಿ ಹನುಮಂತಾಚಾರ್ ಇಂತಹ ಸಂಗೀತಗಾರರು ಸಿನೇಮಾ ವಾದ್ಯವೃಂದದಲ್ಲಿ ನುಡಿಸುತ್ತಿದ್ದರು. ಡಾ. ದೊರೆಸ್ವಾಮಿ ಅಯ್ಯಂಗಾರ್ ಪುರಂದರದಾಸರು ಚಿತ್ರಕ್ಕೆ ಸಂಗೀತ ನಿರ್ದೇಶಿಸಿದ್ದಾರೆ. ವಿಪರ್ಯಾಸವೆಂದರೆ ಬದಲಾಗುತ್ತಿರುವ ಅಥವಾ ಬದಲಾಗಿರುವ ಮೌಲ್ಯಗಳಲ್ಲಿ ‘ರಾಘವೇಂದ್ರ ಸ್ವಾಮಿಗಳ’ ‘ಇಂದು ಎನಗೆ ಗೋವಿಂದ’ ಹಾಡನ್ನು ಮಾದಕ ರೀತಿಯಲ್ಲಿ ಬಳಸುವ ಪ್ರಯತ್ನವೂ ನಡೆದಿದೆ.
ಬದಲಾವಣೆ ಅಂದರೆ ಹಳೆಯದನ್ನೆಲ್ಲಾ, ನುರಿತವರ – ಅರಿತವರ ಅನುಭವವನ್ನ ಕಡೆಗಣಿಸಬೇಕು ಎಂದಲ್ಲ. ಹಿರಿಯ ತಬಲಾ ವಾದಕ ಪಂ. ಎಂ.ನಾಗೇಶ್ ಪಂಚಾಕ್ಷರಿ ಗವಾಯಿಗಳ ಆಶ್ರಮದಲ್ಲಿ ತಬಲಾ ಕಲಿತವರು. ಹಲವಾರು ಶಾಸ್ತ್ರೀಯ ಸಂಗೀತದ ಕಲಾವಿದರಿಗೆ ಸಾಥ್ ನೀಡಿದ್ದಾರೆ. ಹಾಗೆಯೇ ಅತೀ ಕಡಿಮೆಯೆಂದರೆ ಒಂದು ಸಾವಿರ ಚಿತ್ರ ಗೀತೆಗಳಿಗೂ ತಬಲಾ ನುಡಿಸಿದ್ದಾರೆ.
ಪಂ. ಬಸವರಾಜ ರಾಜಗುರು ಅವರ ಒಂದು ಧ್ವನಿಮುದ್ರಣಕ್ಕೂ ಪಂ. ಎಂ.ನಾಗೇಶ್ ಅವರ ತಬಲಾ; ಕಂಪ್ಲಿ ಹನುಮಂತಾಚಾರ್ ಹಾರ್ಮೋನಿಯಂ ಸಾಥ್ ನೀಡುತ್ತಿದ್ದರು. ಸ್ಟುಡಿಯೋದಲ್ಲಿ ಸಿದ್ಧತೆ ಭರದಿಂದ ಸಾಗಿದೆ. ಆಗ ಯಾರೋ ಒಬ್ಬರು ಬಂದು ರಾಜಗುರುಗಳನ್ನ ಉದ್ದೇಶಿಸಿ “ರೀ ನಾನು ಬಂದೀನ್ರಿ; ಮ್ಯೂಸಿಕ್ ಡೈರೆಕ್ಟರ್” ಅಂತ ಜೋರಾಗಿ ಮಾತನಾಡಿದರಂತೆ. ತಂಬೂರಿಯಲ್ಲಿ ತಲ್ಲೀನರಾಗಿದ್ದ ರಾಜಗುರುಗಳು ಹನುಮಂತಾಚಾರ್‌ಗೆ ಕೇಳಿದರಂತೆ “ಯಾರು ಇವರು?” ಎಂದು ಅದಕ್ಕೆ ಆಚಾರ್ ಹೇಳಿದ್ರು “ಬುವಾ ಅವರು ಮ್ಯೂಸಿಕ್ ಡೈರೆಕ್ಟರ್ ಅಂತೆ; ಈಗಿನ ಕಾಲದಾಗ ಏನ್ರೀ, ಗೋಡೆಗೆ ಸುಣ್ಣ ಹೊಡೆಯೋರು ಮ್ಯೂಸಿಕ್ ಡೈರೆಕ್ಟರ್” ಅಂದಾಗ ಸ್ಟುಡಿಯೋ ತುಂಬ ನಗು. ಈ ನಗುವಿನ ಹಿಂದೆ ನುರಿತ ಕಲಾವಿದರ ನೋವು, ತೀಕ್ಷ್ಣ ಹಾಸ್ಯ ಪ್ರಜ್ಞೆ ಎಲ್ಲಾ ಅಡಗಿದೆ. ಇಂದು ಎನಗೆ ಗೋವಿಂದ ಏಡುಕೊಂಡಲವಾಡ ಗೋವಿಂದಾ… ಗೋ…ವಿ…ಂದ…. ಆದಂತೆ. ಪಂ. ಎಂ. ನಾಗೇಶ್ ಘಟನೆಯನ್ನ ಆಗಾಗ ಎಚ್ಚರಿಕೆಯ ರೂಪದಲ್ಲಿ ಸ್ಮರಿಸುತ್ತಾರೆ ಅಂದರೆ ಅತಿಶಯೋಕ್ತಿ ಆಗಲಾರದು.
ನಮ್ಮ ದೇಶದ – ನಾಡಿನ ಪರಂಪರೆಯನ್ನು ಸಾರುವ, ಸಂಸ್ಕೃತಿಯನ್ನು ತೋರುವ ಅವಕಾಶವಿದ್ದಾಗಲೆಲ್ಲ ಈ ಸಂಪ್ರದಾಯಬದ್ಧ ಸಂಗೀತಗಾರರು ಮುಂಚೂಣಿಯಲ್ಲಿರಬೇಕು. ಈ ಪ್ರಜಾಪ್ರಭುತ್ವದ ದಿನಗಳಲ್ಲಿ ಕೆಲವೊಮ್ಮೆ “ಯಾರಿಗೆ ಯಾರೋ ಪುರಂದರ ವಿಠಲ” ಎನ್ನುವ ಪರಿಸ್ಥಿತಿ ಉಂಟಾಗುತ್ತದೆ. ಮೊನ್ನೆ ತಾನೇ ನಡೆದ ಕಾಮನ್‌ವೆಲ್ತ್ ಗೇಮ್ಸ್‌ನ ಉದಾಹರಣೆ ನೋಡಿ. ಅಲ್ಲಿ ನಮ್ಮ ಸಂಗೀತವನ್ನು ಪ್ರತಿನಿಧಿಸಿದವರು ಎ.ಆರ್. ರೆಹಮಾನ್ ಹಾಗೂ ಹರಿಹರನ್ ತಂಡ! ಆದರೆ ಅಲ್ಲಿ ಖಂಡಿತವಾಗಿ ಪಂ. ಜಸರಾಜ್, ಎಂ.ಎಸ್. ಗೋಪಾಲಕೃಷ್ಣನ್, ಆರ್.ಕೆ.ಶ್ರೀಕಂಠನ್ ಇವರಂಥ ಶಾಸ್ತ್ರೀಯ ಸಂಗೀತಗಾರರು ಇರಬೇಕಿತ್ತು. ಹಲವಾರು ದೇಶಗಳಿಂದ ಬಂದ ಗಣ್ಯರು ಹಾಗೂ ಸ್ಪರ್ಧಾಗಳುಗಳ ಮುಂದೆ ನಮ್ಮ ಸಂಪ್ರದಾಯ ಪ್ರತಿನಿಧಿಸಬೇಕಿತ್ತು. ರೆಹಮಾನ್ ಅವರ ಪ್ರತಿಭೆಯ ಬಗ್ಗೆ ಎರಡನೇ ಮಾತಿಲ್ಲ. ಸಮಯ ಸಂದರ್ಭ, ವೇದಿಕೆಯ ಬಗ್ಗೆಯೂ, ಆಯೋಜಕರು ಯೋಚಿಸಬೇಕು. ಅವರ ರಾಗ ಸಂಯೋಜನೆಗೆ ಕೆಲವು ಶಾಸ್ತ್ರೀಯ ನೃತ್ಯ ಕಲಾವಿದರು ನೃತ್ಯ ಮಾಡಲು ಪ್ರತಿರೋಧಿಸಿದ್ದನ್ನು ಇಲ್ಲಿ ಸ್ಮರಿಸಬಹುದು. ಆದ್ದರಿಂದ ಬದಲಾಗುತ್ತಿರುವ ಕಾಲ, ಸಮಯ, ಮೌಲ್ಯ, ಸರಕಾರ, ಉಸ್ತುವಾರಿ ನಡೆಸುವ ಜನಗಳ ಮಧ್ಯೆ, ಜನಪ್ರಿಯತೆ ಹಾಗೂ ಸಂಪ್ರದಾಯಬದ್ಧ, ಉತ್ತಮ ಗುಣಮಟ್ಟದ ಸಂಗೀತ – ಸಾಹಿತ್ಯದ ಮಧ್ಯೆ ಅನಗತ್ಯ ಸ್ಪರ್ಧೆ ಏರ್ಪಟ್ಟಿರುವುದು ಆರೋಗ್ಯಕರ ಬೆಳವಣಿಗೆಯಲ್ಲ.
ಶಾಸ್ತ್ರೀಯ ಸಂಗೀತದಲ್ಲಿ ಪ್ರಾದೇಶಿಕ ಭಾಷೆ – ಸಾಹಿತ್ಯದ ಬಳಕೆ
ನಮ್ಮ ಯಾವುದೇ ಶಾಸ್ತ್ರ ಗ್ರಂಥಗಳಲ್ಲಿ ಸಂಗೀತಕ್ಕೆ ಇಂತಹುದೇ ಭಾಷೆಯ ಬಳಕೆಯಾಗಬೇಕೆಂಬ ಉಲ್ಲೇಖ – ಕಡ್ಡಾಯ ಯಾವುದೂ ಇಲ್ಲ. ಯಾವ ಸಂಗೀತ ಪ್ರಕಾರವೂ ಯಾವ ಪ್ರದೇಶದಲ್ಲಿ ಹೆಚ್ಚು ಪ್ರಚಲಿತವಿತ್ತೋ, ಅಲ್ಲಿಯ ಭಾಷೆಯ ಬಳಕೆ ಸ್ವಾಭಾವಿಕವಾಯ್ತು. ಕರ್ನಾಟಕೀ ಸಂಗೀತದ ಹೆಚ್ಚು ಕೃತಿಗಳು ತೆಲುಗು, ನಂತರ ಸಂಸ್ಕೃತ, ಇದಾದ ಮೇಲೆ ತಮಿಳು, ಅಲ್ಲೊಂದು ಇಲ್ಲೊಂದು ಕನ್ನಡದ ದಾಸರ ಪದಗಳನ್ನೂ ಹಾಡುವುದುಂಟು. ಪುರಂದರದಾಸರನ್ನು ಕರ್ನಾಟಕ ಸಂಗೀತದ ಪಿತಾಮಹ ಎಂದು ಕರೆದರೂ, ಅವರ ಕೃತಿಗಳಿಗೆ ಅಷ್ಟೊಂದು ಆದ್ಯತೆ ಇಲ್ಲ. ಇದು ಅವರ ರಚನಾ ಶಕ್ತಿಯ ಬಗ್ಗೆ ಟೀಕೆಯಲ್ಲ; ಆದರೆ ಅವರು ತಮ್ಮ ಪದಗಳಿಗೆ ರಾಗ – ತಾಳದ ನಿರ್ದಿಷ್ಟ ಉಲ್ಲೇಖ ಮಾಡದಿರುವುದರಿಂದ ಕಲಾವಿದರು ತಮ್ಮದೇ ಶೈಲಿ ಹಾಗೂ ರಾಗದಲ್ಲಿ ಹಾಡುವ ಸ್ವಾತಂತ್ರ್ಯ ಪಡೆಯುತ್ತಾರೆ.
ಇನ್ನೂ ಹಿಂದೂಸ್ತಾನಿ ಸಂಗೀತದ ರಚನೆಗಳು ಹಿಂದಿ, ಉರ್ದು, ಪಂಚಾಬಿ, ಬೋಜಪುರಿ, ಬ್ರಜ್ ಭಾಷೆಗಳಲ್ಲಿರುತ್ತವೆ. ಕಾರಣ ಇಷ್ಟೆ, ಈ ಸಂಗೀತ ಹೆಚ್ಚಾಗಿ ಪ್ರಚಲಿತವಿದ್ದುದು ಈ ಭಾಷೆ ಮಾತನಾಡುವ ಪ್ರದೇಶಗಳಲ್ಲಿ. ಹಿಂದೂಸ್ತಾನಿ ಸಂಗೀತದ ರಚನೆಗಳು ಸಾಧಾರಣವಾಗಿ ರಾಜನ ವರ್ಣನೆಯನ್ನೂ ಒಳಗೊಂಡಿರುತ್ತವೆ. ರಾಜಾಶ್ರಯ ಪಡೆದ ಕಲಾವಿದ, ಕವಿ, ರಾಗದ ಭಾವ ಏನೇ ಇದ್ದರೂ, ಹೇಗಾದರೂ ಮಾಡಿ ರಚನೆಯಲ್ಲಿ ರಾಜನ ಹೆಸರನ್ನು ಉಲ್ಲೇಖಿಸುತ್ತಿದ್ದ ಉದಾಹರಣೆಗಳು ಮಿಯಾ ಮಲ್ಹಾರ್ ರಾಗದ ಬಂದಿಷ್ ನೋಡಿ….
‘ಮಮ್ಮದ್ ಶಾ ರಂಗೀಲೇ ರೇ ಬಲಮಾ’ ಎಂದು ಪ್ರಾರಂಭವಾಗುತ್ತದೆ. ಮಳೆಗೂ ಮತ್ತು ಮಮ್ಮದ್ ಶಾಗೂ ಏನು ಸಂಬಂಧ?
ಕೆಲವೊಮ್ಮೆ ವಿಲಂಬಿತ್ ಖಯಾಲ್‌ನ ರಚನೆ ವೈರಾಗ್ಯ ಮತ್ತು ಅಂತರ‍್ಮುಖಿಯಾಗಿದ್ದರೆ; ಧೃತ್ ಗತಿಯ ರಚನೆ ಶೃಂಗಾರ ರಸದಿಂದ ಕೂಡಿರುತ್ತದೆ. ಉದಾಹರಣೆಗೆ ದರಬಾರಿ ಕಾನಡಾ ರಾಗದ ವಿಲಂಬಿತ್ ರಚನೆ…
“ಔರ್ ನಹೀ ಕಛು ಕಾಮಕೀ ಮೈ ಭರೋಸೇ ಅಪನೇ ರಾಮಕಿ” ನನಗೆ ಯಾವುದೇ ಲೌಕಿಕ ಕೆಲಸ ಕಾರ್ಯಗಳಲ್ಲಿ ಒಲವಿಲ್ಲ. ಕೇವಲ ರಾಮನ ಧ್ಯಾನವೇ ನನ್ನ ಜೀವನ ಪರಮಗುರಿ ಎಂಬುದು ಇದರರ್ಥ.
ಧೃತ್ ಗತಿಯ ರಚನೆ
ಝನಕ ಝನಕವಾ ಮೋರೆ ಬಿಛವಾ
ಘರ ಆಯಿ ಲೋ ವಿತವಾ
ಕೈಸೆ ಘರ ಆಂವೂ ತೋರೆ ಲಂಗರವಾ
ನನ್ನ ಗೆಜ್ಜೆಯ ನಾದದಿಂದ ನನ್ನ ಪತಿಗೆ ನಿದ್ದೆಯಿಂದ ಎಚ್ಚರವಾಗುತ್ತದೆ. ನಿನ್ನ ಮನಗೆ ಹೇಗೆ ಬರಲೋ ಕೃಷ್ಣ? ಎಂಬ ಅಳಲನ್ನು ನಿರೂಪಿಸಿದ್ದಾಳೆ ಗೋಪಿಕಾಸ್ತ್ರೀ. ರಾಮಧ್ಯಾನದ ವೈರಾಗ್ಯದಿಂದ ಒಮ್ಮೆಲೇ ಗೋಪಿಕೆಯ ಅಳಲು! ಒಂದು ತರಹದ ರಸಭಂಗ ಹಾಗೂ ವಿರೋಧಾಬಾಸಕ್ಕೆ ಎಡೆಮಾಡಿಕೊಡುತ್ತದೆ.
ಈ ಕ್ಲೀಷೆಯನ್ನ ತೊಡೆಯಲೆಂದೇ ಹಲವಾರು ಸಂಗೀತಗಾರರು ಹೊಸ ರಚನೆಗಳಿಗೆ ಮುಂದಾದರು. ಆದರೆ ಮತ್ತೊಮ್ಮೆ ಔತ್ತರೇಯ ಬಾಷೆಗಳಲ್ಲೇ ಮೂಡಿಬಂದವು.
ಭೌಗೋಳಿಕವಾಗಿ ಕರ್ನಾಟಕ ಮಾತ್ರ ಎರಡು ಸಂಗೀತ ಪದ್ಧತಿಗಳಿಗೆ ಪ್ರೋತ್ಸಾಹ ನೀಡುತ್ತಾ ಬಂದಿದೆ. ಮಹಾರಾಷ್ಟ್ರ ಮತ್ತು ತಮಿಳುನಾಡಿನೊಂದಿಗೆ ಗಡಿ ಹಂಚಿಕೊಂಡಿದ್ದರಿಂದ ಹಿಂದೂಸ್ತಾನಿ ಹಾಗೂ ಕರ್ನಾಟಕೀ ಪದ್ಧತಿಗಳು ಬಂದಿರಬಹುದು. ಅಲ್ಲದೇ ಮೈಸೂರಿನ ಅರಸರು ಎಲ್ಲಾ ಪದ್ಧತಿಯ ಸಂಗೀತಕ್ಕೂ ಕಲಾವಿದರಿಗೂ ಆಶ್ರಯ ನೀಡಿದರು. ಆಸ್ಥಾನ ವಿದ್ವಾಂಸ ವಾಸುದೇವಾಚಾರ್ಯ ತೆಲುಗಿನಲ್ಲಿ ಕೃತಿ ರಚನೆ ಮಾಡಿದರೆ, ಮುತ್ತಯ್ಯ ಭಾಗವತರ್ ಕನ್ನಡದಲ್ಲಿ ಕೃತಿ ರಚನೆ ಮಾಡಿದರು. ಬಿಡಾರಂ ಕೃಷ್ಣಪ್ಪನವರು ದಾಸರ ಪದಗಳನ್ನು ಶಾಸ್ತ್ರೀಯ ಶೈಲಿಯಲ್ಲಿ ಕಚೇರಿಯಲ್ಲಿ ಹಾಡತೊಡಗಿದರು. ಬಿ.ಎಸ್. ರಾಜ ಅಯ್ಯಂಗಾರ್ ರಾಗ ಸಂಯೋಜಿಸಿದ “ಜಗದೋದ್ಧಾರನ ಆಡಿಸಿದಳೆಶೋಧೆ…” ಎಲ್ಲಾ ರಾಜ್ಯದ ಕಲಾವಿದರ ದನಿಯಲ್ಲೂ ಮೊಳಗಿತ್ತು.
ಹಿಂದೂಸ್ತಾನಿ ಸಂಗೀತ ಪದ್ಧತಿಯಲ್ಲಿ ಶರಣರ ವಚನಗಳನ್ನು ರಾಗಕ್ಕೆ ಅಳವಡಿಸಿ ಹಾಡಲು ಆರಂಭಿಸಿದವರು ಪಂಚಾಕ್ಷರಿ ಗವಾಯಿಗಳು ಹಾಗೂ ಮಲ್ಲಿಕಾರ್ಜುನ ಮನ್ಸೂರ್. ನಂತರ ಅವರ ಸಮಕಾಲೀನರಾದ ರಾಜಗುರು, ಶಿಷ್ಯರಾದ ಸಿದ್ಧರಾಮ ಜಂಬಲದಿನ್ನಿ, ಪಂಚಾಕ್ಷರಿ ಮತ್ತೀಗಟ್ಟಿ ಈ ವಚನ ಗಾಯನ ಪರಂಪರೆಯನ್ನ ಮುಂದುವರೆಸಿದರು. ಹಿಂದೂಸ್ತಾನೀ ಪದ್ಧತಿಯಲ್ಲಿ ಹರಿದಾಸರ ಪದಗಳನ್ನು ಹಾಡುವ ಪರಂಪರೆಗೆ ಬುನಾದಿ ಹಾಕಿದವರು ಪಂ. ಭೀಮಸೇನ ಜೋಶಿ, ಅವರ ಶಿಷ್ಯರಾದ ಪಂ. ಮಾಧವ ಗುಡಿ ಮತ್ತು ಅವರ ಸಮಕಾಲೀನ ಕಲಾವಿದರು. ಆದರೆ ಈ ಪ್ರಯತ್ನಗಳಾವೂ “ಖಯಾಲ್” ಪದ್ಧತಿಗೆ ಅಳವಡಿಸಿ ಹಾಡುವ ನಿಟ್ಟಿನಲ್ಲಾಗಿರಲಿಲ್ಲ.
ಲೌಕಿಕ ಭಾಷೆ ಎಲ್ಲಿ ನಿಲ್ಲುತ್ತದೆಯೋ, ಎಲ್ಲಿ ಸೋಲುತ್ತದೆಯೋ ಅಲ್ಲಿ ಸಂಗೀತ ಆರಂಭ. ಉತ್ಕಟವಾದ ಪ್ರೀತಿ, ವೇದನೆ, ಸಂತಹ ವ್ಯಕ್ತಪಡಿಸಲು ಮನುಷ್ಯ ಸಂಗೀತದ ಮೊರೆ ಹೋಗುತ್ತಾನೆ. ಆದ್ದರಿಂದ ಖಯಾಲ್ ಗಾಯನಕ್ಕೆ ಸಾಹಿತ್ಯ ಕಡಿಮೆಯಿದ್ದಷ್ಟು ಗಾಯನ ಪ್ರಭಾವಶಾಲಿಯಾಗಿರುತ್ತದೆ. ಸಂಗೀತವು ಭಾವನೆಗಳ ಭಾಷೆ. ಆದ್ದರಿಂದ ಕಡಿಮೆ ಶಬ್ದಗಳಲ್ಲಿ, ಒಂದು ಶಬ್ದವನ್ನು ಬೇರೆ ಬೇರೆ ಸ್ವರಸಮೂಹದಲ್ಲಿ, ಬೇರೆ ಬೇರೆ ಲಯದಲ್ಲಿ ಉಚ್ಚಾರ ಮಾಡುವುದರಿಂದ ವಿವಿಧ ಸಂವೇದನೆಗಳನ್ನ ಹೊರಸೂಸಬಹುದು. ಈ ಹಿನ್ನೆಲೆಯಲ್ಲಿ ಕನ್ನಡದಲ್ಲಿ ಖಯಾಲ್ ಹಾಡುವುದು ಹೇಗೆ? ಎಂದು ಮೊದಲು ಯೋಚಿಸಿದವರು ಪಂ. ವಸಂತ ಕವಲಿ. ಅವರ ಆಕಾಲಿಕ ಮರಣದಿಂದ ಈ ಪ್ರಯತ್ನ ಹೆಚ್ಚು ಜನರನ್ನು ತಲುಪಲಿಲ್ಲ. ಪಂ. ಮಾಧವ ಗುಡಿ ಹಾಗೂ ಹಲವಾರು ಕನ್ನಡದ ಗಾಯಕರ ಸಲುವಾಗಿ ವರಕವಿ ದ.ರಾ. ಬೇಂದ್ರೆಯವರು ಒಂದಷ್ಟು ರಚನೆಗಳನ್ನು ಮಾಡಿದರು “ಅಂಬಿಕಾತನಯನ ಹಾ ಢ… ಬೆಳದಿಂಗಳ ನೋಢ” ಪುಸ್ತಕದಲ್ಲಿ ಈ ರಚನೆಗಳನ್ನು ಕಾಣಬಹುದು. ದರಬಾರಿ, ಅಹಿರ್, ಬೈರವ್, ಯಮನ್ ಹೀಗೆ ಮುಂತಾದ ರಾಗಗಳಿಗೆ ಕೃತಿಗಳನ್ನು ರಚಿಸಿದ್ದಾರೆ. ಬೇಂದ್ರೆಯವರ ನಾನೇ ವೀಣೆ ನೀನೆ ತಂತಿ, ಉತ್ತರ ಧ್ರುವದಿಂ ದಕ್ಷಿಣ ಧ್ರುವಕೂ ಗೀತೆಯನ್ನು, ಪಂ. ಭೀಮಸೇನ ಜೋಶಿಯವರು ಹಾಡಿ ಧ್ವನಿ ಮುದ್ರಿಸಿರುವುದನ್ನೂ ಇಲ್ಲಿ ಸ್ಮರಿಸಬಹುದು. ಖಯಾಲ್ ಗಾಯನಕ್ಕೆ ೪ ರಿಂದ ೫ ಸಾಲಿನಲ್ಲಿ ಪಕ್ವವಾದ, ಪರಿಪೂರ್ಣವಾದ ಹಾಗೂ ಉಚ್ಚರಿಸಲು ಸರಳವಾಗಿರುವ ಸಾಹಿತ್ಯ ಅತ್ಯವಶ್ಯಕ. ಶರಣರ ವಚನಗಳು, ದಾಸರ ಉಗಾಭೋಗಗಳು ಖಯಾಲ್ ಗಾಯನಕ್ಕೆ ಅತ್ಯಂತ ಸೂಕ್ತ. ಉದಾಹರಣೆಗೆ ಮಾರವಾ ರಾಗದ ಗಂಭೀರ ಅಂತರ್‌ಮುಖಿ ಭಾವಕ್ಕೆ ಪುರಂದರದಾಸರ
“ದೇಹವ ಮಾಡಿದೆ, ದೇಹಿಯ ಮಾಡಿದೆ,
ದೇಹ ಸಂಬಂಧವ ಮಾಡಿದೆ, ಕೂಡಿದೆ
ಅಂತರಾ : ದೇವ ನೀನಾದೆಯೋ, ದೇಹಿ ನಾನಾದೆನೋ
ಶ್ರೀಧರ ನಾಮಕ ಪುರಂದರ ವಿಠಲ“
ಇಲ್ಲಿ ಶಬ್ದಗಳು ಅತೀ ಕಡಿಮೆ. ಆದರೆ ಅರ್ಥ ಅರ್ಥೈಸಿದಷ್ಟೂ, ಭಟಿಯಾರ್ ರಾಗದ ವೈರಾಗ್ಯ – ವಿರಕ್ತಿಯ ಭಾವಕ್ಕೆ ಹೊಂದದ ಸಾಹಿತ್ಯ, ಅಕ್ಕನವರ ವಚನ…
ಸ್ಥಾಯಿ: ಹಸಿವಾದೊಡೆ ಭಿಕ್ಷಾನ್ನಗಳುಂಟು
ತೃಷೆಯಾದೊಡೆ ಕೆರೆ ಬಾವಿಗಳುಂಟು
ಅಂತರಾ:ಶಯನಕ್ಕೆ ಹಾಳು ದೇಗುಲಗಳುಂಟು
ಆತ್ಮ ಸಂಗಾತಕ್ಕೆ ಚೆನ್ನಮಲ್ಲಿಕಾರ್ಜುನ ನೀನೆನಗುಂಟು
ಹೀಗೆ ಕನ್ನಡದಲ್ಲಿ ಖಯಾಲ್ ಹಾಡುವ ಪದ್ಧತಿ ಒಂದು ಸಕಾರಾತ್ಮಕ ಬೆಳವಣಿಗೆ ಹಾಗೂ ಬದಲಾವಣೆ. ಬಂಗಾಳದಲ್ಲಿ “ರಬೀಂದ್ರ ಸಂಗೀತ್” ಹೆಮ್ಮರವಾಗಿ ಬೆಳೆಯುವುದಾದರೆ ಅಲ್ಲಿ “ರಬೀಂದ್ರ ಸಂಗೀತ್”ನಲ್ಲಿ ಎಂ.ಎ. ಪದವಿ ಪಡೆಯಬಹುದಾದರೆ, ನಾವೂ ಕನ್ನಡಿಗರೂ ಯೋಚಿಸಬೇಕು. ವಚನಗಾಯನ, ದಾಸರಪದ, ಡಿ.ವಿ.ಜಿ.ಯವರ ಮಂಕುತಿಮ್ಮನ ಕಗ್ಗ, ಸರ್ವಜ್ಞನ ವಚನಗಳನ್ನ ಪಠ್ಯಕ್ರಮದಲ್ಲಿ ಅಳವಡಿಸಿ, ಇದರಲ್ಲೇ ಸ್ನಾತಕೋತ್ತರ ಪದವಿ ಪಡೆಯುವಂತಾಗಬೇಕು. ಹಂಪಿ, ಮೈಸೂರಿನ ಸಂಗೀತ ವಿಶ್ವವಿದ್ಯಾಲಯದಲ್ಲಿ ಈ ಪ್ರಯತ್ನ ಹೆಚ್ಚಿನ ಮಟ್ಟದಲ್ಲಿ ನಡೆಯಬೇಕು. ಆಗ ವಿಶ್ವ ಸಂಗೀತದ ಭೂಪಟದಲ್ಲಿ ಕನ್ನಡಾಂಭೆಯ ಕನ್ನಡ ನುಡಿಯ, ಕನ್ನಡ ಕಲಾವಿದರ ಸ್ಥಾನ ಇನ್ನೂ ಗೌರವದಿಂದ ಕಾಣಲ್ಪಡುತ್ತದೆ.
ಸಂಗೀತದಲ್ಲಿ ಹೊಸ ಪ್ರಯೋಗ ಆಯಾಮಗಳು
ಇಡೀ ವಿಶ್ವದ ಸಂಗೀತವೆಲ್ಲಾ ಇರುವುದು ಏಳೇ ಸ್ವರಗಳಲ್ಲಿ. ನಾವು ಅದನ್ನು ಸ – ರಿ – ಗ – ಮ – ಪ – ದ – ನಿ ಅಂದರೆ, ಪಾಶ್ಚಾತ್ಯರು ಅದೇ ೭ ಸ್ವರಗಳನ್ನು ಡೊ – ರೆ – ಮಿ – ಫ – ಸೋ – ಲ – ಟಿ ಎನ್ನುತ್ತಾರೆ. ನಾವು ಶುದ್ಧ – ಕೋಮಲ ಸ್ವರಗಳ ವಿಂಗಡನೆ ಮಾಡಿದರೆ ಅವರು Sharp ಹಾಗೂ flat ಸ್ವರಗಳೊಂದಿಗೆ ಸಂಯೋಜಿಸುತ್ತಾರೆ. ಒಟ್ಟಿನಲ್ಲಿ ಹೆ ಲತೆಗೆ ಜ್ವಲಂತ ನಿದರ್ಶನವಾಗಿದೆ.
ಕರ್ನಾಟಕಿ – ಹಿಂದೂಸ್ತಾನಿ ಜುಗಲಬಂದಿ ಕಾರ್ಯಕ್ರಮಗಳು
ಇದೊಂದು ರೀತಿಯ ಸ್ವರ ಗಂಗಾ – ಕಾವೇರಿಯ ಸಮಾಗಮವಿದ್ದಂತೆ. ಈ ಎರಡು ಪದ್ಧತಿಗಳು ಒಂದೇ ಮರದ ಎರಡು ರೆಂಬೆಯಿದ್ದಂತೆ. ಎರಡೂ ಪದ್ಧತಿಗಳು ಸಮಾನ ಪ್ರಕೃತಿಯ ರಾಗಗಳಿವೆ. ಕರ್ನಾಟಕಿ ಪದ್ಧತಿಯ ಮಾಯಾಮಾಳವಗೌಳ ಹಿಂದೂಸ್ತಾನಿಯಲ್ಲಿ ಭೈರವ ಆಗುತ್ತದೆ. ಹಿಂದೋಳ – ಮಾಲಕೌಂಸ್ ಆಗುತ್ತದೆ. ದಕ್ಷಿಣಾದಿಯ ಮೋಹನ ರಾಗ ಉತ್ತರಾದಿಯ ಭೂಪ್ ಆಗುತ್ತದೆ. ಶುಭ ಪಂತುವರಾಳಿ – ತೋಡಿಯಾದರೆ; ಪಂತುವರಾಳಿ – ಪೂರಿಯಾ ಧನಶ್ರೀ ಆಗುತ್ತದೆ. ಹೀಗೆ ಸಮಾನ ಸ್ವರ ಪ್ರಕೃತಿಯ ರಾಗಗಳ ದೊಡ್ಡ ಪಟ್ಟಿಯನ್ನೇ ತಯಾರು ಮಾಡಬಹುದು. ದಕ್ಷಿಣದ ಆದಿತಾಳ – ಉತ್ತರದ ತೀನ್‌ತಾಳ ಎರಡು ಆವರ್ತನದಷ್ಟು ಹಿಗ್ಗುತ್ತದೆ. ಖಂಡಛಾಪು – ಝಪ್ತಾಲ್ ಆಗುತ್ತದೆ. ಒಟ್ಟಾರೆ ರಾಗ – ತಾಳದಲ್ಲಿ ಸಾಮ್ಯತೆ – ಹೊಂದಾಣಿಕೆಯನ್ನ ಕಾಣಬಹುದು. ಆದರೆ ಅದೇ ಸ್ವರ ಸಮೂಹವನ್ನು ಎರಡೂ ಪದ್ಧತಿಯ ಕಲಾವಿದರು ಬಳಸುವ ರೀತಿ, ಆಳ, ನಿಧಾನಗತಿಯ ಸಂಚಾರ ಮಾತ್ರ ಬೇರೆ.
ಎರಡೂ ಪದ್ಧತಿಯಲ್ಲಿ ಮಹಾನ್ ಕಲಾವಿದರು, ವಾಗ್ಗೇಯಕಾರರು ಆಗಿ ಹೋಗಿದ್ದಾರೆ. ‘ವಿವಿಧತೆಯಲ್ಲಿ ಏಕತೆ’ ಗುಣವನ್ನು ನಮ್ಮ ದೇಶದ ಸಂಗೀತದಲ್ಲಿ ಅಮೂಲಾಗ್ರವಾಗಿ ಕಾಣಬಹುದು. ಒಂದೇ ಕಲಾವಿದ ಅದೇ ರಾಗದ ಆಲಾಪವನ್ನ ಪ್ರತಿ ಬಾರಿಯೂ ಬೇರೆ ಬೇರೆ ತರಹ ಹಾಡುವ ಕಲ್ಪನಾ ಶಕ್ತಿಯನ್ನ ಹೊಂದಿರುತ್ತಾನೆ. ಕರ್ನಾಟಕ ಸಂಗೀತದ ‘ಅಮೃತವರ್ಷಿಣಿ’ ರಾಗವು ಮಳೆಗೆ ಸಂಕೇತವಾದರೆ ಹಿಂದೂಸ್ತಾನಿಯಲ್ಲಿ ‘ಮಿಯಾ ಮಲ್ಹಾರ್’ ವರ್ಷ ಋತುವಿನ ವೈಭವವನ್ನು ಸ್ವರಮೂರ್ತಿಯಾಗಿಸುತ್ತದೆ. ಆದರೆ ಈ ಎರಡೂ ರಾಗಗಳು ಉಪಯೋಗಿಸುವ ಸ್ವರಮೇಳವೇ ಸಂಪೂರ್ಣವಾಗಿ ವಿಭಿನ್ನ. ಕರ್ನಾಟಕಿ ಪದ್ಧತಿಯ ತೋಡಿ, ಷಣ್ಮುಖಪ್ರಿಯ, ವರಾಳಿ ಹೀಗೆ ಕೆಲವು ರಾಗಗಳಿಗೆ ಹಿಂದೂಸ್ತಾನಿಯಲ್ಲಿ ಸಮಾನವಾದ ರಾಗಗಳಿಲ್ಲ. ಹಾಗೆಯೇ ಉತ್ತರಾದಿಯ ಮಾರವಾ, ಮುಲ್ತಾನಿ, ಪೂರಿಯಾ ರಾಗಗಳಿಗೆ ದಕ್ಷಿಣಾದಿಯಲ್ಲಿ ಸಮಾನವಾದ ರಾಗಗಳಿಲ್ಲ.
ಇಷ್ಟೆಲ್ಲಾ ಸಾಮ್ಯತೆ ಏಕತೆ, ವೈವಿಧ್ಯತೆಯನ್ನ ಒಂದೇ ವೇದಿಕೆಯ ಮೇಲೆ ಎರಡು ಮಹಾನ್ ಕಲಾವಿದರ ತಂಡದಿಂದ ಏಕಕಾಲಕ್ಕೆ ರಾಗಧಾರೆಯಲ್ಲಿ ಮೀಯುವ ಸುಂದರ ಕ್ರಿಯೆಯೇ ಜುಗಲ್‌ಬಂದಿ. ಅರ್ಥಾತ್ ಯುಗಳ ಗಾಯನ ಅಥವಾ ಯುಗಳವಾದನ. ಒಂದೇ ಪದ್ಧತಿಯ ಎರಡು ವಾದ್ಯಗಳು ಅಥವಾ ಇಬ್ಬರು ಕಲಾವಿದರು – ಗಾಯಕರು ಒಟ್ಟಿಗೆ ಹಾಡುವ ಹಲವಾರು ನಿದರ್ಶನಗಳಿವೆ. ಹೈದರಾಬಾದ್ ಸಹೋದರರು, ಸಿಕ್ಕಿಲ್ ಸಹೋದರಿಯರು, ಗಣೇಶ್ – ಕುಮರೇಶ್ ಕರ್ನಾಟಕ ಪದ್ಧತಿಯಲ್ಲಿದ್ದರೆ, ಸಲಾಮತ್ – ನಜಾಕತ್, ಸಿಂಗ್ ಬಂಧುಗಳು, ರಾಜನ್ – ಸಾಜನ್ ಮಿಶ್ರಾ ಹಿಂದೂಸ್ತಾನಿ ಪದ್ಧತಿಯ ಪ್ರತಿನಿಧಿಗಳು. ಆದರೆ ಪಂ. ಭೀಮಸೇನ ಜೋಶಿ, ಡಾ. ಬಾಲಮುರುಳಿಕೃಷ್ಣ, ಪಂ. ರಾಮರಾವ್ ನಾಯಕ್, ವಿದ್ವಾನ್ ಎ. ಸುಬ್ಬರಾವ್ ಈ ತರಹದ ಜೋಡಿಗಳು ಸಂಗೀತ ಲೋಕದಲ್ಲಿ ಸಂಚಲನ ಮೂಡಿಸಿದರು. ಇಬ್ಬರು ಮಹಾನ್ ಕಲಾವಿದರ ಸುದೀರ್ಘ ತಪಸ್ಸಿನ ಸ್ವರ – ಲಯ – ಕಲ್ಪನಾ ತರಂಗಗಳು ರಸಿಕರಿಗೆ ಹೊಸದೊಂದು ಅನುಭವ ಆಯಾಮವನ್ನು ನೀಡಿದವು. ಸಮಾನ ಪ್ರಕೃತಿಯ ರಾಗಗಳಾದ ಯಮನ್ – ಕಲ್ಯಾಣಿ, ಮಾಲಕೌಂಸ್ – ಹಿಂದೊಳ, ಭೂಪ್ – ಮೋಹನ ಮುಂತಾದ ರಾಗಗಳು, ಜುಗಲಬಂದಿಗೆ ರಚಿಸಿದ ವಿಶೇಷ ಕೃತಿಗಳು. ಸಂಗೀತ ಪ್ರಪಂಚದಲ್ಲಿ ವಿಶೇಷ ಬದಲಾವಣೆ ತಂದವು. ಒಂದು ಹಂತದವರೆಗೆ ಈ joint venture ಫಲಕಾರಿಯಾಯಿತು.
ಈ ಪ್ರಯತ್ನದ ಇನ್ನೊಂದು ಮುಖವೆಂದರೆ, ಇಬ್ಬರು ಮಹಾನ್ ಕಲಾವಿದರು ತಮ್ಮ ಕಲ್ಪನಾ ಲಹರಿಯ ರಭಸಕ್ಕೆ ಆಗಾಗ ಅಂದರೆ ಕನಿಷ್ಠ ೫ ನಿಮಿಷಕ್ಕೆ ಒಮ್ಮೆಯಾದರೂ ಕಡ್ಡಾಯವಾಗಿ ಕಡಿವಾಣ ಹಾಕಲೇಬೇಕಿತ್ತು. ಇನ್ನೇನು ಅದರಿಂದ ಇನ್ನೊಂದು ಅದ್ಭುತ ಸ್ವರ ಸಮೂಹ ಹರಿದು ಬರುತ್ತದೆ ಅನ್ನುವಷ್ಟರಲ್ಲಿ ಯಾರೂ ಅವರಿಗೆ ಸಮಯದ ನಿರ್ಬಂಧ ಹಾಕಿರದಿದ್ದರೂ, ತಾವೇ ಸ್ವಯಂ ಮನಃಪೂರ್ವಕವಾಗಿ (?) ಪಕ್ಕದಲ್ಲಿ ಕುಳಿತ ಇನ್ನೊಂದು ಕಲಾವಿದನಿಗೆ ಅವಕಾಶ ಮಾಡಿಕೊಡಲು ತಮ್ಮ ಹಾಡು ಅಥವಾ ನುಡಿಸಾಣಿಕೆ ನಿಲ್ಲಿಸಬೇಕಾಗುತ್ತಿತ್ತು.
ಸಮಯ ಕಳೆದಂತೆಲ್ಲಾ ಈ ಜುಗಲ್‌ಬಂದಿ ಪ್ರಯೋಗವೂ ಒಂದು ತರಹ ಸೂತ್ರ ಹರಿದ ಪಟದಂತೆ ಹೊಯ್ದಾಡತೊಡಗಿದೆ. ಸಮಾನ ಪ್ರಕೃತಿಯ ವಾದ್ಯಗಳು, ದನಿಗಳು, ಕಲಾವಿದರ ಬದಲಾಗಿ ಯಾವ್ಯಾವುದೋ ಜೋಡಿಗಳು ವೇದಿಕೆಯ ಮೇಲೆ ರಾರಾಜಿಸಿದ್ದೂ ಉಂಟು. ಕೊಳಲು – ಸ್ಯಾಕ್ಸಫೋನ್, ವಯೋಲಿನ್ – ಸಿತಾರ್, ಗಾಯಕ ಹಾಗೂ ಗಾಯಕಿಯರ ಯುಗಳ ಗಾಯನ. ಇಲ್ಲಿ ಹಾಡುವ ಶೃತಿಯಿಂದಲೇ ಒಂದು ತರಹದ ರಾಜಿ ಅಥವಾ ತ್ಯಾಗ ಮಾಡಬೇಕಾಗುತ್ತದೆ. ಆದ್ದರಿಂದ ಗಾಯನದ ಬಿಗಿ, ಗಾಂಭೀರ್ಯ, ಸೌಂದರ್ಯ ಎಲ್ಲದರಲ್ಲೂ ಕೊರತೆ ಕಾಣುತ್ತದೆ, ಕಾಡುತ್ತದೆ. ವಯೋಲಿನ್ ವಾದ್ಯದ ನಾದ – ನುಡಿ – ಸೌಕರ್ಯ ಬೇರೆ; ಸಿತಾರ್ ಶಕ್ತಿಯೇ ಬೇರೆ. ಈ ಮಧ್ಯೆ ಅನಗತ್ಯವಾಗಿ ಎಲ್ಲದಕ್ಕೂ ತವೀಲ್ ಅಥವಾ ಡೋಲ್ ವಾದನದ (ಹಾಡಿಗೂ ಸಹ) ಭೋರ್ಗರೆತದ ಮಧ್ಯೆ, ಸಂಗೀತದ ಸೂಕ್ಷ್ಮ ಅಂಶಗಳು, ಅನುಸ್ವರಗಳು, ಮುಚ್ಚಿಹೋಗುತ್ತವೆ. ಇನ್ನು ತಬಲಾ – ಮೃದಂಗದ ಸವಾಲ್ – ಜವಾಬ್ ಕೆಲವೊಮ್ಮೆ ಅಬ್ಬರದ ಶಬ್ದದಿಂದ ಗಲಾಟೆಯೇ ಆಗಿಬಿಡುತ್ತದೆ. ಒಟ್ಟಿನಲ್ಲಿ ಈ ಜುಗಲ್‌ಬಂದಿಗಳು ಅಲ್ಲೊಂದು ಇಲ್ಲೊಂದು ಪ್ರಾಮಾಣಿಕ ಪ್ರಯತ್ನವಾದರೆ, ಕೆಲವೆಲ್ಲಾ ಗಲಾಟೆ, ಅಬ್ಬರ, ಆಡಂಬರವಾಗಿ ಕೊನೆಗೊಂಡಿವೆ. ಇದರಿಂದ ಶ್ರೋತೃ ಹಾಗೂ ಸಂಗೀತಕ್ಕೆ ನಷ್ಟ. ಸಂಗೀತಗಾರನಿಗೆ ಹಣ ಸಂಪಾದನೆ ಆಗಬಹುದು. ಈ ಬದಲಾವಣೆ – ಪ್ರಯತ್ನದ ಹಂತದಲ್ಲಿಯೇ ಹೊರತು ಒಂದು ಪದ್ಧತಿಯಾಗಿ ತಳವೂರಿಲ್ಲ. ಆದರೆ ಬಿಸ್ಮಿಲ್ಲಾಖಾನ್ ಹಾಗೂ ಉಸ್ತಾದ್ ವಿಲಾಯತ್ ಖಾನ್ ಅವರ ಶೆಹನಾಯ್ – ಸಿತಾರ್ ಜುಗಲ್‌ಬಂದಿಯನ್ನ ಪ್ರತಿದಿನವೂ ಅಜೀವಪರ್ಯಂತ ಕೇಳಬಹುದು. ಇಬ್ಬರು ಮಹಾನ್ ಕಲಾವಿದರ, ಕಲಾತ್ಮಕ ಸಮಾಗಮಕ್ಕೆ ಇದೊಂದು ಅದ್ಭುತ ಆದರ್ಶ ನಿದರ್ಶನ.
ಫ್ಯೂಷನ್ ಸಂಗೀತ : ಫ್ಯೂಷನ್ ಸಂಗೀತದ ಶೀರ್ಷಿಕೆ ಅಥವಾ ನೆರಳಿನಲ್ಲಿ ಸಂಪ್ರದಾಯ ಬದ್ಧ, ಶಾಸ್ತ್ರೀಯ ಸಂಗೀತ ಕಲಾವಿದರೂ, ಕೇಳುಗರೂ ಎಲ್ಲರೂ ಒಂದು ತರಹದ ಕನ್‌ – ಫ್ಯೂಷನ್ ಹಂತವನ್ನ ತಲುಪಿದ್ದಾರೆ. ಇಲ್ಲಿ ವೇದಿಕೆಯ ಮೇಲೆ ನಿಜವಾಗಿಯೂ ಕಲಿತ, ನುರಿತ, ಗೌರವಾನ್ವಿತ ಕಲಾವಿದರ ಮಧ್ಯೆ ಒಂದು ತರಹದ ಅರಾಜಕತೆ ಎದ್ದು ಕಾಣುತ್ತಿರುತ್ತದೆ. “ಅಲಬೇಲಾ ಸಾಜನ್ ಆಯೋ ರೇ…” ಎನ್ನುವ ಅಹಿರ್ ಭೈರವ್ ರಾಗದ ರಚನೆಯನ್ನ ಪಾಶ್ಚಿಮಾತ್ಯರ ತಾಳದ ಡ್ರಮ್ಸ್ ಜೊತೆ ಹಾಡುವ ಪ್ರಯತ್ನ. ಇದೊಂದು ತರಹ ‘ಆಂಜನೇಯನಿಗೆ ಜೀನ್ಸ್ ಪ್ಯಾಂಟ್’ ಹಾಕಿದ ಹಾಗೆ. ಪಾಶ್ಚಾತ್ಯ ಪದ್ಧತಿಯ ಮೇಜರ್ ಸ್ಕೇಲ್ ನಮ್ಮ ಪದ್ಧತಿಯ ಬಿಲಾವಲ್ ಅಥವಾ ಶಂಕರಾಭರಣ ರಾಗದ ಸ್ವರಗಳಿಗೆ ಹೋಲಿಸಬಹುದು. ಕೀರ್ವಾಣಿ ರಾಗವು ಪಾಶ್ಚಿಮಾತ್ಯರ ಮೆಲೋಡಿಕ್ ಮೈನರ್ ಸ್ಕೇಲ್‌ಗೆ ಹತ್ತಿರವಾಗಬಹುದು.
ಒಂದು ಸ್ವರ ಸಮೂಹ ಹೃದಯದ ಕದ ತಟ್ಟಬೇಕಾದರೆ ಅಲ್ಲಿ ಬುದ್ಧಿಗಿಂತ ಹೃದಯದ ಕೆಲಸವೇ ಹೆಚ್ಚು. ಎರಡಕ್ಕಿಂತ ಹೆಚ್ಚು ಅಕ್ಷರಗಳ ಜೋಡಣೆಯಿಂದ ಒಂದು ಶಬ್ಧ ಉತ್ಪತ್ತಿಯಾಗುತ್ತದೆ;ನಿಜ. ಆದರೆ ಆ ಶಬ್ದಕ್ಕೆ ಒಂದು ಅರ್ಥವೂ ಬೇಕಲ್ಲ? ಉದಾಹರಣೆಗೆ ನೋಡಿ ‘ನಾನು’ ಅಥವಾ ‘ನೀನು’ ಶಬ್ದದಲ್ಲಿ ಎರಡೇ ಅಕ್ಷರ ಹಾಗೂ ಸ್ಪಷ್ಟ ಅರ್ಥವೂ ಇದೆ. ಅದೇ ‘ಖಖ’ ಅಥವಾ ‘ಚಚ’ ಅಕ್ಷರಗಳನ್ನ ಒಂದರ ಪಕ್ಕ ಒಂದಿಟ್ಟರೆ ಅದು ಶಬ್ದವೂ ಅಲ್ಲ; ಭಾಷೆಯೂ ಅಲ್ಲ; ಅದಕ್ಕೆ ಅರ್ಥವೂ ಇಲ್ಲ.
ಇದೇ ರೀತಿಯಲ್ಲಿ ಫ್ಯೂಷನ್ ಪ್ರಯತ್ನದಲ್ಲೂ ಹೆಚ್ಚುಬಾರಿ ಕಲಾವಿದರು ‘ಕಲಾಸ್ವಾತಂತ್ರ್ಯ’ (Artistic Freedom)ವನ್ನು ದುರ್ಬಳಕೆ ಮಾಡಿಕೊಂಡಿರುವರೇ? ಎನ್ನುವ ಅನುಮಾನ ಮೂಡುತ್ತದೆ. ಝಗಝಗಿಸುವ ದೀಪ, ಜೋರಾಗಿ – ಗಟ್ಟಿಯಾಗಿ ಅನುರಣಿಸುವ ‘ಬೋಸ್ ಸ್ಪೀಕರ್’, Yamaha Amplifier, ರಿದಂ ಪ್ಯಾಡ್, ಗಿಟಾರ್, ಸಿತಾರ್, ಕೊಳಲು, ಡ್ರಮ್ಸ್, ಮೃದಂಗ, ತಬಲ, ತವೀಲ್, ಖಂಜಿರ, ಇವೆಲ್ಲ ಒಟ್ಟಿಗೆ ಕಾರ್ಯ ಮಾಡತೊಡಗಿದರೆ ಸೂಕ್ಷ್ಮ ಹೃದಯದ ರಸಿಕನಿಗೆ ಕೇಳಸಿಗುವುದು ಅಬ್ಬರ ಹಾಗೂ ಗಲಾಟೆಯೇ ಹೊರತು ಸಂಗೀತವಲ್ಲ. ಈಗಿನ ಕಾರ್ಪೊರೇಟ್ (ಕಾರ್ಪೊರೇಟರ್, ಕಾರ್ಬೊರೇಟರ್) ಯುಗದಲ್ಲಿ ಫ್ಯೂಷನ್‌ಗೆ ಬಹಳ ಬೇಡಿಕೆಯಿದೆ. ಇದರಲ್ಲಿ ಕಲಾವಿದನಿಗೆ ಹೆಚ್ಚು ಹಣವೂ ಸಿಗಬಹುದು. ಜನಪ್ರಿಯತೆಯೂ ಗಳಿಸಬಹುದು. ಆತ್ಮಸಾಕ್ಷಿ ಇರುವ ಒಬ್ಬ ಯುವ ಕಲಾವಿದ ನನ್ನ ಮುಂದೆ ಹೇಳಿದ “ಸಾರ್, ಅಲ್ಲಿ ಸಂಗೀತವೇ ಇರುವುದಿಲ್ಲ” ಎಂದು.
ಬದಲಾಗುತ್ತಿರುವ ಕಾಲಘಟ್ಟದಲ್ಲಿ ಶಾಸ್ತ್ರೀಯ ಸಂಗೀತ (೩)
ವಿದೇಶಗಳಲ್ಲಿ ಭಾರತೀಯ ಸಂಗೀತ
MUSIC IS AN UNIVERSAL LANGUAGE. ಸಂಗೀತ ಒಂದು ವಿಶ್ವಮಾನವ ಭಾಷೆ. ಹೀಗಾಗಿ ನಮ್ಮ ಸಂಗೀತ ವಿದೇಶದಲ್ಲಿ, ಅವರ ಸಂಗೀತ ನಮ್ಮ ದೇಶದಲ್ಲಿರುವುದು ಅತ್ಯಂತ ಸ್ವಾಭಾವಿಕ. ನಿಮಗೆ ಆಶ್ಚರ್ಯ ಎನಿಸಬಹುದು ನಮ್ಮ ಅತ್ಯಂತ ಹಿಂದುಳಿದ ಪ್ರದೇಶದ ಹಳ್ಳಿಗಾಡಿನ ಅಂಗನವಾಡಿಯಲ್ಲಿ ಚಿಕ್ಕ ಮಕ್ಕಳಿಗೆ A B C D E F G…..ಎಂದು ಅಕ್ಷರಮಾಲೆಯನ್ನು ಕಲಿಸುವ ಹಾಡಿನ ಧಾಟಿಗೆ ಮೂಲತಃ LOUIS LE MAIRE ರಾಗ ಸಂಯೋಜಿಸಿದ್ದು. ಈ ರಾಗ ಸಂಯೋಜನೆ ಆದದ್ದು ೧೮೮೫ರಲ್ಲಿ; ಎತ್ತಣ ಮಾಮರ ಎತ್ತಣ ಕೋಗಿಲೆ? ಬ್ರಿಟಿಷರು ನಮ್ಮ ದೇಶವನ್ನಾಳಿದ್ದರಿಂದ ನಮ್ಮ ಜನಪ್ರಿಯ ಸಂಗೀತ – ಸಿನೇಮಾ ಸಂಗೀತದ ಮೇಲೂ ಅವರ ಸಂಗೀತದ ದಟ್ಟ ಪರಿಣಾಮವಿದೆ. ನಮ್ಮ ದಕ್ಷಿಣ ಭಾರತದ ಮೇಲೂ ಅವರ ಸಂಗೀತದ ದಟ್ಟ ಪರಿಣಾಮವಿದೆ. ನಮ್ಮ ದಕ್ಷಿಣ ಭಾರತದ ಹೆಸರಾಂತ, ಪ್ರತಿಭಾನ್ವಿತ ಸಂಗೀತ ನಿರ್ದೇಶಕ ಇಳಯರಾಜ ಲಂಡನ್‌ನಲ್ಲಿರುವ ಫಿಲ್‌ಹಾರ್ಮೊನಿಕ್ ಆರ್ಕೆಸ್ಟ್ರಾಗೆ ಸಂಗೀತ ನಿರ್ದೇಶಿಸಿದ್ದರು. ಅಮೇರಿಕೆಯ ಕ್ಲೀವ್‌ಲ್ಯಾಂಡ್‌ನಲ್ಲಿ ಕೆಲ ದಶಕಗಳಿಂದ ‘ತ್ಯಾಗರಾಜರ ಆರಾಧನೆ’ ಮಾಡುತ್ತಾರೆ. ಹೆಸರಾಂತ ಗಾಯಕರು ಹಾಗೂ ಕಲಾವಿದರು ಇದರಲ್ಲಿ ಭಾಗವಹಿಸುತ್ತಾರೆ.
ಪಾಶ್ಚಿಮಾತ್ಯರಿಗೆ ನಮ್ಮ ಸಂಗೀತವನ್ನ ಪರಿಚಯಿಸುವಲ್ಲಿ ಶ್ರಮಿಸಿದ ಪಂ. ರವಿಶಂಕರ್, ಉಸ್ತಾದ್ ಅಲಿ ಅಕ್ಬರ್ ಖಾನ್ ಅವರನ್ನೂ ಮೊದಲು ನೆನೆಯಬೇಕು. ಸಿತಾರ್ ಮಾಂತ್ರಿಕ ಪಂ. ರವಿಶಂಕರ್ ‘ಬೀಟಲ್ಸ್’ ತಂಡದೊಡನೆ ವಿಶ್ವದಾದ್ಯಂತ ಪ್ರಯಾಣಿಸಿ ಆಯಾ ಸ್ಥಳೀಕರಿಗೆ ನಮ್ಮ ಸಂಗೀತದ ಬಗ್ಗೆ ಕುತೂಹಲ, ಆಸಕ್ತಿ, ಆಭಿರುಚಿಯನ್ನು ಬೆಳೆಸಿದರು. ಅಲಿ ಅಕ್ಬರ್ ಖಾನ್ ಸಂಗೀತ ಶಾಲೆಯನ್ನು ಅಮೇರಿಕೆಯ ಕ್ಯಾಲಿಪೋರ್ನಿಯಾದಲ್ಲಿ ೧೯೬೭ರಲ್ಲಿ ಸ್ಥಾಪಿಸಲಾಯಿತು. ಇಲ್ಲಿ ಸರೋದ್, ಸಿತಾರ್, ತಬಲಾ ಹಾಗೂ ಗಾಯನವನ್ನೂ ಕಲಿಸಲಾಗುತ್ತಿದೆ. ನ್ಯೂಯಾರ್ಕ್, ನ್ಯೂಜೆರ್ಸಿ, ಫ್ಲಾರಿಡಾ ನಗರಗಳಲ್ಲಿ ‘ಪಂ. ಜಸರಾಜ್ ಸ್ಕೂಲ್ ಆಫ್ ಮ್ಯೂಸಿಕ್’ ಕಾರ್ಯ ನಿರ್ವಹಿಸಿ, ಅಲ್ಲಿಯ ಸಂಗೀತಾಸಕ್ತರ ಬೇಡಿಕೆಗಳನ್ನು ಪೂರೈಸುತ್ತದೆ. ಪಂ. ಸಮೀರ್ ಚಟರ್ಜೀಯವರ ‘ಛಂದಾಯನ ಮ್ಯೂಸಿಕ್ ಸ್ಕೂಲ್’ ನ್ಯೂಯಾರ್ಕ್ ಹಾಗೂ ಅಮೇರಿಕೆಯ ಪೂರ್ವ ಕರಾವಳಿಯಲ್ಲಿ ಸಂಗೀತದ ಪ್ರಚಾರ ನಡೆಸಿದೆ. ಕಳೆದ ೧೧ ವರ್ಷಗಳಿಂದ ನ್ಯೂಯಾರ್ಕ್‌ನಲ್ಲಿ ಅಹೋ ರಾತ್ರಿ ಭಾರತೀಯ ಶಾಸ್ತ್ರೀಯ ಸಂಗೀತ ಕಾರ್ಯಕ್ರಮವನ್ನು ನಡೆಸಿದ ಹೆಗ್ಗಳಿಕೆ ಸಮೀರ್ ಚಟರ್ಜೀ ಅವರದು. ಉಸ್ತಾದ್ ಝಕೀರ್ ಹುಸೇನ್ ಖಾನ್ ಭಾರತೀಯ ತಾಳವಾದ್ಯದ ಸಂಕೇತವಾಗಿ ವಿದೇಶಗಳಲ್ಲಿ ಗುರುತಿಸಲ್ಪಡುತ್ತಾರೆ. ಕರ್ನಾಟಕದ ಡಾ. ರಾಜೀವ ತಾರಾನಾಥ್ ಲಾಸ್ ಎಂಜಲೀಸ್‌ನ ಯೂನಿವರ್ಸಿಟಿಯಲ್ಲಿ ಸಂಗೀತದ ಪ್ರಾಧ್ಯಾಪಕರಾಗಿ ಸೇವೆ ಸಲ್ಲಿಸಿದರು. ಅಲೆನ್ ಮೈನರ್ ಎಂಬ ವಿದೇಶಿ ಮಹಿಳೆ ಪೆನ್ಸಿಲ್ವೇನಿಯಾ ವಿಶ್ವ ವಿದ್ಯಾಲಯದಲ್ಲಿ ಸಿತಾರ್ ಕಲಿಸುತ್ತಾರೆ. ಹಲವಾರು ಕಾರಣಗಳಿಗಾಗಿ ಅಸಂಖ್ಯಾತ ಭಾರತೀಯರು ವಿದೇಶಕ್ಕೆ ವಲಸೆ ಹೋಗಿದ್ದಾರೆ. ಇವರೆಲ್ಲರ ಸಾಂಸ್ಕೃತಿಕ ಹಾಗೂ ಸಂಗೀತದ ಬೇಡಿಕೆ, ಅವಶ್ಯಕತೆ ಪೂರೈಸಲು ಎಷ್ಟೋ ಜನ ಸಂಗೀತಗಾರರು ವಿದೇಶ ಪ್ರವಾಸ ಕೈಗೊಳ್ಳುತ್ತಾರೆ. ವಿದೇಶೀಯರ ಹಾಗೂ ವಿದೇಶದಲ್ಲಿ ವಾಸಿಸುವ ಭಾರತೀಯರ ಜೀವನ ಶೈಲಿ, ಸಾಮಾಜಿಕ ಮಜಲುಗಳ, ಪದರುಗಳ ಮಿಡಿತಕ್ಕೆ, ನಮ್ಮ ಕಲಾವಿದರು ವಿಶೇಷವಾದ ರೀತಿಯಲ್ಲಿ ಪ್ರತಿಕ್ರಿಯೆ ನೀಡಬೇಕಾಗುತ್ತದೆ. ಇದಕ್ಕೆ ಬೇಕಾದ ಪೂರ್ವಸಿದ್ಧತೆ ಹಾಗೂ ಮಾನಸಿಕ ಸಿದ್ಧತೆಗಳು ನಮ್ಮ ಸಂಗೀತದಲ್ಲೂ ಒಂದು ರೀತಿಯ ಸೂಕ್ಷ್ಮ ಬದಲಾವಣೆಗಳನ್ನ ತಂದಿದೆ.
ಇಂಗ್ಲೆಂಡ್, ಅಮೇರಿಕಾ, ಜರ್ಮನಿ, ಪ್ರಾನ್ಸ್, ವೆಸ್ಟ್‌ಇಂಡೀಸ್, ಆಸ್ಟ್ರೇಲಿಯಾ ಹೀಗೆ ಮುಂತಾದ ರಾಷ್ಟ್ರಗಳಲ್ಲಿ ಭಾರತೀಯ ಶಾಸ್ತ್ರೀಯ ಸಂಗೀತಕ್ಕೆ ಬಹುಬೇಡಿಕೆ. ICCR ಇಂಡಿಯನ್ ಕೌನ್ಸಿಲ್ ಫಾರ್ ಕಲ್ಚರಲ್ ರಿಲೇಷನ್ಸ್ ಕಲಾವಿದರ ತಂಡವನ್ನ ಬೇರೆ ಬೇರೆ ದೇಶಗಳಿಗೆ ಪ್ರವಾಸ ಕಳಿಸಿ ಅಲ್ಲಿ ನಮ್ಮ ಸಂಗೀತ ಪ್ರಚಾರ ಮಾಡುತ್ತದೆ. ಇದು ಸರಕಾರದ ಸ್ವಾಮ್ಯದಿಂದಿರುವುದರಿಂದ ಅವರದೇ ಆದ ಕಾನೂನು – ಧೋರಣೆಗಳು ಒಮ್ಮೆಮ್ಮೆ ಸಂಗೀತಗಾರರನ್ನೂ ಮುಜುಗರಕ್ಕೀಡು ಮಾಡುವ ಪ್ರಸಂಗವೂ ಉಂಟು. ಆದರೂ ಅವರ ಪ್ರಯತ್ನವನ್ನು ಗುರುತಿಸಲೇಬೇಕು. ಕೆಲವು ದೇಶಗಳಲ್ಲಿ ICCR ಮೂಲಕ ಸಂಗೀತದ ಗುರುಗಳನ್ನೂ ಕಳುಹಿಸುವುದುಂಟು. ಇದರಿಂದ ಪ್ರೇರಿತರಾಗಿ ಕಲಿಯಲಾರಂಭಿಸಿದ ಕೆಲ ವಿದ್ಯಾರ್ಥಿಗಳು ಹೆಚ್ಚಿನ ತಾಲೀಮಿಗೆ ಭಾರತಕ್ಕೂ ಬರುವ ನಿದರ್ಶನಗಳಿವೆ. ವಿದೇಶದಲ್ಲಿರುವ ಭಾರತೀಯ ವಿದ್ಯಾಭವನದ ಶಾಖೆಗಳು ಸಂಗೀತ ಪ್ರಚಾರ, ಕಲಿಕೆ ಹಾಗೂ ಕಾರ್ಯಕ್ರಮ ಆಯೋಜಿಸುವುದರಲ್ಲಿ ಮುಂಚೂಣಿಯಲ್ಲಿವೆ. ೨೦೦೪ರಲ್ಲಿ ನಾನೂ ಸಹ ಲಂಡನ್‌ನ ಭಾರತೀಯ ವಿದ್ಯಾಭವನದಲ್ಲಿ ಒಂದು ಸಂಗೀತ ಕಾರ್ಯಾಗಾರವನ್ನು ನಡೆಸಿಕೊಟ್ಟಿದ್ದೆ.
‘Weekend’ ಸಂಸ್ಕೃತಿ, ಅಂದರೆ ಎಲ್ಲಾ ಸಂಗೀತ, ಹುಟ್ಟುಹಬ್ಬ, ಸಮಾರಂಭ ವಾರದ ಕೊನೆಗೇ ಅಂದರೆ, ಶನಿವಾರ – ಭಾನುವಾರವೇ ನಡೆಯಬೇಕೆಂಬ ಯೋಜನೆ ಈಗ ಭಾರತಕ್ಕೂ ಬಂದಿದೆ. ಅಂದ ಮೇಲೆ ವಿದೇಶದಲ್ಲಿಯಂತೂ ಇದು ಕಡ್ಡಾಯವಾಗಿ ವಾರಂತ್ಯದಲ್ಲೇ ನಡೆಯುತ್ತದೆ. ಹೀಗಾಗಿ ಹೊರದೇಶಕ್ಕೆ ಭೇಟಿ ನೀಡುವ ಕಲಾವಿದರು ವಾರದಲ್ಲಿ ಐದು ದಿನ ತಮ್ಮ ಸಂಗೀತಾಭ್ಯಾಸ, ಕಾಲೇಜು ಹಾಗೂ ಸಾಫ್ಟ್‌ವೇರ್ ಕಂಪನಿಗಳಲ್ಲಿ ಸೋದಾಹರಣ ಕಾರ್ಯಕ್ರಮಗಳಿಗೆ ತಮ್ಮನ್ನು ತಾವು ಸಜ್ಜುಗೊಳಿಸಿಕೊಳ್ಳುತ್ತಾರೆ. ವಿದೇಶೀಯರಿಗೆ ಹಾಗೂ ವಲಸೆ ಹೋದ ನಮ್ಮವರಿಗೆ ಅರ್ಥೈಸುವಂತೆ ನಮ್ಮ ಸಂಗೀತ, ಸಂಪ್ರದಾಯ, ಅದರ ಕುರಿತಾದ ಶಬ್ದ ಭಂಡಾರ ಇದನ್ನೆಲ್ಲಾ ಬೆಳೆಸಿಕೊಳ್ಳುತ್ತಾರೆ. ಹಾಡುವುದಷ್ಟೇ ಅಲ್ಲದೆ ನಮ್ಮ ಸಂಗೀತದ ಬಗ್ಗೆ ಮಾತನಾಡುವುದು, ಚರ್ಚೆ ಮಾಡುವುದು ಈ ವಿಶೇಷ ಕಲೆಯನ್ನ ರೂಢಿಸಿಕೊಳ್ಳುವುದು ಒಂದು ಸ್ವಾಗತಾರ್ಹ ಬದಲಾವಣೆ.
ಸಂಗೀತಗಾರ ಕಲೆ, ವ್ಯಾಕರಣ, ಸಂಪ್ರದಾಯ ಹಾಗೂ ರಸಿಕರ ಮಧ್ಯೆ ಒಂದು ಕಂದಕ ಮೂಡಿದ್ದ ಕಾಲವಿತ್ತು (ಈಗಲೂ ಅದನ್ನು ಕೆಲವೊಮ್ಮೆ ಗಮನಿಸಬಹುದು). ಈ ಕಾರಣಕ್ಕಾಗಿಯೇ ನಮ್ಮ ಸಂಗೀತ ಜನಸಾಮಾನ್ಯರಿಗೆಲ್ಲಿ ಎನ್ನುವ ಭಾವನೆಯೂ ಮೂಡಿತ್ತು. ವಿದೇಶ ಪ್ರವಾಸಗಳಿಂದ ಕಲಾವಿದರು ರಸಿಕರ ಮನೆಯಲ್ಲೇ ಉಳಿಯುತ್ತಾರೆ. ಸಂಗೀತಗಾರರ ಮಾತು, ನಡೆ, ನುಡಿ, ಊಟ, ಸಾಧನೆ ಮಾಡುವ ಕ್ರಮ, ಕಾರ್ಯಕ್ರಮಕ್ಕೆ ಮಾಡಿಕೊಳ್ಳುವ ಪೂರ್ವ ಸಿದ್ಧತೆ ಇದನ್ನೆಲ್ಲ ಗಮನಿಸುವ ಅತಿಥೇಯ, ಅವರ ಮನೆಯ ಮಕ್ಕಳು ಇವರಿಗೆಲ್ಲ ಕಲೆ – ಕಲಾವಿದ ಇನ್ನೂ ಹತ್ತಿರವಾಗುತ್ತಾನೆ. ಊಟ ತಿಂಡಿ ಸಮಯದಲ್ಲಿ ಕಾರಿನಲ್ಲಿ ಓಡಾಡುವಾಗ, ಸೈಟ್ ಸೀಯಿಂಗ್ ಮಾಡುವಾಗ, ಸಂಗೀತದ, ರಾಗ, ಗುರುಗಳ, ಗುರುಕುಲಕ ಬಗ್ಗೆ ಹರಟೆ – ಚರ್ಚೆಯಾಗುತ್ತದೆ. ಒಬ್ಬ ಕಲಾವಿದನನ್ನು ವೇದಿಕೆಯ ಮೇಲೆ ನೋಡುವುದೇ ಬೇರೆ, ‘ಎಲ್ಲರೊಳಗೊಂದಾಗು ಮಂಕುತಿಮ್ಮ’ನಂತಿರುವ ಕಲಾವಿದರಿಂದ ಅತ್ಯಂತ ಪ್ರೀತಿ, ಗೌರವ ನೀಡುವ ಅತಿಥೇಯರಿಂದ ಕಲೆ – ಕಲಾವಿದ – ಶ್ರೋತೃವಿನ ಅಂತರ ಮಾಯವಾಗುತ್ತಿದೆ. ಇದೊಂದು ಸಂಪೂರ್ಣ ಸಕಾರಾತ್ಮಕ ಬೆಳವಣಿಗೆ.
ಹೊರದೇಶದಲ್ಲಿ ವಾಸಿಸುತ್ತಿರುವ ಭಾರತೀಯರ ಸಂಖ್ಯೆ ದಿನೇ ದಿನೇ ಬೆಳೆಯುತ್ತಿದೆ. ತಮ್ಮ, ಮಕ್ಕಳ, ಮೊಮ್ಮಕ್ಕಳ, ತಲೆಮಾರುಗಳ, ಅವಶ್ಯಕತೆಗಳನ್ನ ಪೂರೈಸಿಕೊಳ್ಳಲು ಅಂಗಡಿಗಳು, ದೇವಸ್ಥಾನಗಳು, ಹೋಟೆಲ್‌ಗಳು ಬೃಹತ್ ಸಂಖ್ಯೆಯಲ್ಲಿ ಹಬ್ಬಿಕೊಂಡಿವೆ. ಕೆಲವು ಧಾರ್ಮಿಕ ಸಂಸ್ಥೆಗಳೂ ಸಂಗೀತ ಸಾಹಿತ್ಯದೆ ಪ್ರಚಾರದಲ್ಲಿ ತೊಡಗಿವೆ. ಕೊಯಮತ್ತೂರಿನಲ್ಲಿ ಮೂಲ ಆಶ್ರಮ ಹೊಂದಿರುವ ಸ್ವಾಮಿ ದಯಾನಂದ ಸರಸ್ವತಿ ಅವರು ಅಮೇರಿಕೆಯ ಪೆನ್ಸಿಲ್‌ವೇನಿಯಾದ ಸೇಲರ್ಸ್‌ಬರ್ಗ್‌ನಲ್ಲಿ ‘ಆರ್ಷ ವಿದ್ಯಾಗುರುಕುಲ’ ಸ್ಥಾಪಿಸಿದ್ದಾರೆ. ಅಲ್ಲಿ ಪಂ. ಜಸರಾಜ್ ಅವರ ಶಿಷ್ಯರಾದ ಮುಖೇಶ ದೇಸಾಯಿಯವರು ಹಿಂದೂಸ್ತಾನಿ ಸಂಗೀತ ಭಕ್ತಿ ಸಂಗೀತವನ್ನು ಹೇಳಿಕೊಡುತ್ತಾರೆ. ಸ್ವತಃ ಪಂ. ಜಸರಾಜ್ ಅವರು ವರ್ಷದಲ್ಲಿ ಒಂದು ಬಾರಿ ಒಂದು ವಾರದ ಮಟ್ಟಿಗೆ ಸಂಗೀತ ಕಾರ್ಯಾಗಾರ ನಡೆಸುತ್ತಾರೆ. ಇಲ್ಲಿಯಂತೆಯೇ ಅಲ್ಲಿಯೂ ಗಣೇಶನ ಹಬ್ಬ, ದಸರಾ, ದೀಪಾವಳಿ, ರಾಜ್ಯೋತ್ಸವದ ಸಂದರ್ಭಗಳಲ್ಲಿ ಸಂಗೀತ ಕಾರ್ಯಕ್ರಮಗಳು ನಡೆಯುತ್ತವೆ. ಈ ಹಬ್ಬಗಳ ಸಂದರ್ಭದಲ್ಲಿ ಆಯಾ ವಾರಾಂತ್ಯದಲ್ಲಿ ನಮ್ಮ ಶಾಸ್ತ್ರೀಯ ಸಂಗೀತಗಾರರು ಬಾಸ್ಟನ್, ನ್ಯೂಯಾರ್ಕ್, ಹ್ಯೂಸ್ಟನ್, ಮೆಲ್ಬೋರ್ನ್, ಅಡಿಲೇಡ್, ಚಿಕಾಗೋ, ಲಂಡನ್, ಮ್ಯಾಂಚೆಸ್ಟರ್, ನಗರಗಳಲ್ಲಿ ಗಾಯನ ವಾದನ ನಡೆಸುತ್ತಿರುತ್ತಾರೆ. ಇದು ಸಂಗೀತ ಹಾಗೂ ರಸಿಕರ ದೃಷ್ಟಿಯಿಂದ ಮಹತ್ವವಾದ ಬೆಳವಣಿಗೆ.
ನಮ್ಮ ಸಂಗೀತಗಾರರು ಹೊರದೇಶ ಪ್ರವಾಸದಲ್ಲಿದ್ದಾಗ ಅಲ್ಲಿ ಅತಿದೊಡ್ಡ ಹುದ್ದೆಯಲ್ಲಿರುವ ಇಂಜಿನಿಯರ್‌ಗಳು, ಪ್ರೋಫೆಸರ್‌ಗಳು, ಡಾಕ್ಟರ್‌ಗಳು ವಾರಗಟ್ಟಲೆ ರಜೆ ಹಾಕಿರುತ್ತಾರೆ. ಬೆಳಗಿನ ಜಾವದ ಮಂದ್ರ ಸಾಧನೆಯಿಂದ ಹಡಿದು ಆಯಾ ಸಮಯಕ್ಕೆ ತಕ್ಕಂತೆ ಮುಂಜಾವಿನ ರಾಗ, ಮಧ್ಯಾಹ್ನದ ರಾಗ, ಸಂಜೆ, ರಾತ್ರಿ ಬೇರೆ ಬೇರೆ ಸಮಯದ ರಾಗಗಳನ್ನು ಅದೇ ಸಮಯದಲ್ಲಿ ಕಲಿಯುತ್ತಾರೆ. ಗುರುವೇ ಅವರ ಮನೆಯಲ್ಲಿ ಇದ್ದುಕೊಂಡು ಹೇಳಿಕೊಡುವ ಸೌಭಾಗ್ಯ ಭಾರತದಲ್ಲಿ ಎಷ್ಟು ಮಂದಿ ಶಿಷ್ಯರ ಪಾಲಿಗಿದೆ ಎನ್ನುವುದು ಚಿಕಾಗೋದಲ್ಲಿರುವ ನನ್ನ ಶಿಷ್ಯ ಡಾ. ಶಿರೀಷ್ ನಾಗರಾಜ್ ಅವರ ಆಭಿಪ್ರಾಯ.
ಅಮೇರಿಕೆಯ ಜಾನ್ ಹಿಗ್ಗಿನ್ಸ್ ಭಾರತಕ್ಕೆ ಬಂದು ಗುರುಕುಲ ವಾಸದಲ್ಲಿದ್ದು ಕರ್ನಾಟಕಿ ಸಂಗೀತವನ್ನು ಆಳವಾಗಿ ಅಧ್ಯಯನ ಮಾಡಿದರು. ಪ್ರಬುದ್ಧ ಗಾಯಕರಾದರು. ಸಂಗೀತ ಪ್ರಪಂಚ ಅವರನ್ನು ‘ಜಾನ್ ಹಿಗ್ಗಿನ್ಸ್ ಭಾಗವತರ್’ ಎಂಬ ಬಿರುದಿನಿಂದ ಗೌರವಿಸಿತ್ತು. ನ್ಯೂಯಾರ್ಕ್‌ನ ಸ್ಟೀವ್ ಗೋರೆನ್ ಹಿಂದೂಸ್ತಾನಿ ಬಾನ್ಸುರಿ ವಾದನದಲ್ಲಿ ಹೆಸರು ಮಾಡಿದ್ದಾರೆ.
ದೇಶದ ಸಾಂಸ್ಕೃತಿಕ ಹಾಗೂ ಭಾವನಾತ್ಮಕ ಬೇರುಗಳಿಂದ ಸಾವಿರಾರು ಮೈಲಿ ದೂರದಲ್ಲಿರುವ ಅನಿವಾಸಿ ಭಾರತೀಯರು ತಮ್ಮ ಮಕ್ಕಳಿಗೆ ನಮ್ಮ ಭಾಷೆ – ಸಂಗೀತವನ್ನು ಬಹಳ ಶ್ರದ್ಧೆಯಿಂದ ಕಲಿಸುತ್ತಾರೆ. ಇದರಿಂದ ಕಲಾವಿದರ ಆರ್ಥಿಕ ಪರಿಸ್ಥಿತಿ ಸುಧಾರಿಸುತ್ತದೆ. ನಮ್ಮ ರಾಗಗಳ – ಬಂದಿಷ್‌ಗಳ ಹಿನ್ನೆಲೆಯನ್ನು ಅರ್ಥೈಸಿ ಹೇಳುವ ಯತ್ನದಲ್ಲಿ ಸಂಗೀತಗಾರರಾದ ನಾವೂ ಹೆಚ್ಚು ಅಧ್ಯಯನ, ಸಾಧನೆ ಮಾಡಿ ವಿಷಯದ ಬಗ್ಗೆ ಪ್ರಭುತ್ವಗಳಿಸಲು ಸಾಧ್ಯವಾಗುತ್ತದೆ.
ಅಮೇರಿಕಾದಂತಹ ದೊಡ್ಡ ದೇಶಗಳಲ್ಲಿ ಸಂಗೀತ ಕಲಿಯುವವರ ಸಂಖ್ಯೆ ಹೆಚ್ಚು. ಹೀಗಾಗಿ ಕೆಲವೊಮ್ಮೆ ‘ಗುರುಗಳು’ ಊರಿಂದೂರಿಗೆ ವಾರಾಂತ್ಯದಲ್ಲಿ ವಿಮಾನದಲ್ಲಿ ಓಡಾಡುತ್ತಾರೆ. ಇನ್ನೊಂದು ಮುಖವೆಂದರೆ ಭಾರತದಲ್ಲಿದ್ದಾಗ ಕೇವ ೩ – ೪ ವರ್ಷ ಸಂಗೀತಾಭ್ಯಾಸ ಮಾಡಿ, ಇಂಜಿನಿಯರಿಂಗ್ ಮುಗಿಸಿ, ವಿದೇಶದಲ್ಲಿ ನೌಕರಿಗಾಗಿ ಹೋದವರು ಅಲ್ಲಿ ಧಿಡೀರನೆ ಗುರುಗಳಾಗಿಬಿಡುತ್ತಾರೆ. ಆಳವಾದ ಸಂಪ್ರದಾಯ ಬದ್ಧ ತಾಲೀಮು ಇಲ್ಲದವರು ಯಾವುದಾದರೂ ರಾಗದ ಆರೋಹ – ಅವರೋಹ ಕಲಿಸಿ ಆ ರಾಗವನ್ನಾಧರಿಸಿದ ಜನಪ್ರಿಯ ಸಿನೇಮಾ ಗೀತೆ (ಭಾಷೆ ಯಾವುದೇ ಇರಲಿ)ಯನ್ನೂ ಹಾಡಿಸುತ್ತಾರೆ. ಇದೊಂದು ಆತಂಕಕಾರಿ ಬೆಳವಣಿಗೆ ಹಾಗೂ ಬದಲಾವಣೆ. ಪ್ರತಿಯೊಬ್ಬ ಗುರು ಹೀಗೆ ಎನ್ನುವ ಅರ್ಥ ನನ್ನದಲ್ಲ. ಆದರೂ ಸಂಪೂರ್ಣ ಕಲಿಯದವರು ಈ ತರಹದ ಸಾಹಸ ಮಾಡುವುದರಿಂದ ಮಕ್ಕಳನ್ನು, ಪೋಷಕರನ್ನು ತಪ್ಪುದಾರಿಗೆ ಎಳೆದಂತಾಗುತ್ತದೆ ಎನ್ನುವುದರ ಬಗ್ಗೆ ಕಾಳಜಿ.
ಇಂಟರ್‌ನೆಟ್ ಬಳಕೆ ವಿಶ್ವವ್ಯಾಪಿಯಾದರೂ ಅಮೇರಿಕಾದಂತಹ ಬೃಹತ್ ರಾಷ್ಟ್ರಗಳಲ್ಲಿ ಅದಿನ್ನೂ ಹೆಚ್ಚಾಗಿದೆ. ಹಲವಾರು ವೆಬ್‌ಸೈಟ್‌ಗಳಿಂದು ಉಸ್ತಾದ್ ಫಯಾಜ್ ಖಾನ್, ಅಬ್ದುಲ್ ಕರೀಂ ಖಾನ್, ಪಲುಸ್ಕರ್, ಮನ್ಸೂರ್, ಪಾಕಿಸ್ತಾನದ ಗಾಯಕರು ಒಟ್ಟಾರೆ ಯಾರ ಸಂಗೀತದ ಧ್ವನಿ ಮುದ್ರಣವನ್ನೂ ಉಚಿತವಾಗಿಯೇ ಕೇಳಬಹುದು. ೪೦ ವರ್ಷಗಳ ಹಿಂದ ಇಂತಹ ಹಿರಿಯ ಕಲಾವಿದರ ಸಂಗೀತ ಕೇಳಲು ನಾವು ಕಛೇರಿಗೇ ಹೋಗಬೇಕಿತ್ತು. ಈಗ ಮನೆಯಲ್ಲೇ ಬೇಕಾದ ರಾಗ, ಬೇಕಾದ ಕಲಾವಿದರ ಸಂಗೀತ ಕೇಳಿ ನಮ್ಮ ಶ್ರವನ ಸಂಸ್ಕಾರವನ್ನು ಪುಷ್ಟಿಗೊಳಿಸಿಕೊಳ್ಳಬಹುದು.
ವಿವಿಧ ಕ್ಷೇತ್ರಗಳಲ್ಲಿ ಸಂಗೀತದ ಬಳಕೆ
ಮೋಕ್ಷ ಸಾಧನೆ, ಆತ್ಮ ನಿವೇದನೆ, ಆತ್ಮ ವಿಕಸನ, ಮನರಂಜನೆ, ಜನರಂಜನೆ, ವೃತ್ತಿ, ಪ್ರವೃತ್ತಿ, ಹೀಗೆ ಹಲವಾರು ಉದ್ದೇಶಗಳನ್ನು ಸಂಗೀತವನ್ನು ಅರಸಬಹುದು., ಅವಲಂಬಿಸಬಹುದು. ಆದರೆ ಈಗ ಸಂಗೀತವನ್ನು ಅದರಲ್ಲೂ ಶಾಸ್ತ್ರೀಯ ಸಂಗೀತವನ್ನು ಮಾನಸಿಕ ಒತ್ತಡ ನಿಯಂತ್ರಿಸಲು ರೋಗಿಗಳು ಬೇಗ ಗುಣಮುಖರಾಗಲು ಹೀಗೆ ಔಷದೀಯ ಗುಣಗಳನ್ನು ಕಲಾವಿದರು ಹಾಗೂ ಸಮಾಜ ಕಂಡುಕೊಂಡಿದೆ. ಸಂಗೀತದಿಂದ ಗಿಡಗಳನ್ನು ಬೆಳಸಬಹುದು, ಮಳೆ ತರಿಸಬಹುದು, ಮನ ಒಲಿಸಬಹುದೆಂಬ ಹಲವಾರು ವಾದಗಳಿವೆ. ಶತಮಾನಗಳಷ್ಟು ಹಿಂದೆ ರಾಜರ ಆಸ್ಥಾನದಲ್ಲಿದ್ದ ನವರತ್ನಗಳಲ್ಲಿ ಕವಿ, ವಿದ್ವಾಂಸ, ಸಂಗೀತಗಾರ, ವಿದೂಷಕ… ಇವರೆಲ್ಲಾ ಇರುತ್ತಿದ್ದರು. ಈಗಲೂ ಸರಕಾರಗಳು ಕಲಾವಿದರನ್ನು ಅಧಿಕೃತವಾಗಿ ನಿಯೋಜಿಸಿಕೊಂಡರೆ ರಾಜ್ಯಕ್ಕೂ – ಕಲಾವಿದರಿಗೂ ಒಳ್ಳೆಯದಾದೀತು.
ಶೇಕ್ಸ್‌ಪಿಯರ್ ಹೇಳುತ್ತಾನೆ “ರಾಜನಿಗೆ ಸಂಗೀತದಲ್ಲಿ ಆಸಕ್ತಿ, ಅಭಿರುಚಿ ಇದ್ದರೆ, ರಾಜ್ಯದಲ್ಲಿ ಹಿಂಸಾಚಾರ ಇರುವುದಿಲ್ಲ” ಎಂದು. ಹಳೆಯ ಕಾಲದ ರಾಜರುಗಳ ಧರ್ಮಯುದ್ಧವ ಮುಗಿಸಿ, ಸೂರ್ಯಾಸ್ತದ ನಂತರ ಮಂತ್ರಿ, ಸೇನಾಪತಿ ಹಾಗೂ ಸೈನಿಕರೊಡನೆ ಚರ್ಚೆ ಮುಗಿಸಿ, ಮರುದಿನದ ಯುದ್ಧದ ಚಿಂತನೆ – ಯೋಜನೆ ಮುಗಿಸಿದ ಮೇಲೆ, ಸಂಗೀತಗಾರ ಅವರ ಸಲುವಾಗಿ ಹಾಡುತ್ತಿದ್ದ. ಇದರಿಂದ ಅವರ ಮಾನಸಿಕ ಒತ್ತಡ ಸ್ಥಿಮಿತಕ್ಕೆ ಬರುತ್ತಿತ್ತು. ಮನದ ಗಾಯ ಬೇಗ ಮಾಗುತ್ತಿತ್ತು. ಮರುದಿನದ ಯುದ್ಧಕ್ಕೆ ಉತ್ಸಾಹ ಮೂಡುತ್ತಿತ್ತು. ಇದೊಂದು ಐತಿಹಾಸಿಕ ಸತ್ಯ. ಈ ಹಿನ್ನೆಲೆಯಲ್ಲಿ ಬದಲಾಗುತ್ತಿರುವ ಸಮಾಜ – ಕಾಲ – ಮೌಲ್ಯಗಳ ಮಧ್ಯೆ, ವಿಜ್ಞಾನಿಗಳು, ಸಂಶೋಧಕರು, ವೈದ್ಯರು, ಸಂಗೀತಗಾರರೆಲ್ಲ ಸೇರಿ ಸಂಗೀತದ ಔಷದೀಯ ಗುಣಗಳನ್ನು ಮತ್ತೆ ಪ್ರಚಲಿತಗೊಳಿಸಿದ್ದಾರೆ.
ಭ್ರೂಣದಿಂದಲೇ ಮಗು ಸಂವೇದಿಸುತ್ತದೆ, ಪ್ರತಿಕ್ರಿಯೆ ನೀಡುತ್ತದೆ ಎಂಬುದನ್ನು ವಿಜ್ಞಾನಿಗಳು ಒಪ್ಪಿಕೊಳ್ಳುತ್ತಾರೆ. ಇಲ್ಲಿ ಪುರಾಣದ ‘ಅಭಿಮನ್ಯು’ ‘ಪ್ರಹ್ಲಾದ’ನ ಕಥೆಯನ್ನು ಸ್ಮರಿಸಬಹುದು. ಆದ್ದರಿಂದ ಗರ್ಭಿಣಿ ಸ್ತ್ರೀಗೆ ಒಳ್ಳೆಯ ಸಂಗೀತ ಕೇಳಿಸಬೇಕೆಂಬುದು ನಮ್ಮ ಹಳೆಯ ಸಂಪ್ರದಾಯ. ನ್ಯೂಯಾರ್ಕ್‌ನಲ್ಲಿ ಗರ್ಭಿಣಿ ಮಹಿಳೆಯ ಹೊಟ್ಟೆಗೆ ಒಂದು ಪುಟ್ಟ ಬೆಲ್ಟ್ ಕಟ್ಟಿ ಅದರಲ್ಲಿ ಎರಡು ಚಿಕ್ಕ ಸ್ಪೀಕರ್‌ಗಳನ್ನ ಅಳವಡಿಸಿ ಅದರ ಮೂಲಕ ಅಲ್ಲಿಯ ಶಾಸ್ತ್ರೀಯ ಸಂಗೀತ ಬೀಥೋವನ್, ಮೊಝಾರ್ಟ್ ಅವರುಗಳ ರಚನೆಯನ್ನು ಮಗುವಿಗೆ ಕೇಳಿಸುತ್ತಾರೆ. ಇದರಿಂದ ಮಗುವಿನ ಸರ್ವತೋಮುಖ ಬೆಳವಣಿಗೆ ಆಗುತ್ತದೆಯೆಂಬುದು ಬಲವಾದ ನಂಬಿಕೆ.
ಭಾರತದಲ್ಲಿಯೂ ಕ್ಯಾನ್ಸ್‌ರ್‌ನಿಂದ ಬಳಲುತ್ತಿರುವವರಿಗೆ ಆಪರೇಷನ್, ಕಿಮೋಥೆರಪಿ ಆದ ಮೇಲೆ, ಬೇಗ ಗುಣಮುಖರಾಗಲು, ವ್ಯಕ್ತಿಯ ಆಯ್ಕೆಯ ಸಂಗೀತ ಕೇಳಿಸುವ ಪ್ರಯೋಗ ನಡೆದಿದೆ. ಇದರಿಂದ ನೋವಿನ ಕಡೆ ಗಮನ ಬೇರೆಡೆ ಸರಿದು, ಬೇಗ ವಾಸಿಯಾದ ಉದಾಹರಣೆಗಳಿವೆ. ಇದರಿಂದ ಸಂಗೀತಗಾರ, ಅದೂ ಶಾಸ್ತ್ರೀಯ ಸಂಗೀತಗಾರರ ಜವಾಬ್ಧಾರಿ ಹೆಚ್ಚಿದೆ. ಕೇವಲ ಮನರಂಜನೆಯಲ್ಲದೆ ಸಮಾಜದ ಸರ್ವತೋಮುಖ ಸಂತಸಕ್ಕೆ ಕಲಾವಿದನ ಕೊಡುಗೆಯನ್ನು ಗಮನಿಸಬಹುದು. ಈ ಪ್ರಯತ್ನದಲ್ಲಿ ಸಂಶೋಧಕರು, ಮನೋವಿಜ್ಞಾನಿಗಳು, ವೈದ್ಯರು ಚಲನಚಿತ್ರ ಗೀತೆಗಳನ್ನು ಬಳಸಿಲ್ಲ ಎನ್ನುವುದು ಗಮನಾರ್ಹ. ಕಾರಣ ಇಷ್ಟೇ, ಚಿತ್ರಗೀತೆಗಳು ಕೇವಲ ಸಾಂದರ್ಭಿಕ. ಆ ಚಿತ್ರದ ಸನ್ನಿವೇಶವನ್ನ ಹೊರತುಪಡಿಸಿದರೆ ಅವುಗಳಿಗೆ ಹೆಚ್ಚು ಅರ್ಥವಿಲ್ಲ. ಆದರೆ ಶಾಸ್ತ್ರೀಐ ಸಂಗೀತಕ್ಕೆ ಎಲ್ಲ ಕಾಲಕ್ಕೂ ಎಲ್ಲ ವರ್ಗಕ್ಕೂ ಸಲ್ಲುವ ಸಾರ್ವತ್ರಿಕ ಗುಣವಿದೆ. ಹೆಚ್ಚು ಕೇಳಿದಷ್ಟು ಹೆಚ್ಚು ಹೆಚ್ಚು ಆತ್ಮೀಯವಾಗುತ್ತಾ ಹೋಗುತ್ತದೆ.
ಕೇಂದ್ರ ಹಾಗೂ ರಾಜ್ಯ ಸರಕಾರದ ಅಕಾಡೆಮಿಗಳು
ಶಾಸ್ತ್ರೀಯ ಸಂಗೀತದ ಪ್ರಚಾರ, ಪ್ರಸಾರ, ಪುನರುತ್ಥಾನದ ದೃಷ್ಟಿಯಿಂದ ಕೇಂದ್ರ ಹಾಗೂ ರಾಜ್ಯ ಸಂಗೀತ ಅಕಾಡೆಮಿಗಳು ದಶಕಗಳಿಂದ ಶ್ರಮಿಸುತ್ತಿವೆ. ಹಿರಿಯ ಕಲಾವಿದರಿಗೆ ಪ್ರಶಸ್ತಿ, ಪುರಸ್ಕಾರ ನೀಡುವುದು ಸಂಗೀತಕ್ಕೆ ಸಂಬಂಧಪಟ್ಟ ಗ್ರಂಥಗಳ ಪ್ರಕಟಣೆ, ಅಪರೂಪದ ಕಲಾವಿದರ, ರಾಗಗಳ ಧ್ವನಿಮುದ್ರಣಗಳನ್ನು ಧ್ವನಿಭಂಡಾರದಲ್ಲಿರಿಸುವುದು, ಕಲಿಯುವ ಸಲುವಾಗಿ ಸ್ಕಾಲರ್‌ಷಿಪ್ ನೀಡುವುದು ಇವೇ ಮುಂತಾದ ಕೆಲಸಗಳನ್ನು ಈ ಸಂಸ್ಥೆಗಳು ಮಾಡುತ್ತಾ ಬಂದಿವೆ.
ಉಸ್ತಾದ್ ಅಬ್ದುಲ್ ಕರೀಂ ಖಾನ್, ಪಂ. ಸವಾಯಿ ಗಂಧರ್ವ, ಉಸ್ತಾದ್ ಫಯಾಜ್ ಖಾನ್, ಉಸ್ತಾದ್, ಬಡೇ ಗುಲಾಂ ಅಲೀ ಖಾನ್, ಡಾ. ಗಂಗೂಬಾಯಿ ಹಾನಗಲ್, ಪಂ. ಭೀಮಸೇನ ಜೋಶಿ, ಪಂಚಾಕ್ಷರ ಗವಾಯಿ, ಮಧುರೈ ಮಣಿ ಅಯ್ಯರ್, ಮಹಾರಾಜಪುರಂ ವಿಶ್ವನಾಥ ಅಯ್ಯರ್, ಶೆಮ್ಮಂಗುಡಿ ಶ್ರೀನಿವಾಸ ಅಯ್ಯಂಗಾರ್, ಎಂ.ಎಸ್. ಸುಬ್ಬಲಕ್ಷ್ಮೀ… ಈ ತಲೆಮಾರಿನ ಕಲಾವಿದರು ಸಂಗೀತ ಕಲಿತು, ಸಾಧನೆಗೈದು ನಮಗೆಲ್ಲ ಆದರ್ಶಪ್ರಾಯರಾಗಿದ್ದಾರೆ. ಇವರ ಎತ್ತರಕ್ಕೆ ಮುಂದಿನ ಪೀಳಿಗೆ ಹೋಗಬಹುದೇ? ಎನ್ನುವ ಅನುಮಾನವೂ ಬರಬಹುದು. ಆದರೆ ಇವರು ಯಾರೂ ಪ್ರಶಸ್ತಿ, ಹಣ, ಸ್ಕಾಲರ್‌ಷಿಪ್ ಸಲುವಾಗಿ ಹಾಡು ಕಲಿಯಲಿಲ್ಲ, ಹಾಡಲಿಲ್ಲ. ಇವರೆಲ್ಲ ಸ್ವರದ ಮೇಲಿನ ಪ್ರೀತಿಯ ಸಲುವಾಗಿ ಸಂಗೀತ ಕಲಿತವರು. ಆದರೆ ಇವರು ಬಾಳಿ – ಬದುಕಿ, ಸಾಧಿಸಿದ ಕಾಲವೇ ಬೇರೆ. ಶತಮಾನದಷ್ಟು ಕಾಲ ಸಂದಿಲ್ಲವಾದರೂ, ಇಂದು ಶಾಸ್ತ್ರೀಯ ಸಂಗೀತಗಾರರ ಒತ್ತಡ, ಸವಾಲು, ಪರಿಸರ ಬದಲಾಗಿದೆ. ಕೆಲವು ಕಲಾವಿದರು ಅತಿ ಹೆಚ್ಚು ಹಣ, ಹೆಸರು ಗಳಿಸಿರಬಹುದು. ಆದರೆ ಸಂಗೀತದ ಗುಣಮಟ್ಟ? ಕೆಲವೊಮ್ಮೆ ಪ್ರಶ್ನಾರ್ಹ ಅನ್ನಿಸಬಹುದು. ಇದರಿಂದ ಸರಕಾರದ ಸ್ವಾಮ್ಯದೆ ಅಕಾಡೆಮಿಗಳು ಇನ್ನು ಹೆಚ್ಚು ಕಾಳಜಿಯಿಂದ ಕಲೆಯನ್ನು ಪೋಷಿಸುವ ಕಾಲಬಂದಿದೆ.
ಬೇರೆ ಕ್ಷೇತ್ರಗಳಿಗೆ ಹೋಲಿಸಿದರೆ ಈ ಅಕಾಡೆಮಿಗಳಿಗೆ ಸರಕಾರ ನೀಡುವ ಅನುದಾನ ಬಹಳ ಚಿಕ್ಕ ಮೊತ್ತದ್ಧಾಗಿರುತ್ತದೆ. ಈ ಸಂಗೀತವನ್ನು ಆಧರಿಸಿ, ಅವಲಂಬಿಸಿ, ಐಷಾರಾಮಿ ಅಲ್ಲದಿದ್ದರೂ ಸಂತೃಪ್ತಿಯ ಜೀವನ ನಡೆಸಬಹುದೇ ಎನ್ನುವ ಪ್ರಶ್ನೆ ಯುವ ಕಲಾವಿದರನ್ನು ಕಾಡುತ್ತಿದೆ. ಒಂದೇ ಓವರಿನಲ್ಲಿ ಆರು ಸಿಕ್ಸರ್ ಹೊಡೆದರೆ ತಕ್ಷಣ ಒಂದು ಕೋಟಿ ರೂ ಬಹುಮಾನ ಪ್ರಕಟವಾಗುತ್ತದೆ. ಈ ತರಹದ ಮೊತ್ತ ಒಂದು ಅದ್ಭುತ ಕಾರ್ಯಕ್ರಮ ನೀಡಿದ ಕಲಾವಿದನಿಗೆ ಸಿಕ್ಕ ನಿದರ್ಶನಗಳಿಲ್ಲ. ಕಾಮನ್‌ವೆಲ್ತ್ ಆಟಗಳಲ್ಲಿ ಪದಕ ಪಡೆದವರಿಗೆ ಆಯಾ ರಾಜ್ಯ ಸರಕಾರಗಳು ಲಕ್ಷಗಟ್ಟಲೆ ಬಹುಮಾನ ಪ್ರಕಟಿಸಿದವು. ಕೆಲವೊಮ್ಮೆ ಮನೆ – ಸೈಟುಗಳೂ ಅವರ ಮುಡಿಗೇರುತ್ತವೆ. ಆದರೆ ೫೦ ವರ್ಷ ಸಂಗೀತವನ್ನೇ ಅವಲಂಬಿಸಿ ನೂರಾರು ಕಾರ್ಯಕ್ರಮ ನೀಡಿ ಶಿಷ್ಯಂದಿರನ್ನು ತಯಾರು ಮಾಡಿ ಸಂಪ್ರದಾಯವನ್ನು ಕಾಪಾಡಿದವರಿಗೆ ಅವರ ವಯಸ್ಸು ೭೦ರ ಅಂಚಿನಲ್ಲಿದ್ದರೂ ತಲೆಯ ಮೇಲೆ ಸೂರು ಇರುವುದಿಲ್ಲ! ಅವರಿಗೆ ಗಂಟಲಿನಲ್ಲಿ – ಕೈಯಲ್ಲಿರುವ ‘ಸೂರೇ’ ಸ್ವರವೇ ಗತಿಯಾಗಬಹುದು. ಈ ವಿಪರೀತ ಪರಿಸ್ಥಿತಿಯನ್ನು ದೂರಗೊಳಿಸುವಲ್ಲಿ ಅಕಾಡೆಮಿಯಂತಹ ಸಂಸ್ಥೆಗಳು ಸರಿಯಾದ ಅರ್ಹ ಹಿರಿಯ ಕಲಾವಿದರನ್ನು ಗುರುತಿಸಿ ಅವರ ಹೆಸರುಗಳನ್ನು ಶಿಫಾರಸ್ಸು ಮಾಡಬೇಕು. ಅವರ ವಯಸ್ಸು ಮಾಗಿ ಶಕ್ತಿ ಕಡಿಮೆಯಾಗುವವರೆಗೆ ಕಾಯದೆ, ಅವರ ಆರೋಗ್ಯ, ಮನಸ್ಸು, ಕಲೆ, ಉಚ್ಛ್ರಾಯ ಸ್ಥಿತಿಯಲ್ಲಿರುವಾಗಲೇ ಅವರನ್ನು ಗುರುತಿಸಿ, ಸವಲತ್ತು, ಅನುಕೂಲ ನೀಡಿ ಅವರ ಸಂಗೀತವನ್ನು ಧ್ವನಿಮುದ್ರಿಸಿ ಮುಂದಿನ ಪೀಳಿಗೆಗೆ ಕಾಯ್ದಿರಿಸಬೇಕು.
ಕೇಂದ್ರ ಸರಕಾರದ ಮಾನವ ಸಂಪನ್ಮೂಲ ಇಲಾಖೆಯಿಂದ ಸಂಗೀತ ಕಲಿಯಲು ಆರು ವರ್ಷಗಳವರೆಗೆ ವಿದ್ಯಾರ್ಥಿವೇತನ ನೀಡುತ್ತಾರೆ. ಅದರಲ್ಲಿ ಸ್ವಲ್ಪಭಾಗ ಗುರುವಿಗೂ ಮೀಸಲಾಗಿರುತ್ತದೆ. ಆದರೆ ಆರು ವರ್ಷದ ನಂತರವೂ ವಿದ್ಯಾರ್ಥಿ ಇದೇ ಸಂಗೀತವನ್ನು ಮುಂದುವರೆಸುತ್ತಾನೋ, ಇದರ ಬಗ್ಗೆ ಅವರೊಂದಿಗೆ ಸಂಪರ್ಕ ಇರಿಸಿಕೊಂಡು ಮಾಹಿತಿ ಪಡೆಯಬೇಕು. ಆರು ವರ್ಷ ಕಲಿಯುವುದರಿಂದ ಯಾರೂ ಪರಿಪಕ್ವ, ಸಂಪೂರ್ಣ ಕಲಾವಿದರಾಗುವುದಿಲ್ಲ. ಆದರೂ ಅವರ ಮುಂದಿನ ಪ್ರಯತ್ನ ಅದೇ ಗುರಿಯ ಕಡೆ ಇರಬೇಕು. ಇಲ್ಲದಿದ್ದರೆ ಆ ವಿದ್ಯಾರ್ಥಿಯಿಂದ ಸಾರ್ವಜನಿಕ ಹಣವನ್ನು ಸರಕಾರದ ಹಣವನ್ನು ಸದುದ್ದೇಶದಿಂದ ನೀಡಿದ ಹಣವನ್ನು ಹಿಂಪಡೆಯುವ ವ್ಯವಸ್ಥೆಯೂ ಬರಬೇಕು.
‘ರಿಯಾಲಿಟಿ ಶೋ’ಗಳಲ್ಲಿ ಹಾಡಬಯಸುವವರು ಕೇವಲ ತೋರಿಕೆಗೆ ಶಾಸ್ತ್ರೀಯ ಸಂಗೀತ ಕಲಿಯಲು ಬರುತ್ತಾರೆ. ಇದೊಂದು ‘ಕಾಲಹರಣ’ ಮಾಡುವ (Time Pass) ಹವ್ಯಾಸವಲ್ಲ. ಇದೊಂದು ಗಂಭೀರ, ಗೌರವಯುತ, ಅರ್ಥಪೂರ್ಣ ಕಲೆಯ ಸಾಧನೆ. ಇದು ನಿರಂತರವಾಗಿರಬೇಕು. ಬದಲಾಗುವ ಕಾಲಘಟ್ಟದಲ್ಲಿ ಈ ದಿಟ್ಟ ಗುರಿ, ನಿರ್ಧಾರ, ಮನಸ್ಸು, ಸಾಧನೆ, ಅತ್ಯವಶ್ಯಕ ಇಲ್ಲದಿದ್ದರೆ ಒಂದು ಬೃಹತ್ ಪರಂಪರೆಗೆ ಅವಮಾನ ಮಾಡಿದಂತೆ.
ಈಗ ನಾವೆಲ್ಲ ಮಾಹಿತಿ ಯುಗದಲ್ಲಿದ್ದೇವೆ. ಯಾವುದೇ ವಿಷಯದ ಸಂಪೂರ್ಣ ಮಾಹಿತಿ, ಅಂದರೆ ಪೂರ್ವಪರ, ಹಿನ್ನೆಲೆ, ಉಪಯೋಗ, ಉದ್ದೇಶ ಇದೆಲ್ಲವನ್ನೂ ಜನರು ತಿಳಿಯಲು ಇಷ್ಟಪಡುತ್ತಾರೆ. ಒಂದು ಕೀಟನಾಶಕ ಔಷದಿಯನ್ನು ಕೊಂಡರೆ ಅದನ್ನು ತಯಾರಿಸಿದ ದಿನಾಂಕ, ಅದನ್ನೂ ಉಪಯೋಗಿಸುವ ವಿಧಾನ, ಚಿಕ್ಕ ಮಕ್ಕಳಿಂದ ಅವರ ಕೈಗೆಟಕದಂತೆ ದೂರವಿಡಿ ಎನ್ನುವ ಸಂಪೂರ್ಣ ಮಾಹಿತಿ ಆ ಪ್ಯಾಕೇಜಿನ ಮೇಲಿರುತ್ತದೆ. ಅದರಂತೆಯೇ ಸಮಾಜದ ಕಲವರ್ಗದ ಶ್ರೋತೃಗಳು ಒಂದು ಕಾರ್ಯಕ್ರಮಕ್ಕೆ ಬಂದರೆ, ಕಲಾವಿದನು ಪ್ರಸ್ತುತ ಪಡಿಸುವ ರಾಗ – ತಾಳ – ಭಾವ ಮುಂತಾದ ವಿವರಗಳನ್ನ ತಿಳಿಯಬಯಸುತ್ತಾನೆ. ಹಳೆಯ ತಲೆಮಾರಿನ ಕಲಾವಿದರು ಮಾತನಾಡುತ್ತಿರಲಿಲ್ಲ. ಕೇಳುಗರು ಆ ಹಿರಿಯ ಕಲಾವಿದರನ್ನ ಮಾತನಾಡಿಸುವ ಗೋಜಿಗೆ ಹೋಗುತ್ತಿರಲಿಲ್ಲ. ಈಗ ಸಮಯ ಬದಲಾಗಿದೆ೪. ಸಂಗೀತದ ಬಗ್ಗೆ ಸ್ವಲ್ಪ ಮಾತನಾಡಿ ನಂತರ ಕಾರ್ಯಕ್ರಮ ಆರಂಭಿಸಿದರೆ ಅಷ್ಟರ ಮಟ್ಟಿಗೆ ಕಲಾವಿದ ಶ್ರೋತೃವಿನ ಮಧ್ಯೆ ಒಂದು ಸಂಬಂಧ – ಬೆಸುಗೆ – ಸಂಪರ್ಕ ಏರ್ಪಡುತ್ತದೆ. ವೇದಿಕೆಯ ಮೇಲೆ ನಡೆಯುವ ಗಾಯನ – ವಾದನ ನನಗಾಗಿಯೇ ಎಂಬ ಭಾವನೆ ಕೇಳುಗನಿಗೆ ಮೂಡುವಂತೆ ಕಲಾವಿದ ಜವಾಬ್ದಾರಿ ವಹಿಸಬೇಕು. ಈಗ ಕಾರ್ಯಕ್ರಮ ಅವಧಿಯೂ ಚಿಕ್ಕದಾಗಿದೆ. ಇಂದಿನ ಕಾರ್ಯಕ್ರಮದ ಕೇಳುಗರು ಯಾರು? ಅವರ ಹಿನ್ನೆಲೆ ಏನು? ಈ ತರಹದ ಸಾಮಾನ್ಯ ಮಾಹಿತಿಯನ್ನು ಸಂಗ್ರಹಿಸಿ ಕೇವಲ ನಮ್ಮ ವಿದ್ವತ್ ಪ್ರದರ್ಶನವಷ್ಟೇ ಮಾಡದೆ ಶ್ರೋತೃಗಳೊಡನೆ ಅವಿನಾಭಾವ ಸಂಬಂಧ ಸೃಷ್ಟಿಸಿ ಕಾರ್ಯಕ್ರಮ ಯಶಸ್ವಿ ಮಾಡುವಲ್ಲಿ ಕಲಾವಿದ ಗಮನಹರಿಸಬೇಕು.
ಉಪಸಂಹಾರ
ನಮ್ಮ ಸಂಪ್ರದಾಯಬದ್ಧ ಸಂಗೀತ ಬೆಳದು ಬಂದ ಕಾಲಮಾನ – ದೇಶ – ಮೌಲ್ಯಗಳು ಬೇರೆ. ಆದರೆ ನಾವೀಗ ವಾಸಿಸುತ್ತಿರುವ ಯುಗವೇ ಬೇರೆ. ಈಗ instant ಮತ್ತು Disposable (ತತ್‌ಕ್ಷಣ ಮತ್ತು ಅದರ ಹೊರತಾಗಿಯೂ) ಜೀವನದ ಮಂತ್ರವಾಗಿದೆ. ೨ ವರ್ಷಗಳ ಹಿಂದೆ ಇದ್ದ ಮೊಬೈಲ್ ಫೋನ್, ಅದರ ಕಾರ್ಯಶೈಲಿ ಇಂದಿಗೆ ಅಪ್ರಸ್ತುತವಾಗುತ್ತಿದೆ. ಹೀಗೆ ಬಾಹ್ಯವಸ್ತುಗಳಿಗೆ ಅನ್ವಯಿಸುವ ಮಾನದಂಡವನ್ನು ಮನಸ್ಸು – ಹೃದಯ – ಆತ್ಮಕ್ಕೆ ಸಂಬಂಧಿಸಿದ ವಿದ್ಯೆ – ಕಲೆಗಳಿಗೂ ಅನ್ವಯಿಸಿ, ಅವುಗಳ ತತ್‌ಕ್ಷಣ ಉಪಯೋಗ – ಅಸ್ತಿತ್ವವನ್ನೂ ಪ್ರಶ್ನೆ ಮಾಡುವಂತಾಗಿದೆ. ಇಂತಹ ಕ್ಷಣಿಕ – ಲೌಕಿಕ ವಿಚಾರವಾದದಿಂದ ಹೊರತಾದದ್ದು ನಮ್ಮ ಕಲೆಗಳು. ಮಾನವ ಜೀವನಕ್ಕೆ ಬೇಕಾದ ಊಟ – ಬಟ್ಟೆ – ಮನೆ ಇವುಗಳನ್ನಷ್ಟೇ ಬೆನ್ನಟ್ಟಿದರೆ ಕವಿ, ಕಾವ್ಯ, ಸಂಗೀತ, ನಾಟಕ ಇವುಗಳಿಗೆ ಸ್ಥಾನವೇ ಇಲ್ಲದಂತಾಗುತ್ತದೆ. ಭೌತಿಕ ಅವಶ್ಯಕತೆಯನ್ನು ಮೀರಿ ಬೆಳೆಯುವುದು ಸುಸಂಸ್ಕೃತ ಹಾಗೂ ನಾಗರಿಕ ಜೀವನದ ಲಕ್ಷಣ. ಇಲ್ಲದಿದ್ದರೆ ನಾವು ಕಾಡು ಮನುಷ್ಯರಂತೆ ಬದುಕು ನಡೆಸಬೇಕಾಗಬಹುದು.
ಈ ಹಿನ್ನೆಲೆಯಲ್ಲಿ ನಮ್ಮ ಕಲೆ, ಕಲಾವಿದ, ಪರಂಪರೆಯ ಮುಂದುವರಿಕೆ ಹಾಗೂ ಸಂರಕ್ಷಣೆಯ ದೃಷ್ಟಿಯಿಂದ ಕೆಲವು ಚಿಕ್ಕ ಸಲಹೆ, ಸೂಚನೆ ಹಾಗೂ ಅಭಿಪ್ರಾಯಗಳನ್ನ ಕೆಳಕಂಡಂತೆ ಪಟ್ಟಿ ಮಾಡಬಹುದು.
೧. ಶಾಲಾ – ಕಾಲೇಜುಗಳ ಹಂತದಿಂದ ಶಾಸ್ತ್ರೀಯ ಸಂಗೀತದ ಬಗ್ಗೆ ಕಾಳಜಿ – ಅರಿವು ಮೂಡಿಸುವ ವಾತಾವರಣ ನಿರ್ಮಾಣವಾಗಬೇಕು. ಸಂಗೀತದ ಅಧ್ಯಾಪಕರುಗಳ ಖಾಯಂ ನೇಮಕಾತಿ ಆಗಬೇಕು. ಈ ಶಿಕ್ಷಕರು ಅರೆಕಾಲಿಕ (Part Time) ಆಗಬಾರದು. ಕೇವಲ ದೇಶಭಕ್ತಿಗೀತೆ, ಭಾವಗೀತೆ ಅಲ್ಲದೇ ಶಾಸ್ತ್ರೀಯ ಸಂಗೀತದ ಕಡೆ ಒತ್ತು ನೀಡಬೇಕು. ಇದರಿಂದ ಕೇವಲ ಜನಪ್ರಿಯ ಗೀತೆಗಳಲ್ಲದೆ ಇನ್ನೂ ಹೆಚ್ಚಿನ ಮಟ್ಟದ ಸಂಗೀತವಿದೆ ಎನ್ನುವುದರ ಬಗ್ಗೆ ಆಸಕ್ತಿ, ಶ್ರದ್ಧೆ, ಅರಿವು ಮೂಡುತ್ತದೆ; ಅದೂ ಚಿಕ್ಕ ವಯಸ್ಸಿನಲ್ಲಿ.
೨. ಸಾರ್ವಜನಿಕ ಉದ್ದಿಮೆ – ಬ್ಯಾಂಕುಗಳಲ್ಲಿ ಕ್ರೀಡಾಪಟುಗಳಿಗೆ ಆದ್ಯತೆಯ ಮೇಲೆ ಕೆಲಸಕೊಟ್ಟು ಅವರ ದಿನನಿತ್ಯದ ಅಭ್ಯಾಸ – ತಯಾರಿಗೆ ಅನುಕೂಲ ಮಾಡಿಕೊಡುವಂತೆ; ಉದಯೋನ್ಮುಖ, ಪ್ರತಿಭಾನಿವತ ಕಲಾವಿದರಿಗೆ ನೌಕರಿ ನೀಡುವಂತಾಗಬೇಕು. ಬ್ಯಾಂಕಿನ ಒಂದು ಹೊಸ ಶಾಖೆ ಆರಂಭವಾಗುವ ದಿನ ಈ ಕಲಾವಿದರು ಕಾರ್ಯಕ್ರಮ ನೀಡಬೇಕು. ಇದರಿಂದ ಹಳ್ಳಿ ಹಳ್ಳಿಗಳಲ್ಲೂ ಸಂಗೀತದ ಪರಿಚಯ ಪ್ರಚಾರವಾಗುತ್ತದೆ. ಕ್ರೀಡಾಪಟುಗಳು ಆಯಾ ಕ್ಷೇತ್ರದಲ್ಲಿ ಸಕ್ರಿಯವಾಗಿ ೮ರಿಂದ ೧೦ ವರ್ಷ ಸೇವೆ ಸಲ್ಲಿಸಿದರೆ (ರಾಷ್ಟ್ರೀಯ ಹಾಗೂ ಅಂತಾರಾಷ್ಟ್ರೀಯ ಮಟ್ಟದಲ್ಲಿ ಸ್ಪರ್ಧಿಸುವ, ಭಾಗವಹಿಸುವ ದೃಷ್ಟಿಯಿಂದ) ಒಬ್ಬ ಕಲಾವಿದ ತನ್ನ ೨೦ನೇ ವಯಸ್ಸಿನಿಂದ ಕನಿಷ್ಠ ೬೦ನೇ ವಯಸ್ಸಿನವರೆಗೆ ಸಂಗೀತ ಹಾಗೂ ಸಂಸ್ಥೆಗೆ ಸೇವೆ ಸಲ್ಲಿಸಬಹುದು.
ಒಂದು ಸಂಸ್ಥೆಯಿಂದ ಪೋಷಿತ, ಪ್ರಾಯೋಜಿತ ಕಲಾವಿದ ವೃತ್ತಿಪರ ಸಂಗೀತಗಾರನಾಗಿ ಯಶಸ್ಸು ಕಂಡರೆ, ಅದೇ ಹುದ್ದೆಯನ್ನು ಮತ್ತೊಬ್ಬ ಅರ್ಹ ಯುವ ಕಲಾವಿದನಿಗೆ ನೀಡಬಹುದು. ಇದರಿಂದ ಸಂಸ್ಥೆ, ಪ್ರಾಯೋಜಕರು, ಕಲೆ ಹಾಗೂ ಕಲಾವಿದರಿಗೂ ಅನುಕೂಲ.
೩. ಕಲಾವಿದರಿಗೆ ನೀಡುವ ಮಾಶಾಸನವನ್ನ ಕನಿಷ್ಠ ದೈನಂದಿನ ಜೀವನಕ್ಕೆ ಪೂರಕವಾಗುವಷ್ಟು ಹೆಚ್ಚಿಸಬೇಕು. ಒಂದು ಬಾರಿ ಒ.ಐ.೦. ಆದವರ ಪಿಂಚಣಿಗೆ ಇದನ್ನು ಹೋಲಿಸುವಂತಿಲ್ಲ.
೪. ರಾಷ್ಟ್ರೀಯ – ಅಂತರಾಷ್ಟ್ರೀಯ ಮಟ್ಟದ ಉತ್ಸವಗಳಲ್ಲಿ ಜನಪ್ರಿಯ ಚಲನಚಿತ್ರ ಕಲಾವಿದರಿಗೆ ನೀಡುವಷ್ಟು ಮಹತ್ವ, ಸಂಭಾವನೆಯನ್ನು ಶಾಸ್ತ್ರೀಯ ಸಂಗೀತದ ಕಲಾವಿದರಿಗೂ ಕೊಡಬೇಕು. ಸೋನು ನಿಗಮ್ ತಂಡಕ್ಕೆ ಕೆಲವು ಲಕ್ಷ, ವೆಂಕಟೇಶ್‌ಕುಮಾರ್ ತಂಡಕ್ಕೆ ಕೆಲವು ಸಾವಿರಗಳ ಸಂಭಾವನೆ ಆಗಬಾರದು.
೫. ರಾಜ್ಯ ಸರಕಾರಗಳು ಆಯೋಜಿಸುವ ರಾಷ್ಟ್ರಮಟ್ಟದ ಉತ್ಸವಗಳಲ್ಲೂ ಸ್ಥಳೀಯ, ಗೌರವಾನ್ವಿತ, ನುರಿತ ಹಿರಿಯ ಕಲಾವಿದರಿಗೆ ಅವಕಾಶ ಹಾಗೂ ಸಂಭಾವನೆಯ ದೃಷ್ಟಿಯಿಂದ ಹೆಚ್ಚಿನ ಆದ್ಯತೆ ನೀಡಬೇಕು. ೧೯೯೬ರಲ್ಲಿ ಮೈಸೂರಿನ ದಸರಾ ಉತ್ಸವದಲ್ಲಿ ಹಾಡಿದ ಕಲಾವಿದರೊಬ್ಬರು ಮತ್ತೊಂದು ಅವಕಾಶಕ್ಕೆ ಇನ್ನೂ ಕಾಯುತ್ತಿದ್ದರೆ ಹೊರರಾಜ್ಯದ ಕೆಲ ಕಲಾವಿದರು ಅದೇ ಉತ್ಸವದಲ್ಲಿ, ಅದೇ ವೇದಿಕೆಯಲ್ಲಿ ಈಗಾಗಲೇ ಐದಾರು ಬಾರಿ ಹಾಡಿದ ನಿದರ್ಶನಗಳಿವೆ.
೬. ಶಾಸ್ತ್ರೀಯ ಸಂಗೀತದ ಘನತೆ, ಗೌರವ, ಪಾವಿತ್ರ್ಯತೆಯನ್ನು ಉಳಿಸಿ ಬೆಳೆಸುವ ದೃಷ್ಟಿಯಿಂದ ಯಾವುದೇ ಉತ್ಸವಗಳಲ್ಲಿ ಒಂದೇ ವೇದಿಕೆಯ ಮೇಲೆ ಎಲ್ಲ ಪ್ರಕಾರದ ಸಂಗೀತಗಳನ್ನು ಒಂದುಗೂಡಿಸಬಾರದು. ಕೈಲಾಶ್ ಖೇರ್, ರಘು ದಿಕ್ಷಿತ್, ಪಂ. ವೆಂಕಟೇಶ ಕುಮಾರ್ ಒಟ್ಟಿಗೇ ಅಂದರೆ ಜಾಮೂನು, ಉಪ್ಪಿನಕಾಯಿ, ಚಟ್ನಿಪುಡಿ ಒಂದೇ ತುತ್ತಿನಲ್ಲಿ ತಿಂದಹಾಗೆ.
೭. ಸರಕಾರದ ಸ್ವಾಮ್ಯ – ಆಸಕ್ತಿ, ಮುಂದಾಳತ್ವದಿಂದ ಶಾಸ್ತ್ರೀಯ ಸಂಗೀತಕ್ಕೆ ಮೀಸಲಾದ ದೃಶ್ಯ ಮಾಧ್ಯಮ ವಾಹಿನಿಗಳು ಆರಂಭವಾಗಬೇಕು. ೨೪/೭ ಸಂಗೀತ, ಅದರ ಬಗ್ಗೆ ಚರ್ಚೆ, ಕಲಾವಿದರ ಸಂದರ್ಶನ, ಬೇರೆ ಬೇರೆ ರಾಗಗಳ ಬಗ್ಗೆ ಮಾಹಿತಿ, ಅವುಗಳ ವೈಜ್ಞಾನಿಕ ಸಂವೇದನಾತ್ಮಕ ಮಾಹಿತಿ ಮುಂತಾದವು ಆಸಕ್ತಿ ಶ್ರೋತೃ ವರ್ಗಕ್ಕೂ ಲಭ್ಯವಾಗಬೇಕು. ಇದರಿಂದ ಕಲಾವಿದರಿಗೂ ಅವಕಾಶ ಹೆಚ್ಚುತ್ತದೆ. ಸಾಮಾನ್ಯ ಕೇಳುಗ ಹಾಗೂ ಕಲೆಯ ನಡುವಿನ ಅಂತರ ಕಡಿಮೆಯಾಗುತ್ತದೆ. ಸರಕಾರ ಇದನ್ನು ಹಣಗಳಿಕೆಯ ದೃಷ್ಟಿಯಿಂದ ನೋಡದೆ, ಇದು ಕಲೆಯ ಅಭಿವೃದ್ಧಿ, ಪ್ರಚಾರ, ಸಾಂಸ್ಕೃತಿಕ ಜವಾಬ್ದಾರಿ ಎಂದು ಪರಿಗಣಿಸಬೇಕು. ಈ ವಾಹಿನಿಯಲ್ಲಿ ಕಮರ್ಷಿಯಲ್ ಜಾಹೀರಾತುಗಳು ಎಂದೂ ನುಸುಳಬಾರದು.
೮. ಚಲನಚಿತ್ರಗಳಿಗೆ ಟಿಕೇಟ್ ಖರೀದಿಸಿ ಹೋಗುವ ಪ್ರೇಕ್ಷಕ ಶಾಸ್ತ್ರೀಯ ಸಂಗೀತ ಕಾರ್ಯಕ್ರಮಕ್ಕೂ ಟಿಕೇಟ್ ಖರೀದಿಸಿ ಬಂದು ಕಲೆ ಹಾಗೂ ಕಲಾವಿದರನ್ನು ಪ್ರೋತ್ಸಾಹಿಸುವಂತಾಗಬೇಕು.
೯. ಮುದ್ರಣ ಮಾಧ್ಯಮದಲ್ಲೂ ಶಾಸ್ತ್ರೀಯ ಕಲೆಗಳ ಬಗ್ಗೆ ಹೆಚ್ಚು ಕಳಕಳಿ ಹಾಗೂ ಆದ್ಯತೆ ಸಿಗಬೇಕು. ಇಂಗ್ಲೆಂಡ್ ತಂಡದ ಕ್ರಿಕೆಟಿಗ ಆಂಡರ್‌ಸನ್ ಒಂದು ಪಾರ್ಟಿಯ ನಂತರ ಮೊಬೈಲ್ ಫೋನ್ ಕಳೆದುಕೊಂಡಿದ್ದು ಕನ್ನಡ ದಿನಪತ್ರಿಕೆಯಲ್ಲಿ ವರದಿಯಾಗುತ್ತದೆ. ಆದರೆ ಡಾ. ಗಂಗೂಬಾಯಿ ಹಾನಗಲ್ ಸ್ಮರಣಾರ್ಥ ಕಾರ್ಯಕ್ರಮದಲ್ಲಿ ಪಂ. ಮಾಧವಗುಡಿಯವರು ಹಾಡಿದ ಅದ್ಭುತ ‘ಜಯಜಯವಂತಿ’ ರಾಗ ಯಾವುದೇ ಮಾಧ್ಯಮ ಪ್ರತಿನಿಧಿಗಳ ಗಮನ ಸೆಳೆಯುವುದಿಲ್ಲ. ಅಲ್ಲದೇ ಆಗೊಮ್ಮೆ ಈಗೊಮ್ಮೆ ಪತ್ರಿಕೆಯಲ್ಲಿ ವರದಿ ಮಾಡಲು ಬರುವವರಿಗೂ ಸ್ವಲ್ಪವಾದರೂ ಸಂಗೀತದ ಬಗ್ಗೆ ಕಾಳಜಿ ಇರಬೇಕು. ಆಸಕ್ತಿ ತೋರಬೇಕು. ಎಷ್ಟೋ ಬಾರಿ ಕಲಾವಿದ ತಂಬೂರಿ ಶೃತಿ ಮಾಡುವಾಗ ‘ಯಾವ ರಾಗ ಹಾಡ್ತೀರಿ?’ ಅಂತ ವಿವರ ಪಡೆದು ಹಾಗೆಯೇ ಕಚೇರಿಯಲ್ಲಿ ಉಪಸ್ಥಿತರಿರದೆ ಬರೆದ ಸಾಕಷ್ಟು ನಿದರ್ಶನಗಳಿವೆ. ಮತ್ತೂ ಆ ಕಲಾವಿದ ವೇದಿಕೆಯ ಮೇಲೆ ಬೇರೆಯ ರಾಗವನ್ನೂ ಹಾಡಿದ ನಿದರ್ಶನಗಳಿವೆ. Music Criticism ಸಹಾ ಒಂದು ಗೌರವಾನ್ವಿತ ವೃತ್ತಿ. ಇದು ಆಕರ್ಷಕ ವೃತ್ತಿಯಾಗಿ ಬೆಳೆಯಬೇಕು.
೧೦. ಕಾರ್ಪೋರೇಟ್ ವಲಯದಿಂದಲೂ ಸಂಗೀತ – ಕಲಾವಿದನ ನೌಕರಿ, ಆದ್ಯತೆ ಹಾಗೂ ಪ್ರೋತ್ಸಾಹ ಸಿಗಬೇಕು.(ಪ್ರೈವೇಟ್ ಕಂಪನಿಯವರಿಗೆ ಉಪದೇಶ ಮಾಡುವ ಹಕ್ಕು ನಮಗಿಲ್ಲ ಆದರೂ) ಕಂಪನಿಯ ಪ್ರಚಾರಕ್ಕೆ, T shirt, ಕಾಫಿ ಕಪ್ಪಿನ ಮೇಲೆ ಕಂಪನಿಯ ಹೆಸರು ಹಾಕಿ ಕಾಂಪ್ಲಿಮೆಂಟು ಕೊಡುವ ಬದಲು ಒಬ್ಬಯುವ ಕಲಾವಿದನ ಅಆ ಮಾಡಿ ಅದೇ ಉದ್ದೇಶಕ್ಕೆ ಬಳಸಬಹುದು. ಇದರಿಂದ ನಮ್ಮ ಕಲೆ – ಕಲಾವಿದನ ಪ್ರಚಾರದಲ್ಲೆ ಆಯ್ತು ಕಂಪನಿಯ ಪ್ರಚಾರವೂ ಆಯ್ತು. T shirt ಕಾಫಿ ಕಪ್ಪಿನ ಜೀವನಾವಧಿ ೬ ತಿಂಗಳು ಒಂದು ವರ್ಷವಾದರೆ ಒಂದು ಒಳ್ಳೆಯ ಅಆ ಅದರ ಸಂಗೀತ ಗುಂಗು ಅಜೀವನ ಪರ್ಯಂತ ಕೇಳುವುದು ಹೃದಯದಲ್ಲಿರಬಹುದು.
ದೊಡ್ಡ ಹುದ್ದೆಗಳಲ್ಲಿದ್ದು, ಬಹಳ ಒತ್ತಡದಲ್ಲಿ ಕೆಲಸ ಮಾಡುತ್ತ ಅವಶ್ಯಕತೆಗಿಂತ ಹೆಚ್ಚಿನ ಸಂಬಳ ಪಡೆಯುತ್ತ? ಸಂಗೀತದ ಬಗ್ಗೆಯೂ ಆಸಕ್ತಿ ಉಳಿಸಿಕೊಂಡು ಕಲಿಯುವ ಹಾಡುವ ಯುವಕ ಮಧ್ಯವಯಸ್ಕರನ್ನು ನಾನು ನೋಡಿದ್ದೇನೆ. ಇದರಲ್ಲಿ ವಿವಾಹಿತರು, ಅವಿವಾಹಿತರು ಇದ್ದಾರೆ, ಮುಂದೆ ಮದುವೆಯಾಗುವ ಸಂಸಾರವನ್ನು ನಡಿಸುವ ಕನಸನ್ನು ಕಾಣುತ್ತಿದ್ದಾರೆ. ಇವರು ಹೇಳುವುದೇನು ಗೊತ್ತೇ? “ಸರ್, ನಮಗೆ ತಿಂಗಳಿಗೆ ೨೫,೦೦೦/ – ರೂ. ಕೊಟ್ಟರೆ ಈ ಕೆಲಸ ಬಿಟ್ಟುಬಿಡುತ್ತೇವೆ. ಸಂಪೂರ್ಣ ಸಂಗೀತಕ್ಕೆ ಧುಮುಕುತ್ತೇವೆ. ೫ ವರ್ಷದ ನಂತರ ಈ ಸಹಾಯಧನವೂ ನಮಗೆಬೇಡ. ಹಾಡಿ, ಕಲಿಸಿ, ನಲಿದು ನಲಿಸಿ ಜೀವನ ಸಾಗಿಸುತ್ತೇವೆ ಅಂತಾರೆ. ಇಂಥ ಅವಕಾಶ ನಮ್ಮ ಯುವಕ, ಯುವತಿಯರಿಗೆ ಸಿಗಬೇಕು.
ತಾಯಿ ಮಗುವಿಗೆ ಹಾಡುವ ಜೋಗುಳದಲ್ಲಿ ಸಂಗೀತವಿದೆ. ಸೂಕ್ಷ್ಮವಾಗಿ ಗುರುತಿಸಿದರೆ ರಾಗದ ಮೂಲವನ್ನು ಹುಡುಕಬಹುದು. ನಾವು ಪೂಜೆಗಿಂತ ಮುಂಚೆ ಹಾಡುವ ಶ್ಲೋಕಗಳಲ್ಲಿ “ಬೈರಾಗಿ ಭೈರವ್” ರಾಗದ ಛಾಯೆಯಿದೆ. ಒಟ್ಟಿನಲ್ಲಿ ಸಂಗೀತ ಸರ್ವಾಂತರ್ಯಾಮಿ ಹಾಗೂ ಅಂತರ್ಗಾಮಿಯಾಗಿ ಆವರಿಸಿರುತ್ತದೆ. ಇದರ ಪ್ರಯೋಜನ ಹೀಗೆ ಹಾಗೆ ಇಂತಿಷ್ಟು ಎಂದು ಹೇಳುವಂತಿಲ್ಲ. ಒಂದು ಘಟನೆಯನ್ನು ನಿಮ್ಮ ಮುಂದೆ ಅರಿಕೆ ಮಾಡುತ್ತೇನೆ. ಅದು ಸಂಗೀತದ ಮಹತ್ವವನ್ನು ಸಾರಿ ಹೇಳುತ್ತದೆ.
ಪಂ. ಭೀಮಸೇನ ಜೋಷಿಯವರು ಸುಮಾರು ೪೦ ವರ್ಷಗಳ ಹಿಂದೆ ಮುಂಬಯಿಯಲ್ಲಿ ಒಂದು ಕಾರ್ಯಕ್ರಮ ಮುಗಿಸಿ ತಮ್ಮ ಇಡೀ ತಂಡದ ಸಮೇತ ದೆಹಲಿಗೆ ಪ್ರಯಾಣ ಬೆಳಸಿದ್ದಾರೆ. ಅದೂ ಒಂದು ಕಾರಿನಲ್ಲಿ. ರಾತ್ರಿ ಸುಮಾರು ೧೦ ಗಂಟೆ, ಕಾರಿಗೆ ಪೆಟ್ರೋಲ್ ಹಾಕಿಸಿಕೊಳ್ಳುತ್ತಿದ್ದಾರೆ. ಅಲ್ಲಿಯ ಒಬ್ಬಕೆಲಸಗಾರ ಪಂಡಿತ್ ಜೀ ಅವರನ್ನು ಗುರುತಿಸುತ್ತಾನೆ. ಅವರ ಮಾತುಗಳನ್ನು ಕೇಳಿ “ಪಂಡಿತ್ ಜೀ ನೀವು ಈಗ ದೆಹಲಿಗೆ ಪ್ರಯಾಣ ಬೆಳೆಸುವ ದಾರಿಯಲ್ಲಿ ದರೋಡೆಕೋರರಿದ್ದಾರೆ. ದಾರಿ ಹೋಕರನ್ನು ದೋಚುವುದೇ ಅವರ ಕೆಲಸು. ನೀವು ಕಲಾವಿದರು ನಮ್ಮ ನಾಡಿನ ಆಸ್ತಿ; ದಯವಿಟ್ಟು ಇಲ್ಲೇ ಉಳಿದುಬಿಡಿ. ಪ್ರಯಾಣವನ್ನು ಹಗಲು ಹೊತ್ತಿನಲ್ಲಿ ಮುಂದುವರೆಸಿ” ಎಂದು ಬಿನ್ನವಿಸಿದ. ಆದರೆ ಮರುದಿನದ ಕಾರ್ಯಕ್ರಮದ ನಿಮಿತ್ತ ಅವರು ದೆಹಲಿ ತಲುಪಬೇಕಿತ್ತು. ಅವನ ಕಾಳಜಿ ಉಪದೇಶಕ್ಕೆ ಧನ್ಯವಾದ ಹೇಳಿ, ರಾತ್ರಿಯೇ ಪ್ರಯಾಣ ಮುಂದುವರೆಸಿದರು. ಊರು ದಾಟಿ ಹೆದ್ದಾರಿಯ ಹೊರವಲಯದ ನಿರ್ಜನ ಪ್ರದೇಶದಲ್ಲಿ ಬಂದಾಗ ಕಾರಿಗೆ ಎದುರಾಗಿ ಒಂದು ತಂಡ ನಿಂತಿತ್ತು. ಅವರ ಕೈಯಲ್ಲಿ ಎಲ್ಲ ತರಹದ ಆಯುಧಗಳು, ಚಾಕು, ಚೂರಿ, ಚೈನು, ಬಂದೂಕು…. ಪಂಡಿತ್‌ಜೀ ಅವರ ಹತ್ತಿರ ತಂಬೂರಿ, ತಬಲ ಹಾಗೂ ಹಾರ್ಮೋನಿಯಂ! ಒತ್ತಾಯಪೂರ್ವಕ ಕಾರಿನಿಂದ ಇಳಿದದ್ದಾಯ್ತು. ಆದರೆ ಕಳ್ಳರ ಗುಂಪಿನ ನಾಯಕ ಕತ್ತಲಲ್ಲೇ ತಂಬೂರಿಯನ್ನು ಗುರುತಿಸಿದ. “ಯಾರು ನೀವೆಲ್ಲಾ” ಎಂದು ಏರಿದ ದನಿಯಲ್ಲೇ ಗುಡುಗಿದ. “ನಾವು ಬಡ ಸಂಗೀತಗಾರರಪ್ಪ” ಎಂದು ಗದ್ಗದಿಸಿದ ಒಬ್ಬ ಶಿಷ್ಯ. ಅದಿರಲಿ ಹಾಡುವವರು ಯಾರು ಎಂದಾಗ ಪಂ. ಭೀಮಸೇನ ಜೋಶಿ ಎಂದುತ್ತರಿಸಿದ ಮತ್ತೊಬ್ಬ ಶಿಷ್ಯ. ಅವರ ಹೆಸರು ಕೇಳಿದೊಡನೆ ಕಳ್ಳರ ನಾಯಕ ಪಂಡಿತ್‌ಜೀ ಅವರ ಕಾರಿಗೆ ನಮಿಸ್ಕರಿಸಿದ. “ಪಂಡಿತ್‌ಜೀ ಇದು ನನ್ನ ಸೌಭಾಗ್ಯ. ೨೦ ವರ್ಷಗಳ ಹಿಂದೆ, ನಾವು ಲಖನೌನಲ್ಲಿ ಶಾಲೆಯಲ್ಲಿದ್ದಾಗ, ನೀವು ಒಂದು ಸುದೀರ್ಘ ಕಾರ್ಯಕ್ರಮ ನೀಡಿದ್ದೀರಿ. ಕೊನೆಯಲ್ಲಿ “ಜೋ ಭಜೆ ಹರಿಕೋ ಸದಾ” ಭಜನೆ ಹಾಡಿದ್ದಿರಿ. ಅದು ನನ್ನ ಮನಸ್ಸು – ಹೃದಯದಲ್ಲಿ ಆಳವಾಗಿ ಅಚ್ಚೊತ್ತಿದೆ. ಅನುರಣಿಸುತ್ತಿದೆ. ಅಂದಿನಿಂದೆ ಆ ಹಾಡನ್ನು ಇನ್ನೊಮ್ಮೆ ಕೇಳಬೇಕೆನ್ನುವುದು ನನ್ನ ಜೀವನದ ಮಹದಾಸೆ. ನಿಮಗೇನು ತೊಂದರೆ ಮಾಡುವುದಿಲ್ಲ. ದಯವಿಟ್ಟು “ಜೋ ಭಜೆ…” ಹಾಡುವಿರಾ? ಎಂದು ವಿನಂತಿಸಿದ. ಪಂಡಿತ್‌ಜೀ ಅವರು ಮಧ್ಯರಾತ್ರಿ ಕಾಡಿನ ಮಧ್ಯೆ ತಂಬೂರಿ ಶೃತಿಗೊಳಿಸಿ ಹಾಡಲು ಆರಂಭಿಸಿದರು. ಎಲ್ಲರ ಕಣ್ಣಲ್ಲೂ ನೀರು! ತನ್ನ ಮನದಿಚ್ಛೆಯ ಹಾಡನ್ನು ಕೇಳಿ ಆನಂದದಿಂದ ಉನ್ಮಾದದಲ್ಲಿದ್ದ ದರೋಡೆಕೋರ ನಾಯಕ ಆ ದಿನ ದೋಚಿದ ಎಲ್ಲ ಹಣವನ್ನು ಗುರುಗಳ ಪಾದಕರ್ಪಿಸಿದ. ‘ಪಂಡಿತ್‌ಜೀ ಇಲ್ಲಿಂದ ೧೫ ಮೈಲಿದೂರದಲ್ಲಿ ಇಂತಹುದೇ ಇನ್ನೊಂದು ಗುಂಪು ಇದೆ. ಅಲ್ಲಿ ಸಂಗೀತ ಪ್ರಿಯ ಇಲ್ಲದಿರಬಹುದು. ಅವರಿಂದ ಅಪಾಯವಾಗದಂತೆ ನಿಮ್ಮನ್ನು ದಾಟಿಸಿ ಬರುತ್ತೇನೆ’ ಎಂದು ಅವರೊಡನೆ ಪಯಣಿಸಿದ. ಒಬ್ಬ ವ್ಯಕ್ತಿ ದಾರಿಹೋಕನಾದ ಮೇಲೂ ನಮ್ಮ ಸಂಗೀತ ಇಷ್ಟೆಲ್ಲ ಪ್ರಭಾವ ಬೀರುವುದಾದರೆ, ನಾವು ಸುಸಂಸ್ಕೃತ ಸಮಾಜದವರು, ಪ್ರಜೆಗಳು, ನಾಗರೀಕರು ಈ ಕಲೆಯನ್ನು ಪೋಷಿಸಿ, ಬೆಳೆಸಿ, ಸಾಧನೆಗೈದು ನಮ್ಮ ಜೀವನವನ್ನು – ಸಮಾಜವನ್ನು ಸುಮಧುರವಾಗಿರಿಸೋಣ.
ಸಂಗೀತ ಲೋಕದ ಹಿರಿಯ ಚೇತನ ಡಾ. ಗಂಗೂಬಾಯಿ ಹಾನಗಲ್ ಹೇಳ್ತಾ ಇದ್ರು “ನಮ್ಮ ಶಾಸ್ತ್ರೀಯ ಸಂಗೀತ ಅಂದ್ರ ಒಂದು ಅವಿಭಕ್ತ ಕುಟುಂಬದ ಕೂಸಿದ್ಧಾಂಗ, ಅದನ್ನ ತೊಟ್ಟಿಲ್ದಾಗ ಹಾಕಿ ತೂಗ್ತಿದ್ರ ಅದರ ಜೀಕಿ ಇನ್ನೇನ್ ನಿಂದರ್ತದ ಅನ್ನೋದ್ರೊಳಗ ಮನಿಯವರು ಯಾರಾದ್ರು ಬಂದು ಕೂಸಿನ ದನಿ ಕೇಳಿ ತೊಟ್ಟಲ ಮತ್ತ ತೂಗ್ತಿದ್ರು. ಮತ್ತು ತೊಟ್ಟಲದ ಜೀಕಿ ಮತ್ತ ಮುಂದುವರಿತಿತ್ತು” ಅಂತ. ಕಾಲಮಾನ ದೇಶದ ಬದಲಾವಣೆ ಏನಿದ್ರೂ ಈ ತೊಟ್ಟಿಲಿನ ಹಾಗೆ ಸಂಗೀತ ಯಾವಾಗಲೂ ನಿರಂತರವಾಗಿ ಮುಂದುವರೆಯುತ್ತದೆ.

